
Chandrika Extended Collection of Poems

ચન્દ્રિકા વિસ્તૃતકવિતાસઙ્કલનમ્

Document Information

Text title : Chandrika Extended Collection of Poems by G.S.S. Murthy

File name : chandrikAGSSmurthy.itx

Category : misc, sahitya

Location : doc_z_misc_general

Author : G.S.S. Murthy murthygss at gmail dot com

Transliterated by : G.S.S. Murthy

Proofread by : G.S.S. Murthy

Latest update : July 14, 2024

Send corrections to : sanskrit at cheerful dot c om

This text is prepared by volunteers and is to be used for personal study and research. The

file is not to be copied or reposted without permission, for promotion of any website or

individuals or for commercial purpose.

Please help to maintain respect for volunteer spirit.

Please note that proofreading is done using Devanagari version and other language/scripts

are generated using sanscript.

July 14, 2024

sanskritdocuments.org



Chandrika Extended Collection of Poems

ચન્દ્રિકા વિસ્તૃતકવિતાસઙ્કલનમ્

રચયિતા જિ એસ્ શ્રીનિવાસમૂર્તિઃ 
Murthygss(at)gmail(dot)com 10 july 2024

પદ્યસૂચી
૦. કિઞ્ચિદ્વક્તવ્યમ્
૧. કાન્તે જાગૃહિ
૨. નગરોપવનમ્
૩. પતિપત્નીસંલાપઃ
૪. ઉત્સવદીપઃ
૫. દીપોત્સવઃ
૬. યત્ર ચિત્તં ત્વભીતમ્
૭. સ્વરજાલમ્
૮. શિશુદૃષ્ટિઃ
૯. શિશુસ્મિતમ્
૧૦. શિશવઃ
૧૧. શાકટિકગીતમ્
૧૨. એકાકિની લવનનિરતા
૧૩. અનુરાગતત્ત્વમ્
૧૪. નિદ્રે!
૧૫. પિતુરુપદેશઃ
૧૬. મૂઢતિમ્મુજલ્પનમ્-૧
૧૭. મૂઢતિમ્મુજલ્પનમ્-૨
૧૮. કવેઽવગચ્છ
૧૯. વિશ્વસાંયાત્રિકઃ
૨૦. વિજ્ઞાનસંસ્કૃતિઃ
૨૧. ગૂગલસ્તવઃ

1



ચન્દ્રિકા વિસ્તૃતકવિતાસઙ્કલનમ્

૨૨. સિકન્દરસ્ય ચરમયાત્રા
૨૩. મણ્ડેલાય શ્રદ્ધાઞ્જલિઃ
૨૪. સાહં ભીતિઃ
૨૫. તુષ્ટિઃ
૨૬. ગૃધ્રશશૌ
૨૭. બસ્તતુરઙ્ગમૌ
૨૮. શુનકગીતમ્
૨૯. ગરુડસ્તુતિઃ
૩૦. વિહગઃ મધુકરશ્ચ
૩૧. સ્વલ્પાભાવાત્ સમ્ભવેત્ સર્વનાશઃ
૩૨. છિદ્રાન્વેષી
૩૩. કોઽસૌ વિકારઃ?
૩૪. અતિથિસત્કારઃ
૩૫. મહાન્ત ઊચુઃ
૩૬. મુક્તકાનિ
૩૭. ચન્દ્રિકા
૩૮. વૃત્તકુસુમાર્પણમ્
૩૯. તે હિ મે દિવસા ગતાઃ
૪૦. ક્રિકેટોપાખ્યાનમ્
૪૧.આર્યોપવનમ્
૪૨. માં તાડયત્યુત્સુકા
૪૩. કોવિડષ્ટકમ્
૪૪. વિજ્ઞાનસૂક્તયઃ
૪૫. કોવિડ્ગદમુક્તકાનિ
૪૬. ડાઉન્-લોડ્ સિન્ડ્રોમ્
૪૭. મુક્તકમાલા
૪૮.આયાહિ બન્ધો
૪૯. લજ્જાતિરોહિતા પ્રહેલિકા
૫૦. જન્મોત્સવઃ
૫૧. કવિપરિચયઃ
- પદ્યસૂચી

2 sanskritdocuments.org



ચન્દ્રિકા વિસ્તૃતકવિતાસઙ્કલનમ્

૦. કિઞ્ચિદ્વક્તવ્યમ્
પદગ્રથનકૌશલં મમ કદાપિ નો ભાસુરં
ન શાસ્ત્રપરિશીલને મમ વિદગ્ધતા દૃશ્યતે ।
તથાપિ મમ ચાપલં નુદતિ માં કવેઃપદ્ધતૌ
કૃતિર્મમ  સમીક્ષ્યતાં કરુણયા રસોપાસકૈઃ ॥
ભવદીયઃ
જિ એસ્ એસ્ મૂર્તિઃ 
murthygss(at)gmail(dot)com

જુલૈ ૧૦ ૨૦૨૪
- પદ્યસૂચી
ચન્દ્રિકા

૧. કાન્તે જાગૃહિ
કાન્તે જાગૃહિ જાગૃહિ ત્વમધુના ગીતં મમ શ્રાવય
પ્રાચી દિક્ પ્રતિભાતિ ધૌતવસના રક્તાઞ્ચલાડમ્બરા ।
ગાતું વાઞ્છતિ સપ્તવર્ણસહિતં સઙ્ગીતમાકર્ણય
સ્વાપં મુઞ્ચ મુદા કુરુષ્વ તરસા ત્વન્નાદસમ્મેલનમ્ ॥ ૧॥
કાન્તે જાગૃહિ ભાસ્કરસ્ય મધુરં કાવ્યં નવીનં શ‍ૃણુ
પ્રસ્તૌતિ પ્રથમાનુરાગકથનં વધ્વા ઉષાયા રવિઃ ।
આસ્વાદસ્વ મયિ પ્રચોદય કવેર્નૈપુણ્યમપ્રાકૃતં
સત્કાવ્યંહ્યનુવર્ત્યતે ખલુ બુધૈઃ સાહિત્યસંસેવકૈઃ ॥ ૨॥
કાન્તે જાગૃહિ ભાસ્કરો મૃદુકરૈર્નિર્માતિ   ચિત્રં શુભં
દેવ્યા આગમનં દિશાં પ્રકટયન્ત્યાઃ સ્વાનુરાગં રવૌ ।
શીઘ્રં લોકય ચિત્રભાનુરચિતં સદ્વર્ણસંયોજનં
પત્રં ચાનય તૂલિકાં પ્રતિકૃતિં   કર્તું યતે વલ્લભે ॥ ૩॥
કાન્તે જાગૃહિ ભદ્રમસ્તુ જગતિ પ્રોત્સાર્ય સર્વં તમઃ
જ્યોતિર્ભાતુ સદામૃતઃ પ્રસરતુ ધ્વસ્તશ્ચ મૃત્યુર્ભવેત્ ।
આવાભ્યામનુભૂયતાં સખિ મનસ્યાનન્દસૂર્યોદયઃ
સત્યં શાશ્વતમાપ્નવાવ સુચિરં નિષ્કાસ્ય સત્યેતરમ્ ॥ ૪॥

- પદ્યસૂચી

૨. નગરોપવનમ્
ખગકૂજિતજૃમ્ભણૈઃ  શનૈઃ તનુજાડ્યં જહતીવ તન્દ્રિલાઃ ।
નગરોપવનસ્થપાદપાઃ પ્રથમાર્કારુણરશ્મિચુમ્બિતાઃ ॥ ૧॥
લલનાગણરોચકં વપુર્દ્યુતિમલ્લબ્ધુમમેયલાલસાઃ ।
તરુણાઃ શ્વસિતૈર્વિવર્ધિતૈઃ     પથિ ધાવન્તિ કકુદ્મવૃન્દવત્ ॥ ૨॥
મૃદુશીતલમારુતો લતાઃ પરિરભ્યાનતપુષ્પરઞ્જિતાઃ ।
અમલાનિલસેવને રતાન્ પથિ સન્તોષયતે વિહારિણઃ ॥ ૩॥
હિમસીકરમૌક્તિકાચિતૈઃ હરિતાર્દ્રૈર્મૃદુનવ્યશાદ્વલૈઃ ।
ધરણી કમનીયતાં પ્રગે ભજતે કઞ્ચુકિતેવ સુન્દરી ॥ ૪॥
મૃગમત્સ્યવિહઙ્ગરૂપતાં  ભજમાનાઃ વનપાલશિક્ષયા ।
નરકૌશલશક્તિસૂચકા તરુગુલ્મા રમયન્તિ બાલકાન્ ॥ ૫॥
પ્રતિમા નરપસ્ય કસ્યચિત્ગતકાલેષ્વનુભૂય માન્યતામ્ ।
અથ કાલવિપર્યયાદહો મલનીરૈરભિષિચ્યતે દ્વિજૈઃ ॥ ૬॥
રજનીં  વિજને મહાપથે ક્ષપયિત્વા ભષણે નિરર્ગલે ।
તરુણાતપવાઞ્છયાધુના સ્વપિતિ શ્વા તુહિનાર્દ્રશાદ્વલે ॥ ૭॥
ક્વચિદાયતપુષ્પદર્શનં ક્વચિદામીલિતસૂનસૌરભમ્ ।
ક્વચિદૂર્જિતભૃઙ્ગઝેઙ્કૃતી    રમતે પુષ્પકુથાસુ માનસમ્ ॥ ૮॥
સરસીજલમધ્યસંસ્થિતોત્ક્ષિપણીવક્ત્રશતાદ્વિનિઃસૃતા ।
જલબિન્દુપરમ્પરા ધ્રુવં ભજતે કૃત્રિમવર્ષવૈભવમ્  ॥ ૯॥
નવયૌવનરૂપશાલિની વિચરન્તી સ્મયમાનવીક્ષણૈઃ ।
તરુણાનભિતો વિકર્ષતિ પ્રમદા કાચિદનૂહ્યલીલયા ॥ ૧૦॥
ઉપવિશ્ય શિલાસને પ્રિયા પતિસંશ્લેષસુખેન નિર્વૃતા ।
રમણશ્રવણાન્તિકે મિથો મધુરં વક્તિ મુધા નિરન્તરમ્ ॥ ૧૧॥
અભિધાવનદણ્ડતાડન- પ્રણતોલ્લઙ્ઘનખેલનૈર્ભૃશમ્  ।
તૃષિતા હિમશીતપાયસં મુદિતા બાલગણાઃ પ્રભુઞ્જતે ॥ ૧૨॥
નમનોચિતવૃદ્ધદમ્પતી દરનૃત્યત્સ્મિતશોભિતાનનૌ ।

વનકાન્તિદિદૃક્ષયા શનૈશ્ચરતોઽન્યોન્યકરાવલમ્બિનૌ ॥ ૧૩॥
ફલવિક્રયણોદ્યતો યુવા શકટીં સ્વાં પરિચાલ્ય સશ્રમમ્ ।
તતઘર્મજલાર્દ્રવિગ્રહસ્તરુમૂલં ભજતે સુખાવહમ્ ॥ ૧૪॥
જલવાયુધરાપ્રદૂષણવ્યથિતાઃ સ્વાસ્થ્યહિતાર્થમાગતાઃ ।
વિહરન્તિ વને દિનાત્યયે દિવસોદ્યોગવિમર્દયન્ત્રિતાઃ ॥ ૧૫॥
રતિરૂપફલપ્રસાધનૈઃ સ્ફુરદાલમ્બિતલોલકુણ્ડલૈઃ ।
ગતિરોધકચઞ્ચલેક્ષણૈઃ નવવિન્યાસનિબદ્ધકુન્તલૈઃ ॥ ૧૬॥
મદસાધકગન્ધલેપનૈર્દરવિસ્રંસિતવસ્ત્રવિભ્રમૈઃ ।
પ્રમદા જનયન્તિ માનસેઽસ્થિરતાં હન્ત વિવેકિનામપિ ॥ ૧૭॥
લસદુજ્જ્વલદીપપઙ્ક્તિભિર્લલિતાલાપવિનોદગાયનૈઃ  ।
ભજતે નવનન્દનશ્રિયં જનસાન્દ્રોપવનં ક્ષપામુખે ॥ ૧૮॥
તરુષુ ખગગણે સ્વાનાશયાન્ સન્નિવૃત્તે
સ્ફુરતિ નભસિ નીલે દિવ્યનક્ષત્રવૃન્દે ।
ગતવતિ જનસઙ્ઘે  સ્વાલયાન્ તુષ્ટચિત્તે
સ્વપિતિ નગરવક્ષસ્યાત્તશાન્તિર્વનશ્રીઃ ॥ ૧૯॥
- પદ્યસૂચી

૩. પતિપત્નીસંલાપઃ
કચ્ચિત્ પ્રિયે સ્મરસિ તાનિ દિનાનિ વીથ્યાં
વર્ષાગમેઽવિગણય્ય વચો ગુરૂણામ્ ।
સ્થિત્વા ગૃહાદ્બહિરનર્ગલવૃષ્ટિપાતે
આવામભૂવ સુતરામુદકાર્દ્રવસ્ત્રૌ ॥ ૧॥
કચ્ચિત્પ્રિય સ્મરસિ યદ્ભવતા તદાનીં
ત્વત્પાંસુપઙ્કિલકરેણ સમન્દહાસમ્ ।
મુદ્રાઙ્કિતા સુવિશદા ખલુ મે કપોલે
બાષ્પામ્બુરુદ્ધનયનાભવમસ્મયે ચ ॥ ૨॥
કચ્ચિત્પ્રિયે સ્મરસિ તે પ્રણયાજ્જનન્યા
યત્સ્વાદુભક્ષ્યમશનાય તવ પ્રદત્તમ્ ।

વિદ્યાલયેઽહનિ મયા સહ તત્ત્વમાદઃ
બાલ્યોચિતપ્રહસનપ્રકરોપદંશમ્ ॥ ૩॥
કચ્ચિત્પ્રિય સ્મરસિ યદ્ભવદીયમાત્રા
સમ્પ્રેષિતે ચણકજીરકભક્તભક્ષ્યે ।
સન્દશ્ય રક્તમરિચં ત્વયિ બદ્ધદૃષ્ટિઃ
બાષ્પપ્રવાહપરિરુદ્ધવિલોકનાસમ્ ॥ ૪॥
કચ્ચિત્ પ્રિયે સ્મરસિ મે ગુરુણા પરીક્ષા-
કાલે ત્વયા સહ વૃથાલપને નિષિદ્ધે ।
આગત્ય મદ્ગૃહમપૂર્વસુમપ્રદાન -
વ્યાજેન તે સ્મિતરુચા નિતરામલિમ્પઃ ॥ ૫॥
કચ્ચિત્ પ્રિય સ્મરસિ રોષપરીતચિત્તા
વક્તું ત્વયા સહ નૈચ્છમહાનિ સેર્ષ્યમ્ ।
અઙ્કાર્જને પરિણતં પ્રતિભાન્વિતં ત્વાં
અન્યાશ્ચ યાન્તિ લલના ઇતિ શિક્ષણાય ॥ ૬॥
કચ્ચિત્ પ્રિયે સ્મરસિ તે જનની ન્યગાદીત્
માં હર્ષદુઃખતટબદ્ધનદીનિભોક્તીઃ ।
અદ્યપ્રભૃત્યભિમતં ન મમાત્મજાયાઃ
ક્રીડાપ્રમોદચરિતં ભવતા સહેતિ ॥ ૭॥
કચ્ચિત્ પ્રિય સ્મરસિ મત્સદનસ્ય પૃષ્ઠે
મન્નામપત્રસહિતં કુસુમં ગુલાબિમ્ ।
પીતં સુગન્ધિ સુભગં નિભૃતં ગવાક્ષે
વિન્યસ્ય સત્વરમગા વિનિવૃત્તદૃષ્ટિઃ ॥ ૮॥
કચ્ચિત્પ્રિયે સ્મરસિ દેવનિકેતનાન્તઃ
સન્ત્યજ્ય ભક્તજનયોગ્યમતિં  સલીલમ્ ।
આવાં કદાચિદભિજાતજનૈરુપેતૌ
અન્યોન્યદૃષ્ટિમિલનૈરવદાવ નાલ્પમ્ ॥ ૯॥
કચ્ચિત્પ્રિય સ્મરસિ મામુપવીણયન્તીં
શ્રુત્વા મદાલયસમીપમુપેયિવાન્ ત્વમ્ ।
ત્વામાહ્વયન્મમપિતા વિનયાદ્યદૈવ
ગીતં હ્રિયા સ્ખલનપૂર્ણમભૂત્તદૈવ ॥ ૧૦॥

કચ્ચિત્પ્રિયે સ્મરસિ તે જનનીં  મદીયા
માતાવદત્ તવ તતાવયવેષુ પુત્ર્યાઃ ।
કાચિત્સ્ફુરત્યતુલયૌવનરૂપદીપ્તિઃ
ભદ્રં ભવેત્ તદનુરૂપવરો વૃતઃ કિમ્ ॥ ૧૧॥
કચ્ચિત્પ્રિય સ્મરસિ મદ્ભ્રુકુટીં  વિલોક્ય
માતાવદન્નગરતો વરયન્તિ નૈકે ।
વિદ્યાર્જનં હિ મમલક્ષ્યમિતિ પ્રવક્તિ
પુત્રીત્યપૂર્ણવચના ત્વયિ સન્નિકૃષ્ટે ॥ ૧૨॥
કચ્ચિત્પ્રિયે સ્મરસિ શિક્ષણસત્રચર્ચા-
સ્પર્ધોત્સવે નનુ મયાગ્રપદેઽર્જિતે   ત્વમ્ ।
ઉચ્ચૈઃ પ્રશસ્ય કરવાદનરૂપનુત્યા
વ્રીડાજિતા પદયુગે ન્યવિશઃ સ્વદૃષ્ટિમ્ ॥ ૧૩॥
કચ્ચિત્પ્રિય સ્મરસિ માં વટવૃક્ષમૂલે
ગન્તું પુરીં  વ્યવસિતે ત્વયિ શિક્ષણાર્થમ્ ।
ત્વાં દ્રષ્ટુમાગતવતીં  જનકાત્પ્રભીતાં
વૃષ્ટ્યાતપાવૃતધરામિવ સસ્મિતાસ્રામ્ ॥ ૧૪॥
કચ્ચિત્પ્રિયે સ્મરસિ ચૈત્રવિરામકાલે
પુર્યા નિવૃત્ય તવ ગોપ્યસખીગૃહે ત્વામ્ ।
સન્દૃશ્ય જાતપુલકો ન કિમપ્યવોચં
શક્તિંહ્યદાસ્તવ  કટાક્ષસુધાનુપાનૈઃ ॥ ૧૫॥
કચ્ચિત્પ્રિય સ્મરસિ બાષ્પનિરુદ્ધદૃષ્ટ્યા
માં પત્તનં મમ પિતોન્નતશિક્ષણાય ।
સમ્પ્રેષિતું મતિમતીં  ન દદાવનુજ્ઞાં
ઇત્યુક્ત એવ હિ મયા ત્વમસાન્ત્વયો મામ્ ॥ ૧૬॥
કચ્ચિત્પ્રિયે સ્મરસિ તત્ર મયા યદુક્તં
ભાવીપતિસ્તવ કરિષ્યતિ પણ્ડિતાં ત્વામ્ ।
પાણિં  મનાગુદનયો મમ દણ્ડનાર્થં
રુષ્ટેવ હન્ત ન તુ મે કરપાતભાગ્યમ્ ॥ ૧૭॥
કચ્ચિત્પ્રિય સ્મરસિ પુસ્તકપૃષ્ટમધ્યે

પ્રચ્છાદ્ય પત્રમનુરાગરસાપ્લુતં તે ।
સ્વસ્રા સહ પ્રણિહિતં મમ વાચનાર્થં
દૈવાદવેન્નજનકો મમ તં પ્રસઙ્ગમ્  ॥ ૧૮॥
કચ્ચિત્પ્રિયે સ્મરસિ તે પ્રથમં પ્રયત્નં
પત્રં વિલિખ્ય વિરચય્ય ચ પુષ્પમેકમ્ ।
વક્રીકૃતાક્ષરવિભાવ્યકરાગ્રકમ્પં
સમ્પ્રેષિતં યદભવન્મદુપોપધાનમ્ ॥ ૧૯॥
કચ્ચિત્પ્રિય સ્મરસિ તે પદવીધરત્વં
સંશ્રુત્ય હર્ષપુલકૈર્વિનિગૂહ્ય   લજ્જામ્ ।
ત્વદ્દર્શનોત્સુકતયા ત્વરયાઽઽગતાં માં
દ્વાર્યેવ સુસ્મિતકરૈરબલામબધ્નાઃ ॥ ૨૦॥
કચ્ચિત્પ્રિયે સ્મરસિ મજ્જનકે ત્વદીયં
ગેહં મયા સહ ગતે પિતરં મદર્થમ્ ।
ત્વાં યાચિતું તવ પિતા તરસાહ્વયત્ત્વાં
સ્તમ્ભાકૃતિવ્યવહિતા  સ્મિતવાગભૂસ્ત્વમ્ ॥ ૨૧॥
કચ્ચિત્પ્રિય સ્મરસિ બન્ધુપુરોહિતાદ્યૈઃ
સમ્પ્રેક્ષિતઃ પરિણયોત્સવવેદિકાયામ્ ।
ઉચ્ચૈર્ધ્વનત્યવિરતં શુભવેદઘોષે
કર્ણાન્તિકં ત્વમજપો હ્યનુરાગમન્ત્રમ્ ॥ ૨૨॥
કચ્ચિત્પ્રિયે સ્મરસિ સપ્તપદીવિધૌ ત્વં
વેદીં  હુતાશનવતીં   પરિતઃ ચરન્તી ।
ત્વત્પાણિના મૃદુતમેન મદીયપાણિં
ગાઢં નિપીડ્ય કિમપિ વ્યલિખો નખાભ્યામ્ ॥ ૨૩॥
કચ્ચિત્પ્રિય સ્મરસિ કામવશં ગતસ્ત્વં
દામ્પત્યજીવનસુખપ્રથમપ્રભાતે
ક્લાન્તાં વિમુચ્ય શયનં ગમનોદ્યતાં માં
ઉદ્યમ્ય બાહુમબલાં સબલં ન્યરુન્દ્ધાઃ ॥ ૨૪॥
કચ્ચિત્પ્રિયે સ્મરસિ માં તદનુ ન્યગાદીઃ
ગ્રામાત્પુરં જિગમિષું વિભવાર્જનાય ।
મા ગા હૃદીશ ન ભવેયમહં વિના ત્વાં

ઇત્યન્વગાશ્ચ ઝટિતિ પ્રણયાર્દિતં   મામ્ ॥ ૨૫॥
કચ્ચિત્પ્રિય સ્મરસિ દૌહૃદલક્ષણસ્થાં
વિદ્યાર્જને શિથિલિતાધ્યનપ્રવૃત્તિમ્ ।
સઞ્ચોદયન્ બહુમુખૈઃ પ્રવિલોભનૈર્માં
ભૂયો પ્રશિક્ષણવિધાવકરોઃ પ્રવૃત્તામ્ ॥ ૨૬॥
કચ્ચિત્પ્રિયે સ્મરસિ માં પ્રતિ સૂતિગેહે
સૂતિવ્યથાજનિતરૂક્ષવચાંસિ તાનિ ।
સંશ્રુત્ય તે પ્રલપિતાનિ નિયમ્ય હાસં
શુશ્રૂષિકા સકરુણં સમસાન્ત્વયત્ત્વામ્ ॥ ૨૭॥
કચ્ચિત્પ્રિય સ્મરસિ મોહકમર્ભકં મે
પાર્શ્વે પ્રસુપ્તમવલોક્ય મુહુર્મુહુસ્ત્વમ્  ।
હર્ષાપગારયનિમજ્જનધૌતચિત્તાં
માં પ્રેમપૂરિતદૃશા નિતરામચૂષઃ ॥ ૨૮॥
કચ્ચિત્પ્રિયે સ્મરસિ તા યુગદીર્ઘરાત્રીઃ
યાસુ ત્વયા સહ સુતાં જ્વરપીડિતાઙ્ગીમ્  ।
અઙ્કે નિવેશ્ય હિમશીતલપટ્ટ્બન્ધૈઃ
શીર્ષસ્ય તાપશમને બહુશોઽયતેઽહમ્ ॥ ૨૯॥
કચ્ચિત્પ્રિય સ્મરસિ સોત્સવસમ્ભ્રમાન્ તાન્
પાદૌ પરિક્ષિપતિ ચ સ્મયતેઽધુનેતિ ।
અદ્યાત્મનૈવ વિચલત્યુરસેતિ પુત્રી
પદ્ભ્યાં સ્વયં ચરતિ સમ્પ્રતિ જલ્પતીતિ ॥ ૩૦॥
કચ્ચિત્પ્રિયે સ્મરસિ રોષપરીતનેત્રાં
કેનાપિ કારણલવેન મયિ પ્રરુષ્ટામ્ ।
ત્વાં નિન્દનૈર્બહુવિધૈઃ  ખલુ માં તુદન્તીં
પુત્રી સ્વમુગ્ધવચનૈરકરોત્ હસન્તીમ્ ॥ ૩૧॥
કચ્ચિત્પ્રિય સ્મરસિ નાગરપાઠશાલાં
યાવદ્ગતા તવ સુતા ખલુ તાવદેવ ।
માં પાકકર્મણિ રતાં પ્રસભં બલાઢ્યઃ
શય્યાગૃહં હ્યગમયસ્ત્વમદમ્યકામઃ ॥ ૩૨॥

કચ્ચિત્પ્રિયે સ્મરસિ નૃત્યદભૂતકાન્તિઃ
પુત્રોત્સવેઽભ્યુપગતે સુતમાત્મમૂર્તિમ્   ।
અઙ્કે નિવેશ્ય તવ માનસરાજહંસં
બાલાનવાપ્યવચનૈસ્સમભાષથાસ્ત્વમ્ ॥ ૩૩॥
કચ્ચિત્ પ્રિય સ્મરસિ તાનિ મનોહરાણિ
વર્ષાણ્યપત્યયુગલાલનશિક્ષણેષુ ।
પ્રત્યૂહકણ્ટકશતૈરવરુદ્ધમાર્ગે
કાષ્ઠાર્ધવદ્દ્રુતગતેન હિ યાપિતાનિ ॥ ૩૪॥
કચ્ચિત્ પ્રિયે સ્મરસિ તાવકદુઃખધારાં
પુત્ર્યાં નવોઢલલનોચિતદીપ્તિમૂર્ત્યામ્ ।
ભર્ત્રા સહ શ્વશુરગેહમભિ પ્રયાન્ત્યાં
હર્ષાવગુણ્ઠનતિરોહિતનૈજરૂપામ્ ॥ ૩૫॥
કચ્ચિત્ પ્રિય સ્મરસિ દારપરિગ્રહાર્થં
પુત્રસ્ય બન્ધુસુહૃદાપ્તજને વિચિન્વન્ ।
પુત્રે ત્વદુદ્ધૃતવધૂષુ ન જાતમોહે
પુત્રાનુરક્તલલનાં સ્વ્યકરોઃ સ્નુષાત્વે ॥ ૩૬॥
કચ્ચિત્ પ્રિયે સ્મરસિ માતૃધરાં વિહાય
પત્ન્યા સહ સ્વનવસૌખ્યસુધાવસિક્તઃ ।
પુત્રો વિમાનગમનોત્સુકતાપરીતઃ
માત્રા ત્વયા સહ ન કિઞ્ચિદપિ ન્યગાદીત્ ॥ ૩૭॥
કચ્ચિત્ પ્રિય સ્મરસિ હર્ષમદપ્રણુન્નઃ
પૌત્રોત્સવેઽભ્યુપગતે ભગવત્પ્રસાદાત્ ।
ઉચ્ચૈર્વદન્ શ્રુણુત પૌત્રપિતામહોઽસ્મી-
ત્યાસ્વાદ્યભક્ષ્યનિકરાન્વ્યતરઃ પરેષુ ॥ ૩૮॥
કચ્ચિત્પ્રિયે સ્મરસિ મામવદઃ સખેદં
દૌહિત્રપૌત્રગણજાતસુખાનુબદ્ધ- ।
ચિત્તસ્ય મે સ્વભવનાનિ ગતેષુ તેષુ
તૈ રિક્તમાલયમહો નરકં હિ મન્વે ॥ ૩૯॥
કચ્ચિત્પ્રિય સ્મરસિ સાન્ત્વનમાદદાસ્ત્વં
પક્ષી પતત્રયુગમાપ્ય જહાતિ માતુઃ ।

નીડં યથા ખલુ તથાપિ જહાત્યપત્યં
માતુર્ગૃહં સ્વગૃહનિર્મિતિમગ્નચિત્તમ્   ॥ ૪૦॥
કચ્ચિત્પ્રિય સ્મરસિ પૌત્રવિવાહકાલે
મય્યામયેન નિતરાં પરિપીડિતાયામ્ ।
શુશ્રૂષણેમમ રતસ્ત્વમભૂઃનિતાન્તં
આવાં વિના પરિણયઃ ખલુ સન્નિવૃત્તઃ ॥ ૪૧॥
કચ્ચિત્પ્રિયે સ્મરસિ માં સુદૃઢદ્વિજાલિ-
યુક્તં કઠોરચણકાશનકર્મદક્ષમ્ ।
અદ્યાસ્મ્યહો ચટકવદ્રદનૈર્વિહીનઃ 
કાલસ્યનિષ્ઠુરગતિઃ  ન કદાપિ રુદ્ધા ॥ ૪૨॥
કચ્ચિત્પ્રિય સ્મરસિ માં સસુખં પચન્તીં
વિંશદ્વિધાન્   દશજનોચિતભક્ષ્યભોજ્યાન્ ।
અદ્યાવયોરશનપાચનકર્મ એવ
કૃચ્છ્રં પ્રયાસબહુલં પ્રતિભાતિ હન્ત ॥ ૪૩॥
કચ્ચિત્ પ્રિયે સ્મરસિ તે ભિષજા પ્રદત્તે
જાનુવ્યથાપ્રશમકે ગુટિકેઽશિતવ્યે ।
હન્તાધુના સ્વતનુપાલનકાર્ય એવ
સ્વાધીનતા યદિ હિ સિદ્ધ્યતિ સા પ્રશસ્યા ॥ ૪૪॥
કચ્ચિત્ પ્રિય સ્મરસિ મામકસુપ્તિમોહઃ
પૂર્વં ત્વયોપહસિતઃ બહુશોઽધુના વૈ ।
નિદ્રાઽઽગતા યદિ તદા શિથિલં શનૈર્માં
આલિઙ્ગતિ  ત્વમિવ શાન્તમનોજવહ્નિઃ ॥ ૪૫॥
કચ્ચિત્ પ્રિયે સ્મરસિ નૌ સ્મરચાપવિદ્ધૌ
સંશ્લેષચુન્બનરતૌ તરુણૌ ઇદાનીમ્ ।
પ્રેમાનિલપ્રશમિતો મદનઙ્ગવહ્નિઃ
પ્રેમ ત્વહો ત્વયિ વિવર્ધત એવ નિત્યમ્ ॥ ૪૬॥
કચ્ચિત્ પ્રિય સ્મરસિ માં નવયૌવનસ્થાં
મિષ્ટાન્નભોજનસુખેષ્વમિતાભિલાષામ્ ।
અદ્યત્વહં મધુરભક્ષ્યસુખાન્નિવૃત્તા
તૃપ્તા તવાતિમધુરૈઃ સ્મિતપૂર્વવાગ્ભિઃ ॥ ૪૭॥

કચ્ચિત્ પ્રિયે સ્મરસિ મે લવણે સ્પૃહાં તાં
વ્યજ્ઞાપયઃ ખલુ હિતાય ન સેતિ પૂર્વમ્ ।
સમ્પ્રત્યહો મદશને લવણં નિષિદ્ધં
લાવણ્યમેવ તવ દેવિ ભવેદલં મે ॥ ૪૮॥
કચ્ચિત્ પ્રિય સ્મરસિ સાનુનયં ત્વવાદીઃ
સંવાહયામિ તવ પાદયુગં દિનાન્તે ।
ક્લાન્તાસ્મ્યવશ્યગૃહકર્મભરેણ નાથ
તાં સંવિદં સફલય પ્રસભં ગુણાઢ્ય ॥ ૪૯॥
કચ્ચિત્ પ્રિયે સ્મરસિ કેશવપાદયુગ્મં
સર્વામયપ્રશમકં શરણાગતાનામ્ ।
સંસ્મૃત્ય યત્ પ્રણતધીઃ મમતાં વિહાય
નિદ્રાં ભજસ્વ વિમલે સસુખં શયીથાઃ ॥ ૫૦॥
- પદ્યસૂચી

૪. ઉત્સવદીપઃ
રૂપં ન મે પૂર્વમધઃ સરસ્યાઃ કસ્યાશ્ચિદાસં કિલ પઙ્કપિણ્ડમ્ ।
ચન્દ્રં ન સૂર્યં ન કદાપ્યજાનાં રાવો હિ સર્વત્ર જલેચરાણામ્ ॥ ૧॥
પદ્મિન્યથૈકા મયિ લગ્નમૂલા વ્યાજેન મન્માર્દવઘોષણસ્ય ।
પીત્વા રસં મે બહિરાગતા ચ પ્રસહ્ય સૂર્યં ખલુ પર્યણૈષીત્ ॥ ૨॥
સૂર્યાંશુસંસ્પર્શનલભ્યબોધશ્ચિરાય નાસીન્મમ મન્દભાગ્યાત્ ।
અવ્યક્તહેતોઃ સલિલં સરસ્યાઃ ક્રમેણ નષ્ટં જલજા હતાશ્ચ ॥ ૩॥
રવેરપશ્યં ખલુ તીક્ષ્ણરશ્મીન્ ક્ષુદ્રત્વમુર્વ્યાશ્ચ તદૈકકાલે ।
ચૂર્ણોઽભવં માર્દવભાવહીનઃ શ્રુતા મયા નિષ્ઠુરવાગ્જનાનામ્  ॥ ૪॥
કશ્ચિન્નરો માં કિલ મર્દયિત્વા પદ્ભ્યાં અવાદીન્નરમન્યમુચ્ચૈઃ ।
અત્રૈવ પદ્મં કમનીયમાસીત્ તન્નાદ્ય ખલ્વિત્યહ મામુપેક્ષ્ય ॥ ૫॥
દીર્ઘં વિનિશ્વસ્ય વચો નિશમ્ય સૂર્યસ્ય રશ્મીન્ હિ વિગર્હમાનઃ ।
અયાપયં નૈકદિનાનિ દીનઃ સમ્મર્દિતો   મર્ત્યગણૈશ્ચ પદ્ભિઃ ॥ ૬॥

વરં જલં જીવનધારણાય વાય્વોઃ પ્રભો મેઽસ્તુ જલે હિ વાસઃ ।
ઇતીશ્વરં પ્રાર્થયમાનમેત્ય કૃષીવલો મામનયત્ તટાન્તમ્ ॥ ૭॥
દિનેષુ ગચ્છત્સુ વવર્ષ પાશી દિષ્ટ્યા તટાકાઃ નવવારિપૂર્ણાઃ ।
જલે મિમઙ્ક્ષુઃ પ્રસભં હ્યવાઞ્છં જલપ્રવૃત્તિં  મૃદુતામવાપ્તઃ ॥ ૮॥
અહં તટાન્તે સલિલં ત્વધસ્તાત્ ક્રૂરો વિધિઃ કિં  કરવાણ્યશોચમ્ ।
માં પિણ્ડિતં કશ્ચન કુમ્ભકારો નિનાય હન્ત સ્વગૃહં સલીલમ્ ॥ ૯॥
ઘટાશ્ચ કેચિત્ ઘટિકાશ્ચ કાશ્ચિત્ પ્રાપ્તં મયા દીપકરૂપમત્ર ।
ક્લેશો ગતઃ કાપિ મનોજ્ઞતાસીત્ તપ્તોઽપ્યભૂવં કિલ નષ્ટતાપઃ ॥ ૧૦॥
સ્નેહાર્દ્રવર્ત્યા પ્રસસાર દીપ્તિર્લબ્ધો મયા ભાસુરભાસ્કરાંશઃ ।
જાનન્તુ દીપ્તિં  ન તુ માં કદાચિત્ જના ઇતીર્ષા મયિ ખલ્વભાસીત્ ॥ ૧૧॥
ભૂયાત્તમો નાશયિતું સમર્થા મદ્દીપ્તિવીચ્યુત્સવદીપપઙ્ક્તૌ ।
દ્યુતિસ્તુ દૃશ્યેત ન મત્સ્વરૂપં હ્રિયા વિનમ્રં ચ ભવેદદૃશ્યમ્ ॥ ૧૨॥
- પદ્યસૂચી

૫. દીપોત્સવઃ
પ્રાવૃટ્ પ્રયાતા શિશિરો ન ચાગતો વૃક્ષા હરિત્પર્ણમયાઃ પુરે વને ।
રોમાઞ્ચિતોર્વી નવશાદ્વલાવૃતા પ્રતીક્ષતે દ્રાક્ શરદઃ સમાગમમ્ ॥ ૧॥
નદ્યો ભૃશં પઙ્કિલવાલુકાયુતા ચલન્તિ પદ્યાસુ દૃઢં કૃષીવલાઃ ।
શ્યામપ્રભાશોભિતકાનનાઞ્ચલા દીપોત્સવોઽયં ધરણીં  સમાગતઃ ॥ ૨॥
દૃષ્ટ્વામ્બુપૂર્ણાં સરસીં  કૃષીવલો ક્ષેત્રે મુદા નૃત્યતિ ફુલ્લનેત્રવાન્ ।
તટાકવીચીષુ વિધાય મન્દિરાન્ મનોહરાન્ દૈવદયાં પ્રશંસતિ ॥ ૩॥
મન્દાનિલપ્રેઙ્ખિતસસ્યમઞ્જરીઃ  સંવીક્ષ્ય બાલાર્કમયૂખદીપિતાઃ ।
કૃષીવલસ્તુષ્યતિ ધાન્યસમ્પદં વિભાવયન્ હસ્તગતાં મૃદં સ્પૃશન્ ॥ ૪॥
સઙ્ખાદ્ય શાદં ગૃહમાગતાયાઃ સંશ્રુત્ય ગોઃ કણ્ઠરવં સ્વમાતુઃ ।
વત્સો દ્રુતં કૃન્તતિ  રજ્જુબન્ધં સાનન્દમમ્બાં ત્વરયાભ્યુપૈતિ ॥ ૫॥
તં સ્ફીતનેત્રં પ્રસભં નિરોદ્ધું  મૂઢા મુધા ધાવતિ યષ્ટિહસ્તા ।
વ્યર્થપ્રયત્ના ખલુ ઘોષકન્યા સ સ્તન્યપાને નિતરાં પ્રવૃત્તઃ ॥ ૬॥
આસ્ફોટયન્ સ્ફોટકરાન્ સલીલં સશબ્દધૂમાગ્નિષુ મોદમાનાઃ ।

પોગણ્ડવૃન્દા જનયન્તિ ભીતિં  વૃદ્ધેષુ બાલાસુ તથાર્ભકેષુ ॥ ૭॥
કન્યા રતાઃ સુન્દરરઙ્ગવલ્લીનિરૂપણે  દૈવતમન્દિરેષુ ।
રથ્યાસુ ગેહેષુ ચતુષ્પથેષુ પ્રદર્શયન્ત્યઃ સ્વકલાસુ દાક્ષ્યમ્ ॥ ૮॥
પુરાતનાઃ પાંસુલદીપવૃક્ષા ગૃહે પ્રમૃષ્ટા નવતાં ભજન્તિ ।
ગૃહાગ્રદેશે નવદીપપઙ્ક્તિઃ  નક્ષત્રવીથીવ વિભાતિ રાત્રૌ ॥ ૯॥
પ્રસાદયન્ સ્વાં રમણીં નવોઢામુપાયનૈરાભરણૈર્દુકૂલૈઃ ।
યુવા રતેચ્છાં મદનેષુવિદ્ધઃ દૃષ્ટ્યૈવ તસ્યૈ પ્રકટીકરોતિ ॥ ૧૦॥
લક્ષ્મીં  સમસ્તદ્રવિણપ્રદાત્રીં  તસ્યાઃ કટાક્ષં હૃદિ યાચમાનાઃ ।
ભજન્તિ ભક્ત્યાપણિકા વિપણ્યાં શ્રેયસ્કરી સૈવ સદા જનાનામ્ ॥ ૧૧॥
નવ્યં દુકૂલં ચ વિભૂષણં ચ ભર્ત્રા પ્રદત્તં પરિધાય સાધ્વી ।
સ્વાદ્યાનિ ભક્ષ્યાણિ વિધાતુકામા મહાનસે કાર્યરતાઽઽપ્રદોષમ્ ॥ ૧૨॥
વિદ્યુત્પ્રદીપાવલિદીપ્તસૌધાઃ મુષ્ણન્તિ કાન્તિં  ખલુ દેવપુર્યાઃ ।
સર્વત્ર લોકો મુદિતઃ પ્રહૃષ્ટઃ દીપાવલીપર્વણિ સમ્પ્રવૃત્તે ॥ ૧૩॥
- પદ્યસૂચી

૬. યત્ર ચિત્તં ત્વભીતમ્
શીર્ષં યત્રાસ્ત્યનવનમિતં યત્ર ચિત્તં ત્વભીતં
જ્ઞાનં મુક્તં ન જગદખિલં ક્ષુદ્રભિત્તિપ્રભિન્નમ્ ।
આનૈપુણ્યં પ્રભવતિ સદા યત્ર કાર્યપ્રવૃત્તિઃ
વાણી યત્ર પ્રવહતિ હૃદસ્સત્યગર્ભાત્ સદૈવ ॥
નીચાચારાભિધમરુતલે સદ્વિવેકસ્ય ધારા
નષ્ટા નૈવાવિરતવિકસદ્ભાવનાકાર્યશીલમ્ ।
ચેતો યત્રામિતકરુણયા તે પ્રભો તત્ર નાકે
સ્વાતન્ત્ર્યાખ્યે કુરુ જનક હે જાગૃતં ભારતં મે ॥
(બેઙ્ગાલી /ઇઙ્ગ્લિશ્ ; રબીન્દ્રનાથ ઠાકુર્; ગીતાઞ્જલિ)
- પદ્યસૂચી

૭. સ્વરજાલમ્
કિયતી રુચિરા ગીતિસ્તવ હે સદ્ગુણસમ્પન્ન! કેવલમહં તે ।
વિસ્મિત અવાગ્ભવન્નેવાકર્ણયામિ રુચિરગીતિમ્ ॥ ૧॥
સ્વરભાભિર્ભૂ વ્યાપ્તા પ્રસૃતા ગગને સ્વરપ્રાણાઃ ।
સ્વરગઙ્ગા  ભિન્દન્તી શિલાઃ પ્રવહતિ દ્રુતમોજસા ॥ ૨॥
અહમપિ ગાયાનીતિ હિ મમાભિલાષસ્ત્વયા સહ સુતીવ્રઃ ।
પરિણમતિ ન મે કણ્ઠસ્તવ સ્વરે ખલુ ન સઞ્ચરતિ ॥ ૩॥
મમ પરિતઃ સ્વરજાલં તવ ત્વયૈવ પ્રસારિતં તસ્મિન્ ।
વિનિબદ્ધોઽહં વિસ્મિતચિત્તઃ શ‍ૃણોમિ સુગુણશાલિન્ ॥ ૪॥
(બેઙ્ગાલી /ઇઙ્ગ્લિશ્ઃ  રબીન્દ્રનાથ ઠાકુરઃઃ ગીતાઞ્જલિ)
- પદ્યસૂચી

૮. શિશુદૃષ્ટિઃ
માતઃ કથયસિ લિખતિ ગ્રન્થાન્ બહુરુચિરાન્ તવ પિતેતિ બહુશો મે ।
તેષુ કિમપિ નાવગતં ભવતિ કથય કિમિદમિત્થં સ્યાત્ ॥ ૧॥
કથયતિ તુભ્યં સાયં યત્તદવગતસ્ત્વયા ભવતિ વદ કિમ્ ।
કથયસિ મે ચિત્રકથાઃ એવં ન રચયતિ પિતા કુતઃ ॥ ૨॥
કચ્ચિત્તસ્યામ્બાયાઃ કથાઃ શ્રુતાઃ સ્મૃતિપથાદમુષ્ય ગતાઃ ।
કિન્નરપિશાચગુહ્યકજનપાનાં રુચિરવૃત્તાન્તાઃ ॥ ૩॥
યદિ વિસ્મરતિ સ્નાનં તદા ત્વમાહ્વયસિ તં પુનઃ શ્લક્ષ્ણમ્ ।
સોષ્માહારાર્થં ચ સ તથાપિ તિષ્ઠતિ લિખન્નેવ ॥ ૪॥
પ્રવિશામિ યદિ તદીયાં કક્ષાં કેલ્યૈ વિગર્હસે માં ત્વમ્ ।
સ્તોકરવમપિ ન સહસે વદસિ પિતા કાર્યમગ્ન ઇતિ ॥ ૫॥
વિન્દતિ વિલિખ્ય કિં  , કિં  યદિ કખગાન્ લિખામિ તર્જસિ મામ્ ।
લિખતિ પિતા યદિ તદા નુ કિમપિ ન વદસિ કથય કુતો ત્વમ્ ॥ ૬॥
યદ્યેકસ્મિન્પત્રે રચયામ્યુડુપં વિગર્હસે માં ત્વમ્ ।
જનકે પત્રેષુ લિખતિ તિષ્ઠસિ તૂષ્ણીં  તુ કથય કુતઃ ॥ ૭॥
(બેઙ્ગાલી /ઇઙ્ગ્લિશ્ઃ  રબીન્દ્રનાથ ઠાકુર્)

- પદ્યસૂચી

૯. શિશુસ્મિતમ્
લસત્સ્મિતં પશ્ય શિશોર્મુખેઽઙ્કે સુપ્તસ્ય માતુઃ સુચિરં પ્રશાન્તમ્ ।
વદાસ્તિ હે તત્સદૃશં કિમન્યત્સમસ્તલોકે શિશિરં મનોજ્ઞમ્ ॥ ૧॥
સોમાચ્ચ સૌમ્યં મધુનશ્ચ મિષ્ટં સુગન્ધિ તત્ કેતકપુષ્પગન્ધાત્ ।
વીણાનિનાદાત્ ખલુ મઞ્જુલં તત્ કૌશેયવસ્ત્રાન્મૃદુ સર્વકાલે ॥ ૨॥
- પદ્યસૂચી

૧૦. શિશવઃ
શિશું પરિષ્વજ્ય જગાદ માતા “શિશૂન્ સમુદ્દિશ્ય વદ પ્રભો મામ્” ।
“તવાર્ભકાસ્તે ન ભવન્તિ માત આત્મસ્પૃહાલોઃ ખલુ જીવિતસ્ય ॥ ૧॥
ભવન્તિ બાલાશ્ચ બહિઃ પ્રયાન્તિ દ્વારેણ તે ત્વન્ન ભવેયુરત્ર ।
ત્વત્સ્વં ન તે યદ્યપિ તે વસન્તિ સાકં ત્વયા માનિનિ કાંશ્ચનાબ્દાન્ ॥ ૨॥
વાત્સલ્યદાત્રી ન તુ ચિન્તનાનાં દાત્રી ભવેસ્તે સ્વમનોઽધિરાજાઃ ।
તેષાં શરીરાણિ હિ વાસયેસ્ત્વં પરં ન ચેતાંસિ કદાપિ તેષામ્ ॥ ૩॥
શ્વોભાવિલોકે ખલુ તે વસન્તિ સ્વપ્નેઽપ્યગમ્યં ભુવનં ત્વયા તત્ ।
યતસ્વ મા ત્વત્સદૃશાંશ્ચ કર્તું તત્સામ્યમાપ્તું યદિ ચેત્ યતેથાઃ ॥ ૪॥
કાલઃ સ્થિતો નૈવ સદાગ્રગામી કદાપિ ન હ્યસ્તનમાર્ગવર્તી ।
ત્વં કાર્મુકં ત્વચ્છિશવસ્તુ બાણાઃ ધન્વીશ્વરો લક્ષ્યમનન્તમાર્ગે ॥ ૫॥
પશ્યન્ સ્વશક્ત્યા ધનુરાનમય્ય તાન્ લીલયા મુઞ્ચતિ દૂરલક્ષ્યે ।
તુષ્ટા ભવેસ્ત્વં નમિતા મહેશઃ પ્રેમ્ણા શિશૂન્ ત્વાં ચ સદૈવ પશ્યેત્” ॥ ૬॥
(ઇઙ્ગ્લિશ્ઃ  ખલીલ્ જિબ્રાન્ઃ દ ચિલ્ડ્રન્)
- પદ્યસૂચી

૧૧. શાકટિકગીતમ્
સમ્પશ્યન્તૌ ધૂમ્રમેઘાન્ મનોજ્ઞાન્નીલાકાશે ચઞ્ચલાસ્પષ્ટરૂપાન્ ।
ચૂતાન્ નીપાન્ પુષ્પિતાનત્ર માર્ગે યાતં ગાવૌ યાતમધ્વા સુદીર્ઘઃ ॥ ૧॥

સઞ્જિઘ્રન્તૌ ગન્ધવત્પુષ્પવૃન્દાન્વન્યાન્ રથ્યાપાર્શ્વભાગપ્રરૂઢાન્ ।
મન્યે શીઘ્રં ગચ્છથો જ્ઞાતમાર્ગે યાતં ગાવૌ યાતમધ્વા સુદીર્ઘઃ ॥ ૨॥
શ‍ૃણ્વન્તૌ મદ્ગાયનં હૃત્સમુત્થં કાંસ્યગ્રીવાકિઙ્કિણીનાદતાલમ્ ।
માર્ગે નૃત્યત્ભૃઙ્ગગુઞ્જાસમેતં  યાતં ગાવૌ યાતમધ્વા સુદીર્ઘઃ ॥ ૩॥
વારં વારં સ્પૃશ્યમાણૌ કરાભ્યાં ઈશાસ્તિત્વસ્મારણાર્થં મયૈવમ્ ।
નો ચેન્મન્દં પાદરંહો ભવેદ્વૈ યાતં ગાવૌ યાતમધ્વા સુદીર્ઘઃ ॥ ૪॥
ઘોષે બાલાઃ સ્વાગતં વ્યાહરન્તિ શાદં ક્ષેત્રાદાહૃતં નવ્યમાર્દ્રમ્ ।
અસ્મદ્ગેહે સમ્ભ્રમાદત્સ્યથો દ્રાક્ યાતં ગાવૌ યાતમધ્વા સુદીર્ઘઃ ॥ ૫॥
તોત્રેણાહં નૈવ વાં તાડયામિ તોત્રંહ્યેતત્ ભીષણાર્થં કદાચિત્ ।
સ્તોત્રપ્રીતાઃ પ્રાણિનોઽપીતિ ગાથા યાતં ગાવૌ યાતમધ્વા સુદીર્ઘઃ ॥ ૬॥
શમ્ભોર્યાનં તૂક્ષજાતિપ્રધાનઃ સર્વે પૂર્વં મન્દિરે શઙ્કરસ્ય ।
સેવન્તે યં તત્પરં વૈ ગિરીશં યાતં ગાવૌ યાતમધ્વા સુદીર્ઘઃ ॥ ૭॥
શ્રેષ્ઠાઃ પુંસઃ પુઙ્ગવત્વં  ભજન્તે યુષ્મદ્ભાગ્યં જન્મના સાધિતં તત્ ।
વિધ્યન્તૌ વાં રમ્યશ‍ૃઙ્ગૈઃ  સિતાભ્રં યાતં ગાવૌ યાતમધ્વા સુદીર્ઘઃ ॥ ૮॥
ગેહે પત્ની પ્રેક્ષમાણા સકામં શ્રુત્વા યુષ્મદ્કિઙ્કિણીનાદમારાત્ ।
દ્વાર્યાનેતા માર્જનાયામ્બુકુમ્ભં યાતં ગાવૌ યાતમધ્વા સુગમ્યઃ ॥ ૯॥
ગ્રામં ગત્વા સ્નાપયામ્યાપગાયાં સ્વચ્છે નીરે ક્ષાલયિત્વા શરીરે ।
અધ્વક્લેશં મુઞ્ચતં શીઘ્રમેવ યાતં ગાવૌ યાતમધ્વા સુગમ્યઃ ॥ ૧૦॥
શીતં શુભ્રં ગોરસં પાયયામિ ગત્વા ગેહં મીલિતાક્ષૌ ચિરાય ।
ગોશાલાયાં નિર્વૃતૌ પાસ્યથો યં યાતં ગાવૌ યાતમધ્વા સુગમ્યઃ ॥ ૧૧॥
ઉત્તુઙ્ગાભ્યાં  સુન્દરાભ્યાં કકુબ્ભ્યાં જિત્વા સર્વાનુક્ષજાતિપ્રધાનાન્ ।
યુષ્મદ્વીર્યં સ્થાપિતં ગ્રામવર્ગે યાતં ગાવૌ યાતમધ્વા સુગમ્યઃ ॥ ૧૨॥
વૃત્તે જન્મન્યાપ્તકર્માનુબન્ધૈઃ અસ્મિન્જન્મન્યાપ્તવન્તૌ વૃષત્વમ્ ।
સત્કાર્યૈર્ભોઃ પ્રેત્ય મર્ત્યૌ ભવેતાં યાતં ગાવૌ યાતમધ્વાન્તમાગાત્ ॥ ૧૩॥
મત્ભાર્યાહં ચૈવ યુગ્યૌ ભવાવ સંસારાખ્યે વાહને દૈવદત્તે ।
કાદાચિત્કૌ શોકહર્ષૌ ભજન્તૌ યાતં ગાવૌ યાતમધ્વાન્તમાગાત્ ॥ ૧૪॥
સન્ધ્યાકાલે પક્ષિણસ્ત્વાત્મનીડાન્ આગચ્છન્તિ ક્લાન્તદેહા રટન્તઃ ।
ગચ્છામોઽસ્મદ્વાસભૂમિં  જવેન યાતં ગાવૌ યાતમધ્વાન્તમાગાત્ ॥ ૧૫॥

સાયં ગાવઃ ક્ષેત્રભૂમ્યા નિવૃત્તાઃ તૃપ્તા શાદં જગ્ધવત્યશ્ચિરાય ।
ગોષ્ઠં યાન્તિ સ્વાર્ભકાન્ દ્રષ્ટુકામાઃ યાતં ગાવૌ યાતમધ્વા સુખાન્ત્યઃ ॥ ૧૬॥
- પદ્યસૂચી

૧૨. એકાકિની લવનનિરતા
(ઇદં નૂતનં વૃત્તં સુલયચરણાનામ યસ્ય લક્ષણમિત્થં ભવતિ ।
સુલયચરણાયાં ગણા પ્રાક્ત્રિમાત્રો તત્પરમ્ ।
ચતુર્માત્રૌ ઇતરથા પઞ્ચમાત્રસ્ત્વન્તિમે ॥
(૩-૪-૫/૪))
પશ્ય પાર્વતબાલિકા કિમપિ મધુરં ગાયતિ ।
અસૌ તત્રૈકાકિની ક્ષેત્રલવને વ્યાપૃતા ॥ ૧॥
ગચ્છ વા વિરમસ્વ બધ્નાતિ લૂનાન્ લીલયા ।
સ્વનતિ સૈકા શોકદાં મધુરગીતિં  કામપિ ॥ ૨॥
ગાયનેનાપ્લાવિતાકર્ણય ત્વમુપત્યકા ।
કોઽપ્યકૂજત્ સ્વાગતં કોકિલો ન કદાચન ॥ ૩॥
ક્લાન્તપાન્થગણાય સુશ્રાવ્યગીતિમિયત્પ્રિયામ્ ।
પુષ્પકાલે સાન્દ્રવનનિઃશબ્દતાં ખલુ ચૂર્ણયન્ ॥ ૪॥
કોઽપિ કચ્ચિન્માં વદેત્ સા નુ કિં  વા ગાયતિ? ।
કિમપિ કરુણં પ્રાક્તનં સમરચરિતં કથયતિ? ॥ ૫॥
કિમુત કાઞ્ચિલ્લૌકિકીં  શોકઘટનામભિનવામ્? ।
કિમપિ ગાનં તદ્ભવેત્ ગાયતીવ નિરન્તરમ્ ॥ ૬॥
લવનનિરતા બાલિકા નમિતવદના ભાતિ મે ।
ગીતમસ્યા મે ચિરં સ્મરણપટલે વિલસતિ ॥ ૭॥
(ઇઙ્ગ્લિશ્ ; વર્ડ્સ્વર્ત્ ; સાલિટરિ રીપર્)
- પદ્યસૂચી

૧૩. અનુરાગતત્ત્વમ્
સ્રોતાંસિ નદ્યા સહ સઙ્ગતાનિ  નદી સમેતા ખલુ સાગરેણ ।
શ્લિષ્યન્તિ વાતા ગગને મિથસ્તે ચિરાય યુક્તા કમનીયરાગૈઃ ॥ ૧॥
એકાકિનો કેઽત્ર ભવન્તિ લોકે પ્રાયેણ સર્વેઽપિ મિથો મિલન્તિ ।
સૈવેશ્વરેચ્છા યદિ સત્યમેતત્ ત્વયા સહાહં ન કથં મિલેયમ્ ॥ ૨॥
ચુમ્બન્તિ શૈલા ગગનં તરઙ્ગા  અન્યોન્યમાલિઙ્ગ્ય  જલે ભ્રમન્તિ ।
પુષ્પં ન કિઞ્ચિત્ સહતે હ્યવજ્ઞાં યદ્યન્યપુષ્પેણ તિરસ્કૃતં ચેત્ ॥ ૩॥
શ્લિષ્ટા ધરા સૂર્યકરૈઃ સુગાઢં પાથોનિધિં  ચુમ્બતિ ચન્દ્રરશ્મિઃ ।
વ્યર્થાનિ તાન્યત્ર હિ ચુમ્બનાનિ ન ચુમ્બસિ ત્વં યદિ મામિદાનીમ્ ॥ ૪॥
(ઇમ્ગ્લિષ્; પિ બિ ષેલ્લી; ફ़િલાસફ़િ આફ़્ લવ્)
- પદ્યસૂચી

૧૪. નિદ્રે!
સઙ્ખ્યાતા નિતરાં મયાઽવિનિવહે સર્વે શનૈરેકશઃ
દૃષ્ટં નીલનભઃ મનસ્યવિરતં જ્યોત્સ્નાનુલિપ્તં વનમ્ ।
ઓઘસ્ય સ્વનિતં સહસ્રકણિકોદ્ભૂતં સમાકર્ણિતમ્   ।
નિદ્રે ત્વં ન તથાપિ મામુપગતા કો વાપરાધો મમ ॥ ૧॥
પૂર્વસ્યાં દિશિ પર્વતાદરુણિતાભાઽઽગન્તુમેવેહતે
આદ્યઃ શાલિવને વિહઙ્ગમરવો  દૂરાદ્ હિ સંશ્રૂયતે ।
દેવિ ત્વદ્વિરહાત્પ્રતપ્તમધુના સઙ્ગમ્ય  પાહિ દ્રુતં
નિદ્રે દેહિ મમાખિલકટુક્લેશઘ્નમાલિઙ્ગનમ્  ॥ ૨॥
વિશ્રાન્તિં  પ્રદદાસિ કાયહૃદયવ્યાપારખિન્નાય વૈ
ઇત્યાહુઃ  સકલામયાર્તિશમને   શ્રેષ્ઠા સહાયા સખી ।
અદ્ય ત્વં કિમુપેક્ષસે જનમિમં ત્વત્સઙ્ગમાકાઙ્ક્ષિણં
તૂર્ણં મીલિતલોચનં સુનિભૃતં માં ચુમ્બ ખેદાપહે ॥ ૩॥
(ઇઙ્ગ્લિશ્ ; વર્ડ્સ્વર્ત્ ; સ્લીપ્)
- પદ્યસૂચી

૧૫. પિતુરુપદેશઃ
“ત્વં ચિન્તયસિ યત્ સર્વમન્યેષાં મા પ્રકાશય ।
સમયાનુચિતં કર્મ મા કુરુષ્વ કદાચન ॥ ૧॥
ભજસ્વ સર્વૈઃ સૌહાર્દં તથાપિ ત્યજ સંસ્તવમ્ ।
દૃઢં વૃણીષ્વ મિત્રાણિ સમ્પરીક્ષ્ય ન ચાન્યથા ॥ ૨॥
મા વિનોદમયીં  ચર્યાં કુરુ સર્વૈઃ સુહૃજ્જનૈઃ ।
નિવાર્યે કલહે બુદ્ધિં  મા કૃથાઃ પુત્ર સર્વથા ॥ ૩॥
વૈરં યદ્યનિવાર્યં ચેત્ ભૂયાત્ સઙ્ગ્રામમાજયમ્  ।
સર્વાન્ ત્વં શ‍ૃણ્વવહિતઃ પરં તુ મિતવાક્ ભવ ॥ ૪॥
વસ્ત્રં યથાર્જનં વિન્દ દૈન્યરિક્તં ન ચોજ્જ્વલમ્ ।
નરસ્ય પરિધાનેન શીલમેવાવગમ્યતે ॥ ૫॥
મા ભવેરુત્તમર્ણસ્ત્વમધમર્ણશ્ચ મા ભવેઃ ।
મિત્રં નષ્ટં ધનં નષ્ટં ઋણદાતુરનેકશઃ ॥ ૬॥
વ્યવસાયઃ કુણ્ઠિતઃ  સ્યાદસકૃત્ ઋણકર્મણા ।
આત્મન્યૈવાર્જવં વિન્દ તદ્ભવેત્સર્વતોમુખં” ॥ ૭॥
(ઇઙ્ગ્લિશ્ ; શેક્સ્પીયર્; હામ્લેટ્)
- પદ્યસૂચી

૧૬. મૂઢતિમ્મુજલ્પનમ્-૧
(મૂલમ્ઃકન્નડ; ડીવીજી; મન્કુતિમ્મન  કગ્ગ)
ચિત્તે સ્વલાભપરતા જઠરે બુભુક્ષા
તાલાદ્વયં સુનિભૃતં ખલુ સૃષ્ટિયન્ત્રે ।
ઉન્મૂલયન્નુડુગણાન્ રચયન્શ્ચ કોટાન્
તત્ત્વાં કરોત્યનૃજું બત મૂઢતિમ્મો ॥ ૧॥
(મૂલે પદ્યસઙ્ખ્યા ઃ ૩૮૪)
બાલસ્ય વાતિજરઠસ્ય પુરાણિકસ્ય
રૂપે સ્પૃહાસ્તિ ન હિ કસ્ય પુરોહિતસ્ય ।
સર્વે સમીક્ષ્ય મુકુરે રહસિ સ્વબિમ્બં

કુર્વન્તિ વક્ત્રવિકૃતિં   ખલુ મૂઢતિમ્મો ॥ ૨॥
(પ સં ઃ ૪૪૨)
કસ્મિંશ્ચિદન્ધવિપિને   પ્રકૃતિઃ  પ્રસૂને
વલ્લ્યાઃ સ્વચિત્રરચનાપ્રતિભાં પ્રયુઙ્ક્તે ।
કુર્વન્તિ યે ગુણમયં સકલં સ્વકર્મ
તે જીવિતે હિ કૃતિનો  ખલુ મૂઢતિમ્મો ॥ ૩॥
(પ સં ઃ ૫૬૪)
શૈલે તૃણં ભવ ગૃહે ભવ મલ્લિકા ત્વં
કૃચ્છ્રાણિ   વર્ષતિ વિધૌ ઉપલો ભવ ત્વમ્ ।
દીનસ્ય દુર્બલજનસ્ય તુ શર્કરા ત્વં
યુક્તો ભવાખિલજનૈસ્સહ મૂઢતિમ્મો ॥ ૪॥
(પ સં ઃ ૭૮૯)
- પદ્યસૂચી

૧૭. મૂઢતિમ્મુજલ્પનમ્-૨
(મૂલમ્ઃકન્નડ; ડીવીજી; મન્કુતિમ્મન  કગ્ગ)
(ઇદં માત્રાગણવૃત્તં મૂલકૃતાવેવ પ્રયુક્તમત્ર મયા
અર્કનામ્ના અભિહિતં યસ્ય લક્ષણમિદમ્ ।
પઞ્ચમાત્રા ગણાઃ સન્તિ ચત્વારોઽત્ર
પ્રથમપાદે ચાપિ પાદે તૃતીયે ।
દ્વિતીયે ત્રયો તે ચતુર્માત્રો તતઃ
ચરમે ત્રયો ગુરુશ્ચાર્કાભિધે ॥)

તારાઃ સહસ્રાણિ સન્તિ ચેન્નભસિ કિં
કરદીપ એવ પાન્થસ્ય નિશિ શરણમ્ ।
દૂરે સ્થિતં દૈવમસ્તુ ખલુ માનુષો
મિત્રમિચ્છતિ કમપિ મૂઢતિમ્મો ॥ ૨॥
(મૂલે પદ્ય સઙ્ખ્યા ૪૨૪)
બન્ધનં ન હિ ભવતિ જન્તુષુ મિથો પ્રેમ
આંશિકસ્ત્વેકલો યુગલં સુપૂર્ણમ્ ।
દ્વિગુણયતિ સૌખ્યં ચ દુઃખં વિભક્તં ચ

બન્ધુતા હરિકૃપા મૂઢતિમ્મો ॥ ૩॥
(પ સં ૪૨૯)
પ્રેક્ષ્ય કિઞ્ચિત્તમસિ શુનકસ્તુ શઙ્કયા
કુત્રાપિ કોઽપિ સુહૃદસ્તીતિ મનુતે ।
તત ઉન્મુખો ભષતિ તદ્વદેવેતિ કિં
ભક્તિર્મનુષ્યસ્ય મૂઢતિમ્મો ॥ ૪॥
(પ સં ૪૮૪)
ઇષ્ટકા જાનાતિ કિં  સૌધકલ્પનાં
સા વિગલિતા તર્હિ  ભિત્તિરન્ધ્રં સ્યાત્ ।
ઇષ્ટકામાત્રમસિ સૃષ્ટિસૌધેઽસ્મિન્હિ
વક્રાસિ ચેત્ પતસિ મૂઢતિમ્મો ॥ ૫॥
(પ સં ૫૩૨)
અનુભવક્ષીરે વિચારમન્થનકર્મ
જનયતિ જ્ઞાનનવનીતં હિ સુખદમ્ ।
શુકજલ્પિતં ગ્રન્થપઠનમનુભવ એવ
તવ ધર્મદીપોઽસ્તિ મૂઢતિમ્મો ॥ ૬॥
(પ સં ૫૪૪)
વનકુસુમપરિમલઘ્રાયકઃ કસ્તત્ર
વર્ણરઞ્જિતશલભસૌન્દર્યભોક્તા ।
અનપેક્ષ્ય સંસ્તુતિં  પ્રકૃતિઃ  પ્રવૃત્તાસ્તિ
આત્મતુષ્ટ્યૈ એવ મૂઢતિમ્મો ॥ ૭॥
(પ સં ૫૬૬)
જ્ઞાત્વા સ્વબલમિતિં  જ્ઞાત્વા સ્વ ગુણગણં
બાહ્યસ્થિતિં  ચૈવ સૂક્ષ્મં વિલોક્ય ।
આચરેત્કાર્યસ્યપરિધિમનતિક્રમ્ય
યઃ સ ધીરો ભવતિ મૂઢતિમ્મો ॥ ૮॥
(પ સં ૫૭૬)
અસ્તિ કિં  પથચિત્રમુત્પતદ્વિહગસ્ય
પથવિધિર્મત્સ્યસ્ય સલિલે કિમસ્તિ ।
કિમપિ પ્રચોદયતિ કિમપિ કર્ષત્યત્ર

પટપત્રમેવાસિ મૂઢતિમ્મો ॥ ૯॥
(પ સં ૬૪૧)
ક્ષણતોઽપરક્ષણં દિનતોઽપરં દિનં
જીવન્ સ્વકાલસ્ય યાપનં કુરુ ભોઃ ।
મનસિ લઘુતા કાપિ સઞ્ચરતુ શુનકવત્
સ હિ યોગવિધિરેવ મૂઢતિમ્મો ॥ ૧૦॥
(પ સં ૭૬૭)
બાહ્યે જનાસક્તિરન્તર્વિરક્તિસ્તુ 
બાહ્યે તુ કર્મરતિરન્તર્નિરીહા   ।
અન્તરવધીરણા સંસ્કૃતિભરો બહિઃ
યોગમાર્ગઃ સ ખલુ મૂઢતિમ્મો ॥ ૧૧॥
(પ સં ૭૭૩)
પ્રાતરુપ્તં બીજમેતિ કિં  ફલદશાં
સાયમસ્ત્યત્ર ખલુ કાલસ્ય પાત્રમ્ ।
ઓદનં ભવતિ કિં  તણ્ડુલં સત્વરં
તિતિક્ષા સામ્પ્રતં મૂઢતિમ્મો ॥ ૧૨॥
(પ સં ૭૮૧)
કુરુ કિઞ્ચિદપિ કર્મ હસ્તાગતં તત્ર
માસ્ત્વહં તૃણમાત્રમિતિ કૃપણચિન્તા ।
ભુવનદેવાલયે નાસ્તિ હીનં કર્મ
સ્થાનમત્રાસ્તિ તવ મૂઢતિમ્મો ॥ ૧૩॥
(પ સં ૭૯૦)
શ્રાન્તં ધરાયાં હિ સસુખં સ્વપન્તં ત્વ-
મુત્તિષ્ઠ વિચિનુ શય્યામિતિ વદસિ કિમ્? ।
તૃપ્તિં  ન નાશયેદુપકૃતિભ્રાન્ત્યા  તુ
દુષ્કરં હ્યુપકૃતિર્મૂઢતિમ્મો  ॥ ૧૪॥
(પ સં ૮૭૩)
જગદિદં પ્રાક્તનં નિતરાં પુરાતનં
રૂઢં સહસ્રાણિ સારાણિ પીત્વા ।
અસુકરં ખલુ તત્સ્વભાવપરિવર્તનં

chandrikAGSSmurthy.pdf 23



ચન્દ્રિકા વિસ્તૃતકવિતાસઙ્કલનમ્

તત્ર ત્વરા માસ્તુ મૂઢતિમ્મો ॥ ૧૫॥
(પ સં ૮૭૫)
- પદ્યસૂચી

૧૮. કવેઽવગચ્છ
વિજ્ઞાનભૂતં જગતઃ સુકાબ્યં વ્યનાશયન્નીરસસત્યશોધે ।
હૃદો મહત્ત્વં ખલુ નષ્ટમાસ્તે જિજ્ઞાસયેતિ ત્યજ ગાઢશઙ્કામ્ ॥ ૧॥
કવેઽવગચ્છ દ્વિગુણીકૃતા વૈ હૃદો પ્રતિષ્ઠા ભુવિ તેન સમ્યક્ ।
બ્રહ્માણ્ડકોષ્ઠે હ્યુડુવૃન્દપુઞ્જા ભવન્ત્યનેકે બૃહતશ્ચ તેષુ ॥ ૨॥
આકાશગઙ્ગા  ત્વણુરેવ તસ્માત્ પરં ત્વણીયાન્ ખલુ સૌરવૃન્દઃ ।
તત્રાસ્તિ પૃથ્વીત્વણુકા ચ તસ્યામણિષ્ઠભૂતઃ ખલુ મર્ત્યજન્તુઃ ॥ ૩॥
વિજ્ઞાનમેતન્મનુજસ્ય ગાઢં પરાક્રમદ્યોતકમેવ વિદ્ધિ ।
સ્વાણિષ્ઠભાવે પ્રતતાભિમાનઃ હૃદો મહત્ત્વસ્ય જયધ્વજશ્ચ ॥ ૪॥
- પદ્યસૂચી

૧૯. વિશ્વસાંયાત્રિકઃ
(વાયેજર્નામ અન્તરિક્ષયાનમુદ્દિશ્ય)
ષટ્ત્રિંશદ્વર્ષદેશીયં   નભોમણ્ડલભેદિનમ્ ।
વિશ્વસાંયાત્રિકં યન્ત્રં પ્રશંસામો ભુવિસ્થિતાઃ ॥ ૧॥
“યદા ત્વં ભુવિ સઞ્જાતઃ ગુરુશુક્રગ્રહેક્ષણે ।
વિનિયુક્તોઽભવઃ પશ્ચાત્ વીક્ષ્ય ત્વત્કાર્યદક્ષતામ્ ॥ ૨॥
યુરેનસં ચ નેપ્ચ્યૂનમીક્ષિતું ત્વાં નિયુઞ્જતે ।
વિજ્ઞાઃ ત્વદીયજનકાઃ કૃતા સમ્યક્ ચ તત્કૃતિઃ  ॥ ૩॥
એકાકી ત્વમિદાનીં  ભોઃ અતીત્ય રવિમણ્ડલમ્ ।
કુત્ર ગચ્છસિ કિં  જ્ઞાતું માનવાનાં સમૃદ્ધયે ॥ ૪॥
મનુજાનાં મનીષાયાઃ પ્રતિરૂપં હ્યસંશયમ્ ।
ત્રયસ્ત્રિંશત્સહસ્રાણાં   મૈલાનિ ક્રામ્યસિ દ્રુતમ્ ॥ ૫॥
ઘટિકાયાં તથા ત્વત્તઃ પૃથિવીં  પ્રેષિતા દ્યુતિઃ ।

ઘટિકાનાં સપ્તદશાત્ પશ્ચાદાયાતિ મેદિનીમ્ ॥ ૬॥
શતાત્ દ્વાદશકોટીનાં મૈલદૂરાત્ કિમુચ્યતે ।
ત્વયાસ્માકં ધરાસ્થાનાં ત્વત્કર્તૄણાં હિતં વદ” ॥ ૭॥
“નિસ્સંશયં ભોઃ ભવતાં મનીષાપ્રગલ્ભતાયાઃ શિશુરસ્મ્યમોઘઃ ।
તથાપિ કિઞ્ચિદ્વચનં મમૈતદ્દત્તાવધાનાઃ શ‍ૃણુત પ્રશાન્ત્યૈ ॥ ૮॥
સ્વપ્રાતિવેશ્યસ્ય મનોવ્યથાયાં પ્રસ્પન્દમાનં હૃદયં વિનૈવ ।
ભવદ્ભિરેવં રવિમણ્ડલાન્તાત્ શ્રુતોઽસ્મિ દૂરાદ્યદિ ચેત્ તતઃ કિમ્” ॥ ૯॥
- પદ્યસૂચી

૨૦. વિજ્ઞાનસંસ્કૃતિઃ
(પઞ્ચમાત્રાગ્રથિતગણચતુષ્ટયમત્ર
તાદૃશાઃ પઞ્ચપાદાઃ ષષ્ઠપાદે તુ
અધિકગુરુરન્તેઽસ્તિ ષટ્પદીત્યભિધીયતે)
કુત ઇદં કથમિદં કિમિદં કદા કુત્ર
સમ્પદ્યતે ઇતિ પ્રવિચાર્ય સર્વતઃ
કૃત્વા  પ્રયોગાંશ્ચ મેયાનિ મિત્વા ચ
મતિમૂલતર્કવિધિનૈવ સંશોધ્ય ખલુ
પરિશીલનં વિના ન શ્રદ્ધધાનાશ્ચ
વિજ્ઞાનસંસ્કૃતેસ્તાડયત જયડિણ્ડિમમ્ ॥ ૧॥
કિં  વવૌ મારુતો મન્થરં મૃદુલં ચ
કિં  રવેરાતપઃ પ્રખરતાં નાભજત્
કિં  પુષ્પવૃષ્ટિરભવન્નભોમણ્ડલાત્
ગલિલિયો ગલિલૈ યદા જનિમવાપ્તવાન્
યસ્માદ્ હિ વિજ્ઞાનસંસ્કૃતિઃ પ્રારભત
તત્સંસ્કૃતેરેવ તાડયત જયડિણ્ડિમમ્ ॥ ૨॥
પ્રક્રિયામુપયુજ્ય ગણિતસ્ય સમુચિતે
પ્રતિરૂપસર્જને સરલતામવલમ્બ્ય
દૃષ્ટતથ્યાનાં નિરૂપણે સક્ષમાઃ
નૂત્નતથ્યાવિષ્કરણનિપુણકલ્પનાઃ

વિરચયન્ વિજ્ઞાનસંસ્કૃતિર્વિજયતે
તત્સંસ્કૃતેરેવ તાડયત જયડિણ્ડિમમ્ ॥ ૩॥
ભૂજીવવિજ્ઞાનવલયેષુ નાસ્તિ ચેત્
શક્યં પ્રયોગનિર્માણમવલોકનૈઃ
સાક્ષ્યાનિ સમ્પાદ્ય કલ્પનાં સંસાધ્ય
સાક્ષ્યેતરે નૂત્નકલ્પનાસફલતા
ભવતિ ચેત્ તાં ઘોષયેદિતરધીમતાં
તજ્જ્ઞાનસંસ્કૃતેસ્તાડયત જયડિણ્ડિમમ્ ॥ ૪॥
વિશ્વસ્ય તત્ત્વમતિસરલં ચ સુન્દરં
મન્યમાનાસ્તસ્ય માર્ગણે શેમુષીં
સતતં પ્રયુજ્ય તે સત્યસંશોધકાઃ
વિજ્ઞાનગતિપથે પ્રાચલન્ રંહસા
નાશયન્તો મૌઢ્યજાલાનિ સર્વથા
તત્સંસ્કૃતેરેવ તાડયત જયડિણ્ડિમમ્ ॥ ૫॥
યોહાન્ન કેપ્લરઃ બ્રાહેઉપાહ્વસ્ય
ટૈખોઽભિધેયસ્ય દીર્ઘકાલાત્તબહુ
-મૂલ્યાવલોકનાનાધૃત્ય સુન્દરં
નિયમત્રયં કથિતવાનહો ભાસ્વરો
ગ્રહાણામિનપરિક્રમણગતિમુદ્દિશ્ય
વિજ્ઞાનસંસ્કૃતેસ્તાડયત જયડિણ્ડિમમ્ ॥ ૬॥
દૂરદર્શકયન્ત્રમવલોકયત તત્ર
દૃશ્યતે વિશ્વેઽસ્મદલ્પતા સુવિશદં
સૂક્ષ્મદર્શકયન્ત્રમસ્મચ્છરીરસ્ય
પૃથુતાં પ્રદર્શયતિ શંસામ કુશલતાં
એકાગ્રચિત્તતામેવંવિધાનિ યૈઃ
સૃષ્ટાનિ તેષાં ચ તાડયત જયડિણ્ડિમમ્ ॥ ૭॥
કો ન જાનાતિ તં મતિમતામગ્રણીં
ન્યૂટનં યેન ખલુ ચલનનિયમત્રયં
સાર્વલૌકિકતત્ત્વરૂપેણ વર્ણિતં 
યેન સર્વદ્રવ્યગુણસમાકર્ષણશક્તિ-

રન્યોન્યમુત્પદ્યતે નિયતમિત્યુક્ત-

મથ તસ્ય સંસ્કૃતેસ્તાડયત જયડિણ્ડિમમ્ ॥ ૮॥
હાર્વે ઉપાહ્વં વિલિયમં ચિકિત્સકં
યો પ્રયોગાન્ બહૂન્ મનુજેષુ નિર્વર્ત્ય
રક્તચલનક્રિયાં હૃદયસ્ય પાત્રમપિ
સમ્યઙ્ન્યરૂપયત્  વૈદ્યશાસ્ત્રપ્રથન-
મૂલકારણમભૂત્ તં કૃતજ્ઞાઃ સ્મરત
તસ્યેષ્ટસંસ્કૃતેસ્તાડયત જયડિણ્ડિમમ્ ॥ ૯॥
જેમ્સ્ વાટ ઇતિ નામ યસ્ય પ્રથિતમસ્તિ
યો પ્રયોગાન્ બહૂન્ સૂક્ષ્માન્શ્ચ નિર્વર્ત્ય
તપ્તબાષ્પચ્છન્નશક્તિચાલિતયન્ત્ર-
માવિશ્ચકાર યત્ પ્રોદ્યોગરઙ્ગસ્ય
પરિવર્તને શ્રેષ્ઠપાત્રાણિ નિરવહત્
તસ્ય વરસંસ્કૃતેસ્તાડયત જયડિણ્ડિમમ્ ॥ ૧૦॥
લવ્વાસિયેર્વર્યમાધુનિકરસશાસ્ત્ર-

જનક ઇતિ વિખ્યાતમામ્લજનકો યેન
સમ્પાદિતો સ્વપ્રયોગાલયે દીપ્ત-
જલજનકતો જલં ભવતીતિ દર્શિતં 
સ્મરન્તો તં ચ તદ્વિજ્ઞાનકર્માણિ
તજ્જ્ઞાનસંસ્કૃતેસ્તાડયત જયડિણ્ડિમમ્ ॥ ૧૧॥
એડ્વર્ડજેન્નરઃજનપદપ્રત્યયં
હ્યવલમ્બ્ય મારકમસૂરિકાવારણે
ભૂતલે પ્રથમતો સફલતાં પ્રાપ્ય ખલુ
આવિષ્ચકાર ભીષણરોગયન્ત્રણં
રોગરોધકવેધનીતન્ત્રમાર્ગેણ
તજ્જ્ઞાનસંસ્કૃતેસ્તાડયત જયડિણ્ડિમમ્ ॥ ૧૨॥
ડાલ્ટનમહાશયં યો મૂલવસ્તૂનિ
સમગુણૈઃ પરમાણુભિઃ કૃતાનીત્યુચિત-
ભિન્નપરમાણુસંયોગાત્ હિ સંયુક્ત-

વસ્તૂનિ સિધ્યન્તિ ચેત્યાહ સંસ્મૃત્ય

રસશાસ્ત્રવર્ધનાગ્રેસરં જ્ઞાનિનમ્
તદ્જ્ઞાનસંસ્કૃતેસ્તાડયત જયડિણ્ડિમમ્ ॥ ૧૩॥
મૈકેલફારડે ઇતિ નામ યસ્ય યો
ચલદયસ્કાન્તસ્ય નિકટે સ્થિતે લોહ-
સૂત્રેઽનુભૂયતે તડિચ્છક્તિરિતિ તં
પ્રોદ્યોગપરિવર્તકં તત્ત્વમકથયત્
તં લોહકારસ્ય તનયં પ્રશસ્ય ભોઃ
તજ્જ્ઞાનસંસ્કૃતેસ્તાડયત જયડિણ્ડિમમ્ ॥ ૧૪॥
પ્રાકૃતિકચયનાદ્  હિ જીવવૈવિધ્યમિતિ
વિજ્ઞાનપરિવર્તકં તત્ત્વમકથયત્
સઙ્ગૃહ્ય  જન્તૂન્સ્તદસ્થ્યાદિશેષાન્શ્ચ
પાષાણભૂતાન્શ્ચ વિજ્ઞાનશેખરઃ
તં ડાર્વિનં   ચાર્લસાભિધં સંસ્મૃત્ય
તજ્જ્ઞાનસંસ્કૃતેસ્તાડયત જયડિણ્ડિમમ્ ॥ ૧૫॥
કરસહસ્રાદ્ યન્ત્રમેકં સમર્થં હિ
તૈલખનિજાઙ્ગારબાષ્પચાલિતમહો
દ્રુતગતૌ પ્રચલન્તિ યાનાનિ ખે જલે
ભૂમૌ ચ યૈર્નિર્મિતાનિ     નૈપુણ્યેન
તાન્ કર્મયોગિનો સંસ્મૃત્ય સવિનયં
તજ્જ્ઞાનસંસ્કૃતેસ્તાડયત જયડિણ્ડિમમ્ ॥ ૧૬॥
સૂક્ષ્મવિષકૃમિભિર્હ્યનેકરોગોદ્ભવો
ભવતીતિ સાધિતં સૂક્ષ્મપ્રયોગૈશ્ચ
નિઃશક્તકૃમિમૂલભેષજાન્યુપયુજ્ય
નૈકરોગા યેન વારિતા પ્રથમતો
તં લૂયિપેસ્ચરં સંસ્મૃત્ય સાદરં
તજ્જ્ઞાનસંસ્કૃતેસ્તાડયત જયડિણ્ડિમમ્ ॥ ૧૭॥
યોહાન્ન મેન્ડલઃ ક્રૈસ્તધર્માર્ચકઃ
સસ્યરોપણવિધૌ યન્ત્રિતપરીક્ષણાન્
નિર્વાહ્ય વંશાનુગતગુણાનાં વિધીન્
સમ્યઙ્ન્યરૂપયત્  હન્ત સ્વજીવિતે

28 sanskritdocuments.org



ચન્દ્રિકા વિસ્તૃતકવિતાસઙ્કલનમ્

ખ્યાતિં  ન લબ્ધવાન્ તદ્ગુણાન્ સંસ્મૃત્ય
તજ્જ્ઞાનસંસ્કૃતેસ્તાડયત જયડિણ્ડિમમ્ ॥ ૧૮॥
મેણ્ડલીફ્નામરસશાસ્ત્રવિત્ પાણિનેઃ
વર્ણમાલાક્રમાત્સ્ફુરિતધીર્વ્યરચયત્
મૂલવસ્ત્વણુભારમનુસૃત્ય સમુચિતં
ક્રમબદ્ધગુણગણાધૃતફલકમદ્ભુતં
યેન નવમૂલવસ્ત્વસ્તિત્વમવગતં
તજ્જ્ઞાનસંસ્કૃતેસ્તાડયત જયડિણ્ડિમમ્ ॥ ૧૯॥
કાન્તીયવૈદ્યુતક્ષેત્રયોર્વીચય-
સ્ત્વાકાશમાધ્યમે જ્યોતિષો વેગેન
વિસરન્તિ દીપ્તિરપિ તદભિન્નવીચિર્હિ
ઇતિ મહાસિદ્ધાન્તમાવૃણોત્ નિશિતધીઃ
જેમ્સ્ ક્લર્ક માક્સ્વલો સંસ્મૃત્ય તં મુદા
તજ્જ્ઞાનસંસ્કૃતેસ્તાડયત જયડિણ્ડિમમ્ ॥ ૨૦॥
માક્સ્-પ્લાન્કવર્યો નિરદિશત્ સ્વમેધસા
શક્તિપ્રસારણં ખણ્ડશો ભવતીતિ
મૂલતત્ત્વં યેન ભૌતવિજ્ઞાનસ્ય
નૂત્નમાર્ગોઽભવત્ ખણ્ડવાદસ્ય વૈ
બીજવાપનમભૂત્ સ્મરન્તો તાં કૃતિં 
વિજ્ઞાનસંસ્કૃતેસ્તાડયત જયડિણ્ડિમમ્ ॥ ૨૧॥
દાસ્યભાવવ્યથિતદેશેઽસ્મદીયે હિ
સમ્ભૂતવાન્ કોઽપિ મહનીયમાનવઃ
તન્તું વિનાકાશમાધ્યમે પ્રસરણં
વિદ્યુત્તરઙ્ગસ્ય  સાધ્યમિતિ નિરદિશત્
જગદીશચન્દ્રબસુમુજ્જ્વલં સ્મરન્તો
વિજ્ઞાનસંસ્કૃતેસ્તાડયત જયડિણ્ડિમમ્ ॥ ૨૨॥
મરીક્યૂરીત્યભિહિતાં નિશિતધીમતીં
યા સ્વભર્ત્રા સાકમાવિરકરોન્નૂત્ન-
મૂલવસ્ત્વનુપમં રેડિયન્નામકં
નોબેલુપાયનં યસ્યૈ પ્રદત્તં દ્વિ-

રદ્વિતીયાં સ્ત્રિયં સ્મરન્તો સાદરં
તજ્જ્ઞાનસંસ્કૃતેસ્તાડયત જયડિણ્ડિમમ્ ॥ ૨૩॥
ઐન્શ્ટૈનમાલ્બર્ટુપાહ્વમમિતપ્રભં
યો દીપ્તિવેગસ્ય નિત્યતામાધૃત્ય
દિક્કાલમિથુનસ્ય સાપેક્ષતાં તથા
દ્રવ્યશક્તિદ્વયસ્યાન્યોન્યસમતાં ચ
સંસ્થાપયામાસ સંસ્મૃત્ય તં ગુરું
તજ્જ્ઞાનસંસ્કૃતેસ્તાડયત જયડિણ્ડિમમ્ ॥ ૨૪॥
શ્રોડિઙ્ગરં  નમત ભૌતશાસ્ત્રાગ્રણીં
યો ખણ્ડવાદસ્ય જનક ઇતિ વિશ્રુતો
દ્રવ્યં કદાચિદપ્યણુરૂપતાં ભજેત્
અન્યદા વીચિવત્ વ્યવહરેદિતિ મહા-
ગણિતમયવરસમીકરણેન સાધિતં
યેન તત્સંસ્કૃતેસ્તાડયત જયડિણ્ડિમમ્ ॥ ૨૫॥
ચન્દ્રશેખરવેઙ્કટરમણાભિધોઽયં
રામન્પ્રભાવ ઇતિ વિદિતામવેક્ષણાં
દ્રવ્યાણુભિર્દીપ્તિવિકિરણપ્રકરણે
સાગ્રહં સન્દર્શ્ય નોબેલુપાયનં
વરભારતરત્નોપાધિમલભત મહાન્
તજ્જ્ઞાનસંસ્કૃતેસ્તાડયત જયડિણ્ડિમમ્ ॥ ૨૬॥
અલેક્સાણ્ડર્ ફ़્લમિન્ગ્ વર્યેણ વૈદ્યેન
સૂક્ષ્મગદજનકજન્તૂન્મૂલને જયઃ
પ્રાપ્તો નુ પેનિસિલિનેત્યાહ્વભેષજાત્
નોબેલુપાયનં પ્રાપ્તં ચ કોટિશઃ
રુગ્ણા નિરામયા અભવન્ તદગદેન
તજ્જ્ઞાનસંસ્કૃતેસ્તાડયત જયડિણ્ડિમમ્ ॥ ૨૭॥
વાટ્સનં ક્રિક્વર્યં અતુલપ્રભાવિનૌ
જીવશાસ્ત્રાઙ્ગણે  યૌ સર્વજીવિનાં
મૂલેષ્ટકાભૂતસત્ત્વપ્રકાશને
સફલતાં પ્રાપ્ય ખલુ જગતિ કીર્તિં  ચાપિ

લબ્ધવન્તૌ નમત સત્યસંશોધકૌ
તજ્જ્ઞાનસંસ્કૃતેસ્તાડયત જયડિણ્ડિમમ્ ॥ ૨૮॥
સઙ્ગણકયન્ત્રસ્ય  જનક ઇતિ વિશ્રુતં
ટ્યૂરિઙ્ગનામાનં  આઙ્ગ્લદેશસ્થિતં
વિશ્વસમરે ચાઙ્ગ્લદેશજયકારણં
સાર્વત્રિકં ગણકયન્ત્રમાવિષ્કૃત્ય
શાશ્વતયશોભાજનં ગણ્યમાદૃત્ય
તજ્જ્ઞાનસંસ્કૃતેસ્તાડયત જયડિણ્ડિમમ્ ॥ ૨૯॥
ટ્રાન્સિસ્ટરિતિ  લોકવિદિતોપકરણાદ્ધિ
નવવિવિધસૌકર્યગણજન્મસાધ્યતા
તત્સમ્ભવે મુખ્યકારણજનત્રયાન્
ષાક્લીમહોદયં બ્રટ્ટેનબાર્ડીન
વર્યૌ ચ તત્સાધિતં ચૈવ સંસ્મૃત્ય
તજ્જ્ઞાનસંસ્કૃતેસ્તાડયત જયડિણ્ડિમમ્ ॥ ૩૦॥
પ્રથમકૃતકોપગ્રહં સ્પુટ્નિકં  સ્મરત
શશ્યુપગ્રહતલે પ્રથમતો ન્યસ્તાઙ્ઘ્રિ -
મપ્રતિમસાહસં તં માનવં નમત
તત્કાર્યસાધકાનગણિતાન્ ચ સ્મરત
વ્યોમયાનજ્ઞાનસફલતાં ચ સ્મરત
તજ્જ્ઞાનસંસ્કૃતેસ્તાડયત જયડિણ્ડિમમ્ ॥ ૩૧॥
ગણકયન્ત્રાધારદૂરવાક્કેન્દ્રાણિ
કૃત્રિમગ્રહવાહ્યસંવહનકેન્દ્રાણિ
કાચતન્તુસ્તોમવાહિનીજાલં ચ
સંજ્ઞાપ્રચારણે સૌદામનીરયં
પ્રાકલ્પયન્કન્દુકીકૃતધરણ્યાં હિ
તજ્જ્ઞાનસંસ્કૃતેસ્તાડયત જયડિણ્ડિમમ્ ॥ ૩૨॥
વ્યોમશાસ્ત્રજ્ઞેષુ નિષ્ણાતમપ્રતિમ-
ધીશાલિનં ચન્દ્રશેખરં નક્ષત્ર-
-ગણગાત્રસીમાનમધિકૃત્ય સાધિતઃ
ચન્દ્રમર્યાદેતિ વિખ્યાતવરવિધિઃ

યેન નોબેલ્પદકજયિનં સમાદૃત્ય
તજ્જ્ઞાનસંસ્કૃતેસ્તાડયત જયડિણ્ડિમમ્ ॥ ૩૩॥
સ્વાતન્ત્ર્યપૂર્વભારતદેશસઞ્જાત-
વિદિતહરગોવિન્દખોરાનનામાન-
મદ્ભુતપરીક્ષકં યેન પ્રદર્શિતો 
જીવસૂત્રગ્રથનમાર્ગઃ પ્રયોગૈશ્ચ
સ્મરન્તો નોબેલુપાયનોપાર્જકં
તજ્જ્ઞાનસંસ્કૃતેસ્તાડયત જયડિણ્ડિમમ્ ॥ ૩૪॥
ચલદૂરવાણ્યૈવ કર્ષકા વણિજશ્ચ
કર્મકારાઃ સ્વકાર્યાર્થમવિરતમહો
સર્વત્ર લીલયા સંલાપમગ્ના હિ
વૈદ્યુતાન્તર્જાલતન્ત્રેણ જગદિદં
કરતલામલકવત્ જ્ઞાનગોચરમભૂત્
તજ્જ્ઞાનસંસ્કૃતેસ્તાડયત જયડિણ્ડિમમ્ ॥ ૩૫॥
કૃતકધીયન્ત્રાણિ ગગને પતઙ્ગવત્
ડયને સમર્થાણિ શત્રુજનનાશે ચ
ચતુરઙ્ગખેલને  વૃદ્ધજનસેવને
ગૃહકાર્યનિર્વહણતન્ત્રે ચ મતિમતો
તદ્યન્ત્રસર્જને કારણાન્ સંસ્મૃત્ય
તજ્જ્ઞાનસંસ્કૃતેસ્તાડયત જયડિણ્ડિમમ્ ॥ ૩૬॥
વૈદ્યશાસ્ત્રે પ્રગતિરવિતર્ક્યસફલતાં
પ્રાપ્તા નુ નૂત્નસફલાગદાઃ માનવં
સ્વસ્થં પ્રકુર્વન્તિ શલ્યતન્ત્રજ્ઞાસ્તુ
લીલયા યુઞ્જતે હ્યન્યદેહાઙ્ગાનિ
રોબોટયન્ત્રાણિ શસ્ત્રવૈદ્યાસ્ત્વહો
તજ્જ્ઞાનસંસ્કૃતેસ્તાડયત જયડિણ્ડિમમ્ ॥ ૩૭॥
વિજ્ઞાનયાને તુ વેગેન સઞ્ચલતિ
ભૂગતોર્જાવ્યયાત્ ઉષ્ણતાત્વેધતે
હિમાની પ્રવહતિ ચ જલસમ્પ્લવો ભવતિ
વર્ધતે સાગરઃ સીમાનમુલ્લઙ્ઘ્ય

કૃચ્છ્રસ્ય   વારકો વિજ્ઞાનમેવાસ્તિ
તજ્જ્ઞાનસંસ્કૃતેસ્તાડયત જયડિણ્ડિમમ્ ॥ ૩૮॥
જલવાયુભૂમિપ્રદૂષણમનિયમિતં
પ્રાણિનામન્તકઃ સદ્યો ભવેદિતિ હિ
કથયન્તિ વિજ્ઞાનિનો શ‍ૃણુત તાન્ જનાઃ
સર્વથા પ્રકૃતિપ્રદૂષણસ્તમ્ભનં
કાર્યમિત્યવગમ્ય તત્કર્મ સાધયત
તજ્જ્ઞાનસંસ્કૃતેસ્તાડયત જયડિણ્ડિમમ્ ॥ ૩૯॥
વિજ્ઞાનમુત્કૃષ્ટસાધનં કેવલં
મનુજો વિવિચ્ય તજ્જનહિતં સાધયેત્
ઉપયુજ્ય સાદરં નો ચેદ્વિનાશો હિ
સકલજગતોઽસ્માદ્ હિ કારણાત્ જ્ઞાનેષુ
માનવવિવેચનજ્ઞાનમતિરિચ્યતે
તજ્જ્ઞાનસંસ્કૃતેસ્તાડયત જયડિણ્ડિમમ્ ॥ ૪૦॥
- પદ્યસૂચી

૨૧. ગૂગલસ્તવઃ
(ગૂગલ્નામ્નઃ અન્તર્જાલતન્ત્રસ્ય પ્રશંસા)
“કુત્ર કિં  ક્રીયતે વસ્તુ કુત્ર વિક્રીયતે ચ તત્ ।
કિં  મૂલ્યં ચ ભવેન્મિત્ર” “ગૂગલં શરણં વ્રજ” ॥ ૧॥
“અસ્વસ્થમદ્યમેઽપત્યં કો ગદઃ કિં  ચ ભેષજમ્ ।
કુત્રાસ્તિ વૈદ્યો મે બ્રૂહિ” “ગૂગલં શરણં વ્રજ” ॥ ૨॥
“ભોજનાય ક્વ ગચ્છામ કિં  ખાદ્યં તત્ર લભ્યતે ।
કિં  મૂલ્યં ચ કિયદ્દૂરં ” “ગૂગલં શરણં વ્રજ” ॥ ૩॥
“ચલચિત્રાલયં કુત્ર તત્ર કિં  ચિત્રદર્શનમ્ ।
તત્ર દર્શનવેલા કા” “ગૂગલં શરણં વ્રજ” ॥ ૪॥
“કુત્રાસ્મ્યહમિદાનીં  ભોઃ કિયદ્દૂરં  હિ મદ્ગૃહમ્  ।
વર્ત્મના કેન ગચ્છાનિ” “ગૂગલં શરણં વ્રજ” ॥ ૫॥
“વિશ્રાન્ત્યૈ કુત્ર ગચ્છામ તત્રાસીદામ વા કથમ્ ।

તત્ર પશ્યામ કિં  મિત્ર” “ગૂગલં શરણં વ્રજ” ॥ ૬॥
“કોઽર્થઃ પદસ્ય તત્ વાક્યે કથં સમ્યક્ પ્રયુજ્યતે ।
સમાનાર્થપદં કિં  સ્યાત્” “ગૂગલં શરણં વ્રજ” ॥ ૭॥
“ચિત્રાણિ દ્રષ્ટુમિચ્છામિ  શ્રોતુમિચ્છામિ ગાયનમ્ ।
ઇચ્છામિ પઠિતું ગ્રન્થં” “ગૂગલં શરણં વ્રજ” ॥ ૮॥
“શાલાયાં સહપાઠી મે કુત્રાદ્યેતિ કુતૂહલમ્” ।
“દેશકાલતતાયામં ગૂગલં શરણં વ્રજ” ॥ ૯॥
“ચેતુમિચ્છસિ કિં  પત્નીં  પતિં  જામાતરં સ્નુષામ્ ।
નવોદ્યોગં તદા સદ્યઃ ગૂગલં શરણં વ્રજ” ॥ ૧૦॥
“વિમાનરેલ્-યાનાનાં ગમનાગમનેષુ કિમ્ ।
વિલમ્બં સૂચ્યતે મિત્ર” “ગૂગલં શરણં વ્રજ” ॥ ૧૧॥
“કુત્ર વર્ષતિ પર્જન્યઃ કુત્ર શૈત્યં કિયન્મિતમ્ ।
કુત્ર સૂર્યપ્રખરતા” “ગૂગલં શરણં વ્રજ” ॥ ૧૨॥
“નગરે મમ કા વાર્તા મદ્દેશે વા મહીતલે ।
ક્રીડાસુ જનસૌખ્યે ચ” “ગૂગલં શરણં વ્રજ” ॥ ૧૩॥
“તત્ત્વાર્થશાસ્ત્રવિજ્ઞાનગણિતાધ્યયને સ્પૃહા” ।
“સર્વજ્ઞાનમહાદ્વારં ગૂગલં શરણં વ્રજ” ॥ ૧૪॥
“આત્માનન્દં મનઃશાન્તિં  તૃપ્તિં  વાઞ્છસિ વા યદિ ।
ગૂગલં સમ્પરિત્યજ્ય શ્રીહરિં  શરણં વ્રજ” ॥ ૧૫॥
- પદ્યસૂચી

૨૨. સિકન્દરસ્ય ચરમયાત્રા
વિજિત્ય નાનાક્ષિતિપાન્ સલીલં સિકન્દરઃ શૌર્યવતાં વરિષ્ઠઃ ।
રક્તપ્રવાહાર્જિતવિત્તરાશીનાદાય   દૃપ્તઃ સ્વપુરીં  પ્રતસ્થે ॥ ૧॥
માર્ગે ગદગ્રસ્તમિમં નરેશં નિષ્ણાતવૈદ્યા ઉપચેરુરાર્તમ્ ।
તથાપિ કાલેન વિધેર્વિપાકાન્નૃપઃ   ક્રમેણ ક્ષયતાં પ્રપેદે ॥ ૨॥
તલ્પે શયાનઃ મરણાવસન્નઃ ચિન્તાગ્નિના ભૂરિ વિદહ્યમાનઃ ।
આનાય્ય સેનાધિપતીન્ બલિષ્ઠાન્ શનૈરવોચત્ સ મૃદુસ્વરેણ ॥ ૩॥

ભો મે પ્રિયાઃ પશ્યત માં શયાનં મહૌજસં ક્ષ્માપતિસાર્વભૌમમ્ ।
અશક્તમલ્પાયુષમલ્પવીર્યં ચર્માસ્થિશેષં શિશુવદ્ હિ પાલ્યમ્ ॥ ૪॥
દૂરે સ્થિતાં માતરમુત્સુકેન દ્રષ્ટું મયાઽશક્યમધન્યતાયાઃ ।
યૂયં ત્વિદાનીં  કુરુત પ્રપૂર્ણાન્ ત્રયોઽભિલાષાન્ મમ સાભિયોગમ્ ॥ ૫॥
વૈદ્યા વહેયુર્મમ મૃત્યુપેટીં  નાન્યે શ્મશાનં પ્રથમાભિલાષઃ ।
શ્મશાનમાર્ગે રજતં સુવર્ણં વિકીર્યતાં સમ્યગિતિ દ્વિતીયઃ ॥ ૬॥
હસ્તૌ મદીયૌ શવપેટિકાયાઃ વિલમ્બ્યમાનૌ ભવતાં તૃતીયઃ ।
ત્યજેત્ પ્રભુત્વં મરણાવસન્નં પ્રાયેણ રાજાનમિતિ બ્રુવન્તિ ॥ ૭॥
તાં યૂયમાર્યા વિતથાં કુરુધ્વં ભૂયાત્ શુભં વોઽદ્ય દિવં વ્રજામિ ।
શ્રુત્વા ગિરઃ દુઃખકરીઃ ઇમાસ્તે સપ્રશ્રયં ભૂપમિદં હ્યપૃચ્છન્ ॥ ૮॥
કર્તવ્યમસ્માભિરવશ્યમેવ હ્યભીષ્ટમસ્મદ્દયિતપ્રભોસ્તે ।
પ્રષ્ટવ્યમત્રાસ્તિ તથાપિ રાજન્ એતેષુ કૃત્યેષુ તવાસ્તિ કોઽર્થઃ ॥ ૯॥
કૃછ્રેણ  રાજા સ્મયમાન ઈષત્ શનૈરવોચત્ શ‍ૃણુતેમમર્થમ્ ।
વિનેશ્વરેચ્છામગદૈર્ન રુગ્ણં સ્વસ્થં કદાપ્યત્ર કરોતિ વૈદ્યઃ ॥ ૧૦॥
સુવર્ણરૂપ્યાદિધનેષુ સાકં મૃતેન નૈતીષદપીહ લોકે ।
શિશુર્યથાગચ્છતિ રિક્તહસ્તસ્તથૈવ નિર્ગચ્છતિ વૈ મૃતોઽપિ ॥ ૧૧॥
ઇતિ વદતિ મહીશે દણ્ડપાલાન્ મહાઢ્યાન્
અવિરલમવસન્નાસ્તેઽપિ બાષ્પાનમુઞ્ચન્ ।
ગતવતિ ધરણીશે સ્વર્ગમુત્સૃજ્ય સર્વં
જલધિમભિસસારેવાતિખિન્ના દિનશ્રીઃ ॥ ૧૨॥
- પદ્યસૂચી

૨૩. મણ્ડેલાય શ્રદ્ધાઞ્જલિઃ
યો જજ્ઞેઽસિતવર્ણભૂપતિકુલેઽવાઙાફ્રિકાભૂસ્થલે
યેન શ્વેતજનપ્રશાસનવિરોધાર્થં કૃતો વિગ્રહઃ ।
યો શ્વેતૈઃ બહુવત્સરાવધિ તનુદ્વીપે નિબદ્ધોઽભવત્
યો પશ્ચાત્ સકલૈઃ સિતાસિતજનૈર્દેશેષુ સમ્ભાવિતઃ ॥ ૧॥

chandrikAGSSmurthy.pdf 35



ચન્દ્રિકા વિસ્તૃતકવિતાસઙ્કલનમ્

રાષ્ટાધ્યક્ષપદં મુદા સવિનયં ધીરેણ યેનાર્જિતં 
નોબેલ્ભારતરત્નપદવીભાગ્યો મહાન્ નિઃસ્પૃહઃ ।
ગાન્ધીમાર્ગચરઃ સદા સ્મિતમુખો લોકપ્રિયઃ સજ્જનઃ
મણ્ડેલાખ્યમહોદયાય ભવતે શ્રદ્ધાઞ્જલિં  દદ્મહે ॥ ૨॥
- પદ્યસૂચી

૨૪. સાહં ભીતિઃ
અજ્ઞાનાન્મે જનનમભવત્ પોષિતા દુર્નયેન
નૈરાશ્યં મે દયિતતનુજઃ સોદરઃ કાલનાશઃ ।
શત્રુર્વૃદ્ધેરલઘુકરણં પીડને ચ પ્રજાનાં
સાહં ભીતિર્હૃદયવસતિઃ  કણ્ટકં લોકમાર્ગે ॥ ૧॥
નૈકાન્ વર્ણાન્ ખલુ સરટવદ્ધારયન્તી સલીલં
પ્રખ્યાતાસ્મીત્યવહિતમતિઃ કુત્રચિત્ ગાઢશઙ્કા ।
આશાભઙ્ક્ત્રી  ખલુ યુવજને ધ્વંસિની સુસ્પૃહાયાઃ
લક્ષ્યચ્છેત્રી સરલમનુજાનન્વહં ક્લેશયામિ ॥ ૨॥
એકઃ સ્વામી યમહમનિશં સંસ્મરન્તી પ્રવેપે
યેનાજ્ઞપ્તા મનુજમનસઃ સત્વરં પ્રદ્રવામિ ।
ખ્યાતો લોકે કુશલમતિભિર્વિશ્વજેતા   વિવેકઃ
તં હે મર્ત્યા વ્રજત શરણં શૂન્યતાં યામિ શીઘ્રમ્ ॥ ૩॥
(ઇઙ્ગ્લિશ્ઃ  અન્તર્જાલમ્)
- પદ્યસૂચી

૨૫. તુષ્ટિઃ
(૩-૫-૪-૪)
ચિત્રશલભમભિધાવસિ ચેત્ત્વં તં ગ્રહીષ્યસિ કદાપિ ન મિત્ર ।
ત્વં ભવિષ્યસિ યદા નિરપેક્ષઃ સ્વૈરમેવ સ ઉપૈતિ ખલુ ત્વામ્ ॥ ૧॥
તદ્વદેવ યદિ વાઞ્છસિ તુષ્ટિં  તાં તુ કદાપ્યનુસૃત્ય ન ગચ્છેઃ ।
યદ્યુદાસ ઇવ તિષ્ઠસિ ચેત્ત્વાં સ્વેચ્છયૈવ ખલુ સા ત્વભિધાવેત્ ॥ ૨॥
- પદ્યસૂચી

૨૬. ગૃધ્રશશૌ
ઉત્તુઙ્ગવૃક્ષે  સસુખં નિષણ્ણં ગૃધ્રં ક્રિયાહીનમવેક્ષ્ય કઞ્ચિત્ ।
ધરાનિવિષ્ટઃ શશકસ્તમૂચે સાધ્યા નુ કિં  નિષ્ક્રિયતા મયાપિ ॥ ૧॥
કિં  સંશયં મિત્ર, સુખેન તિષ્ઠેત્યુક્તો સ ભૂમૌ નિષસાદ તૂષ્ણીમ્ ।
હન્ત ક્ષુધાર્તેન સ જમ્બુકેન વ્યાપાદિતો ભક્ષિત એવ તૂર્ણમ્ ॥ ૨॥
ઉચ્ચૈઃ સ્થિતસ્યૈવ હિ જીવયાત્રા સિદ્ધ્યેન્ન કુર્વન્નપિ કર્મ કિઞ્ચિત્ ।
અન્યોઽનુવૃત્તિં  યદિ કર્તુમ્મિચ્છેત્ ધ્રુવં વિનશ્યેત્ શશવત્ સ શીઘ્રમ્ ॥ ૩॥
(ઇઙ્ગ્લિશ્ઃઅન્તર્જાલમ્ )
- પદ્યસૂચી

૨૭. બસ્તતુરઙ્ગમૌ
કૃષીવલઃ પાલયતિ સ્મ કશ્ચિત્ બસ્તં હયં ચૈવ ગૃહે સ્વકીયે ।
યદા હયસ્ત્વામયપીડિતોઽભૂત્ સ વાજિવૈદ્યં ત્વરયાનિનાય ॥ ૧॥
પરીક્ષ્ય વૈદ્યઃ પ્રસભં તુરઙ્ગમયચ્છદસ્માયગદં  મહાર્ઘમ્ ।
બભાણ ભોઃ ખાદય જાયુનેમમશ્વં સયત્નં દિવસત્રયં ત્વમ્ ॥ ૨॥
ભવેત્ તુરઙ્ગઃ  સબલો નિરીતિઃ ભવેઃ સહર્ષસ્ત્વમપિ પ્રસન્નઃ ।
યદ્યન્યથા ચેત્ પ્રસભં તુરઙ્ગં  હન્યા ન યાવત્ પ્રસરેદ્વિકારઃ ॥ ૩॥
વિષક્રિમિગ્રસ્તહયાત્ યથાન્યજીવી લભેન્નામયદોષમાશુ ।
તથાપ્રમત્તસ્ત્વમિમં તુરઙ્ગં  દિનત્રયં પાલય સાનુકમ્પમ્ ॥ ૪॥
આદેશમેનં શ્રુતવાન્ સમીપે સ્થિતઃ સ બસ્તોઽવહિતસ્તદાનીમ્ ।
કૃષીવલસ્ત્વશ્વમખાદયત્તં દિનેઽગદેન પ્રથમે યથોક્તમ્ ॥ ૫॥
ઉવાચ બસ્તો વિનયાન્વિતોઽશ્વં ભો મિત્ર શીઘ્રં સબલો ભવ ત્વમ્ ।
યદ્યન્યથા ત્વાં કૃષકસ્તુ હન્યાદુત્તિષ્ઠ યત્નેન જિજીવિષુશ્ચેત્ ॥ ૬॥
ઉત્થાતુમશ્વસ્તુ મનાક્ ન યેતે તથૈવ ચાભૂદહનિ દ્વિતીયે ।
બસ્તસ્તૃતીયેઽહનિ ભૂય એવ હયં કૃપાલુઃ સમુપાજગામ ॥ ૭॥
ઉવાચ કષ્ટં શ‍ૃણુ માં શ્વ એવ નિસ્સંશયં ત્વં યમસદ્મ ગન્તા ।
યદિ ત્વમુત્તિષ્ઠસિ ચેન્ન મિત્ર યતસ્વ તસ્માદધુનૈવ શીઘ્રમ્ ॥ ૮॥

શ્રુત્વા ગિરસ્તસ્ય હયસ્તદાનીં  શનૈઃ શનૈઃ ભીરુતયોદતિષ્ઠત્ ।
બસ્તઃ સહર્ષં વ્યનદત્સુદીર્ઘં શ્રુત્વાગમત્ ભીતકૃષીવલોઽત્ર ॥ ૯॥
પાદૈઃ સ્થિતં તં તુરગં વિલોક્ય સાનન્દમુચ્ચૈરવદત્ સ્વભૃત્યાન્ ।
અયં મમાશ્વોઽદ્ય ગદાદ્વિમુક્તઃ ભૂયાન્મહો મે નિલયેઽદ્ય એવ ॥ ૧૦॥
હનામ બસ્તં તરસા સુપુષ્ટં પિબામ ખાદામ ચ બસ્તસૂપમ્ ।
પ્રાયેણ સત્કાર્યપરો હિ જન્તુઃ સુકર્મણા સ્વેન લભેત નાશમ્ ॥ ૧૧॥
(ઇઙ્ગ્લિશ્ -અન્તર્જાલમ્)
- પદ્યસૂચી

૨૮. શુનકગીતમ્
આત્મન્યપ્યધિકં મયિ ત્વમનિશં સક્તો દદાસિ સ્વકં
કૃત્સ્નં  યદ્યપિ તે મદીયમણુકં ખાદ્યં સ્થલં પ્રેમ ચ ।
દત્તં મે વદનં યદાનવરતપ્રેમ્ણા ત્વયા લિહ્યતે
સ્વર્ગાનન્દવિડમ્બનં મમ તદા ધન્યોઽસ્મિ હે કુક્કુર ॥ ૧॥
સત્યં ત્વં ન ભવેર્મદીયમખિલં બહ્વાશ્રયં જીવિતં
સમ્પૂર્ણં ન ભવેત્ તથાપિ શુનક ત્વત્સ્પર્શસૌખ્યં વિના ।
પ્રેત્ય ત્વં યદિ યાસ્યસિ પ્રિયસખ સ્વર્ગેતરં સત્પદં
સ્વર્ગં ચાપિ વિહાય તત્પદમહં ગન્તાસ્મિ નિસ્સંશયમ્ ॥ ૨॥
- પદ્યસૂચી

૨૯. ગરુડસ્તુતિઃ
યા દૂરદૃષ્ટિસ્તવ ભક્ષ્યજન્તૌ તથૈવ લક્ષ્યે હિ મમાપિ સમ્ભવેત્ ।
યથાત્સિ જન્તું સ્વમુખેનવિદ્ધં તથૈવ ભુઞ્જ્યાં મમપાણિનાર્જિતમ્   ॥ ૧॥
યથાદ્વિતીયઃ ડયસેઽમ્બરે ત્વં તથૈવ ધૈર્યેણ મહત્વમાપ્નુયામ્ ।
નૈતદ્વિચિત્રં યદભૂર્ગરુત્મન્ વાહો હરેઃ સદ્ગુણવારિધે નમો ॥ ૨॥
- પદ્યસૂચી

૩૦. વિહગઃ મધુકરશ્ચ
શ્રમાર્જિતં   ત્વન્મધુ મિષ્ટમન્યે સુખેન મર્ત્યાઃ ખલુ ચોરયન્તિ ।
કથં ન ખિન્નોઽસિ વદેતિ પૃષ્ટઃ ખગેન કશ્ચિન્મધુપઃ કદાચિત્ ॥ ૧॥
મુષ્ણન્તુ મૂઢા મમ કિં  મનુષ્યા કરોમિ ભૂયો મધુ લીલયાહમ્ ।
યાવન્ન મુષ્ટં મમ કર્મદાક્ષ્યં મુષ્ટં ન કિઞ્ચિત્ વિહગેત્યુવાચ ॥ ૨॥
(ઇઙ્ગ્લિશ્ઃ  અન્તર્જાલમ્)
- પદ્યસૂચી

૩૧. સ્વલ્પાભાવાત્ સમ્ભવેત્ સર્વનાશઃ
કીલાભાવાન્નોપયુક્તં ખુરત્રં તસ્યાભાવાન્નોપયુક્તસ્તુરઙ્ગઃ  ।
અશ્વાભાવાત્ પ્રાચલન્નૈવ સાદી યુદ્ધે હાનિઃ પ્રાભવત્ સાદ્યભાવાત્ ॥ ૧॥
યુદ્ધે ઘાતાત્ રાજ્યમેવ પ્રણષ્ટં કીલાભાવાદેવ રાજ્યસ્ય નાશઃ ।
સ્વલ્પાભાવાત્ સમ્ભવેત્ સર્વનાશઃ હન્તાનૂહ્યા હેતુકાર્યપ્રણાલી ॥ ૨॥
(ઇઙ્ગ્લિશ્ ;નર્સરિ રૈં)
- પદ્યસૂચી

૩૨. છિદ્રાન્વેષી
“કૃતકશુકોઽયં વ્યથયતિ માં સુભૃશં કેન નિર્મિતો   વદ મે ।
કર્તા કર્મણ્યપટુઃ  સંશીતિર્મમ ન તત્રાસ્તિ ॥ ૧॥
કૃતકા ખગા મયા કતિ સુભગા વિહિતા ક્વ ચારુતા તેષામ્ ।
ક્વેદં વૈરૂપ્યં ભોઃ અપસારયતેમમધુનૈવ ॥ ૨॥
કિમિદં શુકસ્ય તુણ્ડં, કો નિગદતિ કણ્ઠ ઇતિ શુકસ્યેમમ્ ।
શુકપક્ષૌ કિમિમૌ વદ? પાદૌ વક્રૌ નખા નિમ્નાઃ ॥ ૩॥
ઇત્થં જલ્પતિ સુચિરં કૃતકવિહગકૃતિવિચક્ષણે  સહસા ।
તમભિભવન્નિવ કીરઃ તરસોદપતદ્ગવાક્ષાદ્વૈ ॥ ૪॥
- પદ્યસૂચી

૩૩. કોઽસૌ વિકારઃ?
કાર્યાય કોષ્ઠં પ્રવિશામિ પશ્ચાદહં કુતોઽત્રેતિ વિચિન્તયામિ ।
કુત્રાપિ ગોપ્યં તુ નિવેશ્ય પશ્ચાત્ તદ્વસ્તુ કુત્રેતિ ગૃહે હ્યટામિ ॥ ૧॥
વૃદ્ધેન મિત્રેણ ચિરં પ્રભાષે કિં  નામ તસ્યેતિ ચ તર્કયામિ ।
કરોમિ કિં  વૈદ્ય વદેતિ પૃષ્ટોઽગદદ્ધનં દેહિ તતો વદામિ ॥ ૨॥
- પદ્યસૂચી

૩૪. અતિથિસત્કારઃ
“સ્વાગતં સ્વાગતં તુભ્યં ચિરાદ્દર્શનમાગતાઃ ।
અદ્યાસ્માકં દિનં ધન્યમતર્કિતસુખાવહમ્   ॥ ૧॥
(મયાદ્ય કિં  કૃતં પાપં તત્ફલોઽયં સમાગમઃ ।
ધનવ્યયસ્તથા કાલહરણં મે ભવેદ્ધ્રુવમ્) ॥ ૨॥
અલઙ્કુરુત સન્માન્યા આસનાનિ યથાસુખમ્ ।
(પર્યાપ્તાન્યાસનાન્યત્ર ન ભવેયુરિતિ સ્પૃહા) ॥ ૩॥
આનન્દોદધિમગ્નોઽહં ત્વદ્બાલાશ્ચાગતા ઇતિ ।
(મર્કટાસ્તે વિનષ્ટં સ્યાત્ સર્વં વસ્ત્વત્ર ખણ્ડિતમ્) ॥ ૪॥
દદામ પેયં કિં  ભક્ષ્યં બ્રૂથ વાઞ્છથ નિસ્ત્રપાઃ ।
(ભક્ષયિષ્યન્તિ પાસ્યન્તિ સર્વં સદ્યો યદર્પિતમ્  ) ॥ ૫॥
પુત્ર્યા મે ગાયનં યૂયં શ્રોતુમર્હથ સુસ્વરમ્ ।
(કૃતાર્થોઽસ્મિ સુતાં શ્રુત્વા પલાયન્તે યદિ દ્રુતમ્) ॥ ૬॥
“દ્રષ્ટું પુત્થલિકાચિત્રં મે બાલા આગતાત્ર વૈ ।
અસ્મત્સાક્ષાત્કરં દોષપૂરિતં ક્ષમ્યતાં યતઃ” ॥ ૭॥
ઇતિ કિં  વક્ષિ? સુકરમિદાનીમેવ તદ્ભવેત્ ।
ભાર્યે સાક્ષાત્કરં તેભ્યઃ ચાલયાશુ વિચક્ષણે ॥ ૮॥
“અસ્મત્સાક્ષાત્કરં ચાપિ સદોષમ્” ઇતિ ભાષસે? ।
અહો, મમ હિ દૌર્ભાગ્યં, ક્ષમ્યતાં કરવાણિ કિમ્? ॥ ૯॥
“સ્વસ્તિ વોઽસ્તુ ગમિષ્યામો પ્રાતિવેશ્યગૃહં દ્રુતમ્” ।
ઇતિ કિં  વદથ, ક્ષિપ્રં મિલામો ભવતાત્ શુભમ્ ॥ ૧૦॥

(સમ્પન્નં સુદિનં દિષ્ટ્યાઽહો મે પત્ન્યાઃ પ્રગલ્ભતા ।
વિદ્યુત્તન્તૂ સાધનસ્ય નિભૃતં વિચકર્ષ યા ॥)” ॥ ૧૧॥
(સાક્ષાત્કરઃ=ટેલિવિશન્)
- પદ્યસૂચી

૩૫. મહાન્ત ઊચુઃ
તરોરધશ્ચેદ્યદિ મુષ્ટિમાનમન્નં સુરાયાશ્ચષકં ચ કાવ્યમ્ ।
ત્વં ગાનલોલા મમ પાર્શ્વતોઽસિ સ્વર્ગાયતે કાનનમેવ કાન્તે ॥ ૧॥
કુરુ પ્રપૂર્ણં મધુપાનપાત્રં પ્રયાતિ કાલઃ પ્રસભં પ્રિયે ત્વમ્ ।
શ્વો ન પ્રસૂતં ચ વિચેતનં હ્યો યદ્યદ્ય મિષ્ટં વદ કિન્નુ તાભ્યામ્ ॥ ૨॥
(ઇઙ્ગ્લિશ્ઃ  એડ્વર્ડ્  ફ़િથ્સ્ જેરાલ્ડ્ઃ રુબયત્ આફ़્ ઉમર્ ખયામ્)
પદ્ભ્યાં હિ ગચ્છન્ યદિ કુક્કુરઃ સખે
જનપ્રશંસાં લભતે કદાચન ।
સા કેવલં તસ્ય ગતેઃ સુશક્યતાં
ન ચારુતાં સૂચયતીતિ નિશ્ચિતમ્ ॥
(ઇઙ્ગ્લિશ્ઃ  સામુયલ્ જાન્સન્)
બહવઃ પુરુષા લોકે મૂઢા એવ ભવન્તિ વૈ ।
યોઽભિપ્રાયઃ બહૂનાં સઃ મૌઢ્યજન્યો ભવેદતઃ ॥
(ઇઙ્ગ્લિશ્ઃ  બર્ટ્રેન્ડ્  રસેલ્)
યન્મયાઽપરિવર્ત્યં તદ્યથા સ્વીકરવાણ્યહમ્ ।
દેહિ મે મનસઃ શાન્તિં  દેહિ ધૈર્યં તથા પ્રભો ॥
યન્મયા પરિવર્ત્યં ચ કુર્યાં તત્પરિવર્તનમ્ ।
યથા તે ત્વભિજાનામિ વિવેકં દેહિ મે તથા ॥
(ઇઙ્ગ્લિશ્ ; રૈન્હોલ્ડ્ નીબૂર્)
મદુત્કટેચ્છા વિહગસ્ય કૂજિતૈઃ પ્રશાન્તિમાપ્નોત્યહમપ્યમેયમ્ ।
પ્રહર્ષમાપ્નોમિ વિહઙ્ગવન્મન્ -મુખેન ગાયેઃ કિમપીશ્વર ત્વમ્ ॥
મમ ચેતસ્તવ પ્રેમ્ણા શરીરાદ્ગગનં ગતં
ત્વયાહમુદ્ધૃતો દ્વાભ્યાં જગદ્ભ્યામભવં પ્રભો ।

સમાગતે તવાદિત્યે દ્રુતં મદ્વર્ષસીકરૈઃ ।
ઉન્નયેદ્વારિધરવત્ મચ્ચેતસ્તવ તિગ્મતા ॥
(પર્સિયન્  /ઇઙ્ગ્લિશ્ ; જલાલુદ્દીન્ રૂમિ)
ન બુધ્યન્તે મમ ગિરો ન ભોત્સ્યન્તે કદાપિ તે ।
દેહિ તેભ્યઃ હૃદન્યં વા જિહ્વામન્યાં મહેશ મે ॥
(ઉર્દૂ;મિર્જ़ા ગાલિબ્)
જગદ્ હિ રઙ્ગઃ  પુરુષાસ્તુ નર્તકાઃ
સ્ત્રિયોઽભિનેત્ર્યો પ્રભવન્તિ પશ્યત ।
નિર્યાન્તિ કેચિત્ પ્રવિશન્તિ કેચિદ-
ત્રૈકો વિધત્તે કિલ નૈકપાત્રતામ્ ॥
(ઇઙ્ગ્લિશ્ ; વિલિયં શેક્સ્પીયર્)
ધનિકેભ્યો ધનં લબ્ધ્વા નિર્ધનેભ્યો મતાનિ ચ ।
નાયકઃ પ્રતિજાનીતેઽન્યોન્યભીતિનિવારણમ્ ॥
(ઇઙ્ગ્લિશ્ ; માર્ક્ ટ્વેન્)
યદિ નરકભયાત્ત્વાં પ્રાપ્નુયાં હે પ્રભો માં
પ્રહિણુ નરકમેવ સ્વર્ગકામો વ્રજેયમ્ ।
ભવતુ મમ નિષિદ્ધઃ સ્વર્ગમાર્ગો યદિ ત્વાં
અનુભવિતુમહમિચ્છુઃ  સ્વીકુરુ ત્વં દ્રુતં મામ્ ॥
(અરાબિક્/ઇઙ્ગ્લિશ્ ; રાબિય બસ્રિ)

અર્થોઽયમેવ પ્રજાતન્ત્રતાયાઃ ।
ભૃત્યો ભવેયં ન તસ્માન્ન ભર્તા ॥
(અબ્રહાં લિન્કન્)
તવાગ્રદૃષ્ટિર્યદિ વર્ષસીમિતા
નિધેહિ શાલિં  દશવર્ષસીમિતા
નિધેહિ વૃક્ષાન્ યદિ સા શતં સમાઃ
સખેત્વમધ્યાપય બાલકાન્ ધ્રુવમ્ ॥
(ચૈનીસ્; કન્ફ़્યૂસિયસ્)
- પદ્યસૂચી

૩૬. મુક્તકાનિ
ઇયં હિ પ્રાર્થના ભૂયાત્ પ્રત્યહં મે કૃપાનિધે ।
યાદૃશં સુખમસ્ત્યદ્ય શ્વોઽસ્તુ મે તાદૃશં પ્રભો ॥ ૧॥
કૃતં તત્ ગતં તત્ ન કાર્યં ન ગમ્યં મમાત્રાસ્તિ કિઞ્ચિત્ ।
હર ત્વં દ્રુતં માં ત્વદીયં પરિષ્વઙગમેવ પ્રતીક્ષે ॥ ૨॥
પુત્રે શાલાં પ્રયાતે ગતવતિ પિતરિ ક્રેતુમગદં
યાચ્ઞામાદૃત્ય ભર્તુઃ નિધુવનસુખમિચ્છોઃ પ્રિયતમા ।
ભુક્તા શ્રાન્તા સુતૃપ્તા સ્વપિતિ રમણમાશ્લિષ્ય સુચિરં
સ્વેદક્લિન્નાપરાહ્ણે વિગલિતપરિધાનાઽમિતરતિઃ ॥ ૩॥
(મ્રૌભ્નૌ પશ્ચાત્ યનૌગુઃ મુનિયતિસહિતા રમ્યચરણા ।
અસ્મિન્ રમ્યચરણાનામ્નિ નવવૃત્તે મગણરગણૌ તદનુ
ભગણનગણૌ પશ્ચાત્ યગણનગણૌ અન્તે ગુરુશ્ચ ભવન્તિ ।
મુનિયતિસહિતા સપ્તાક્ષરાન્તે યતિશ્ચ સમ્ભવતિ ।)
દયિતેક્ષણગુણબદ્ધઃ સ્વોદ્યોગાય તરુણો જિગમિષુઃ કિમ્ ।
સ્વગૃહાદ્બહિર્ગતો વા ન હિ દેહલ્યેવ જાનીતે ॥ ૪॥
તસ્યા મુખેન્દોઃ સ્મિતચન્દ્રિકા સા વિનાશયન્તી સ્વમરીચિજાલૈઃ ।
ચિન્તાતમઃ પ્રેક્ષકમાનસાબ્ધૌ આનન્દવીચીર્જનયાઞ્ચકાર ॥ ૫॥
સમ્માર્જનીં  સ્વરસનાં ખલુ મન્યમાનાઃ
કેચિત્ સ્વચિત્તશુચિતાં પુરુષા યતન્તે ।
કુર્વન્ત એવ કલુષં પરમાનસં તે
દૂષ્ય़ા ભવન્તિ પરિમાર્જનધૂલિદિગ્ધાઃ ॥ ૬॥
ગતં શોકપ્રદં ચૈવ ભયપ્રદમનાગતમ્ ।
ન ચિન્તયન્ સ્મેરવક્ત્રો જીવેદ્ધીરઃ ક્ષણાત્ ક્ષણમ્ ॥ ૭॥
યદિ શ્રદ્ધાલુસ્ત્વં પરિણમતિ નૂત્નં પ્રતિદિનં
ભવેત્સ્વપ્નઃ સત્યં ભવતિ ઘટના વિસ્મયકરી ।
સ્વસામર્થ્યે ધૈર્યે ભજસિ દૃઢતાં તોષજનનીં
પ્રભગ્નાસ્વાશાસુ પ્રભવસિ પુનઃ પ્રયતિતુમ્ ॥ ૮॥
(ઇઙ્ગ્લિશ્ ; અન્તર્જાલમ્)
હર્ષસ્ફીતે બન્ધુજને રુદન્નહમવાતરમ્ ।

રોદિષ્યતિ પ્રિયજને મૃતિર્મેઽસ્તુ હસિષ્યતઃ ॥ ૯॥
(ઉર્દૂ)
કુતો મત્તઃ જુગુપ્સન્તે ત્વયિ સ્નિહ્યન્તિ માનવાઃ ।
ઇતિ પૃષ્ટં કૃતાન્તેન જીવનં પ્રત્યભાષત ।
ત્વં યતો દુઃખદં સત્યં મિથ્યાહં સુમનોહરમ્ ॥ ૧૦॥
(ઇઙ્ગ્લિશ્ઃ  અન્તર્જાલમ્)
પુરુષસ્ય ત્રયો સ્વપ્નાઃ માતૃભાવિતચારુતા ।
જાયાભાવિતજારિણ્યઃ પુત્રભાવિતવૈભવમ્ ॥ ૧૧॥
(ઇઙ્ગ્લિશ્ઃ  અન્તર્જાલમ્)
કોઽપિ ન હિ પાઠયત્યુદ્ગિરણમગ્ન્યગં
ન ચ કૂલનાશનં વારિધિતરઙ્ગમ્  ।
ન તુ વૃક્ષભઞ્જનં વાત્યાં યુવાનં
ગેહિનીવરણં ચ સહજાપદસ્તાનિ ॥ ૧૨॥
(ઇઙ્ગ્લિશ્ઃ  અન્તર્જાલમ્)
પ્રખરરવિમયૂખૈઃ ફુલ્લતાં યાતિ પુષ્પં
પરિણમતિ વિશુદ્ધં સ્વર્ણમગ્નૌ પ્રતપ્તમ્ ।
પ્રભવતિ નવનીતં મન્થનાત્ તક્રપાત્રે
પ્રબલબુધવિવાદાત્ જાયતે વિશ્વતત્ત્વમ્ ॥ ૧૩॥
ન ત્વં સોઽહં મન્યસે યં ત્વમેવ
ન ત્વં સોઽસૌ મન્યતે યઃ પરૈશ્ચ ।
જ્ઞાતોઽસ્મીત્થં વૈ પરૈરિત્યવૈષિ
નાસિ ત્વં ભોઃ કેવલં શ્રીશવેદ્યઃ ॥ ૧૪॥
વિત્તસ્યૂતે જનકજનનીચિત્રમાદૌ નિધાય
પશ્ચાત્પત્ન્યાઃ તરુણવયસિ ન્યસ્તમહ્નાય ચિત્રમ્ ।
પ્રાપ્તે મધ્યે વયસિ તદનુ સ્થાપિતં પુત્રિકાયાઃ
વાર્ધક્યે વૈ અહહ નિહિતં બાલગોપાલમૂર્તેઃ ॥ ૧૫॥
બધિરસ્ય જગન્મૂકમન્ધસ્ય ચ તમોમયમ્ ।
તથા કિઙ્કર્તવ્યતામૌઢ્યં વિવેકરહિતસ્ય વૈ ॥ ૧૬॥
ધનેન તોષો ન કદાચનેતિ ગાથાસ્તિ સત્યં શ‍ૃણુ માં પરન્તુ ।

હરે કુરુ ત્વં ધનિનં તથા તદ્યથાર્થતામાત્મનિ સાધયેયમ્ ॥ ૧૭॥
દ્યુતિઃ શબ્દાત્ પ્રવહતિ દ્રુતં તસ્માદ્ધિ કેચન ।
ભ્રાજમાના હિ દૃશ્યન્તે યાવત્ સંશ‍ૃણુમઃ ન તાન્ ॥ ૧૮॥
વિવેકહીનૈર્મનુજૈર્મદાવિલૈઃ કૃતં વિલોક્ય પ્રકૃતેઃ પ્રદૂષણમ્ ।
પ્રવાહભૂકમ્પપયોધિવીચિભિઃ જનાન્ જઘાનાશુ જનાર્દનો રુષા ॥ ૧૯॥
- પદ્યસૂચી

૩૭. ચન્દ્રિકા
વણિગ્વરઃ કશ્ચિદુવાસ વિત્તવાન્ હરેઃ કૃપાપાત્રગતો સ્વકર્મણા ।
પ્રિયાસમેતો નગરે મહાપુરે સ્વધર્મમાશ્રિત્ય સુનન્દનાભિધઃ ॥ ૧॥
સુનન્દનસ્યાપ્રતિમા વધૂઃ ક્ષમા સ્વભર્તુરિષ્ટા ગુણરૂપસમ્પદા ।
પરસ્પરશ્રીપ્રથનેન બન્ધુરૌ નિશામૃગાઙ્કાવિવ તૌ બભૂવતુઃ ॥ ૨॥
તયોર્દ્વયોર્ધર્મ્યસુખેષુ સક્તયોરજાયતાપૂર્વસુખપ્રદા સુતા ।
પ્રમોદયન્તી પિતરૌ સ્વલીલયા શરીરબદ્ધાર્જિતસત્કૃતિર્યથા    ॥ ૩॥
સુતપ્તજામ્બૂનદવર્ણભાસ્વરા શિરીષપુષ્પાદપિ કોમલાકૃતિઃ  ।
વિલોકનેનૈવ મહાર્ઘહર્ષદા યથાર્થનામ્ની ખલુ ચન્દ્રિકાભિધા ॥ ૪॥
શિશુર્જનન્યાઃ સ્તનપાનવાઞ્છયા યદા રજન્યામરુદત્ પિતા દ્રુતમ્ ।
પ્રિયાત્મજાપ્રેમતુલાનવસ્થિતો પ્રસુપ્તપત્નીં  કથમપ્યબોધયત્ ॥ ૫॥
યદાર્ભકઃ સર્તુમથ પ્રવર્તતે પુરઃ પ્રયાસેન શનૈઃ સ્વવક્ષસા ।
ત્રિવિક્રમક્રાન્તિનિભસ્તયોસ્તદા હિમાલયારોહણવન્મહોત્સવઃ ॥ ૬॥
તડિત્પ્રભાવત્સ્ફુરદુજ્જ્વલસ્મિતં પ્રદર્શયન્તીં  તનયાં યદૃચ્છયા ।
ક્ષમા નિજાઙ્કે વિનિવેશ્ય નિર્વૃતા મુહુર્મુહુશ્ચુમ્બતિ નૈવ તૃપ્યતિ ॥ ૭॥
વચોભિરપ્યર્થવિવર્જિતૈઃ   શિશોઃ પિતા ત્વભિપ્રાયચયાન્ હિ બુધ્યતે ।
યથામ્બરે મેઘપરમ્પરાકૃતાવવૈતિ બાલો મૃગરૂપશ‍ૃઙ્ખલામ્  ॥ ૮॥
સ્વકાયમુદ્ધૃત્ય કરૌ ધરાતલે નિવેશ્ય જાનુદ્વયમપ્યસૌ સુતા ।
યદા પરિક્રામતિ વીક્ષિતું જગન્નિમજ્જતસ્તૌ ખલુ હર્ષસાગરે ॥ ૯॥
વિનાશ્રયં તિષ્ઠતિ ચન્દ્રિકાદ્ય વૈ અહો પરિક્રામતિ ભિત્તિમાશ્રિતા ।
વિનાવલમ્બં ચલિતું પ્રવર્તતે પુરઃ સ્વશક્ત્યેત્યભવન્સમુત્સવાઃ ॥ ૧૦॥

કુતૂહલપ્રેરિતચેષ્ટનોદ્યતા સુતા યદા ભ્રામ્યતિ વેશ્મનિ દ્રુતમ્ ।
તયા કૃતો નૂપુરશિઞ્જિતસ્વનઃ કુટુમ્બસઙ્ગીતલયઃ  પ્રતીયતે ॥ ૧૧॥
મનોજ્ઞમસ્પષ્ટમુદીરિતં તયા ક્ષમા યદામ્બેતિ પદં પ્રશુશ્રુવે ।
વિવેદ સૌખ્યં પરમં તથા મુનિર્મહેશસાલોક્યપદે યથા ભજેત્ ॥ ૧૨॥
યદા સુતા પ્રશ્નસુમૈઃ શતૈઃ ક્ષમામવાકિરદ્રમ્યપદૈર્નિરન્તરમ્   ।
તદુત્તરપ્રાપ્તિમુપેક્ષ્ય ચુમ્બિતા મુખેઽમ્બયા વાક્પ્રતિબન્ધનાશયા ॥ ૧૩॥
પુરાણરામાયણભારતોદ્ધૃતાઃ કથાઃ પિતા શ્રાવયતિ સ્મ ચન્દ્રિકામ્ ।
પ્રદોષકાલે નલિનૈઃ સહાત્મજાવિલોચને મીલત ઇત્યપેક્ષયા ॥ ૧૪॥
-૨-
યાતે કાલે ચન્દ્રિકાભૂત્કુમારી શાલાં યાન્તી હૃદ્યમિત્રૈઃ સમેતા ।
પિત્રોસ્તસ્યા ઇઙ્ગિતેષ્ટાર્થસિદ્ધૌ  પ્રેમ્ણા સર્વં કુર્વતોરાત્મતૃપ્ત્યૈ ॥ ૧૫॥
પુત્ર્યાં શુભ્રૈઃ હાસકલ્લોલફેનૈરાનન્દાબ્ધૌ મજ્જયન્ત્યામુભૌ તૌ ।
વ્યાધિગ્રાહઃ પ્રાહરત્ દ્રાક્ક્ષમાં તામીર્ષ્યાગ્રસ્તં કિં  ભવેદ્દૈવમેવમ્ ॥ ૧૬॥
વ્યાધેર્બાધાં દુસ્સહાં સા કથઞ્ચિત્ સોઢું યેતે ચન્દ્રિકાક્ષોભભીત્યા ।
આપ્તાનાં વૈ શોભનાકાઙ્ક્ષયા યત્ કુર્વન્ત્યાશાબાધનં સમ્ભવેત્તત્ ॥ ૧૭॥
વ્યાધિવ્યાધો વાગુરાં ગ્લાનિરૂપાં પ્રક્ષિપ્યાસ્યાઃ કોમલે શ્લક્ષ્ણદેહે
ભામિન્યેણીં  રોદયામાસ યાવત્ વૈદ્યાન્ ભર્તાનાયયત્તાવદેવ ॥ ૧૮॥
વૈદ્યા રુગ્ણાં નૈકરીત્યા પરીક્ષ્ય કામ્યાદન્યં નિર્ણયં પ્રાપ્તવન્તઃ ।
રોગસ્તસ્યા ભેષજાતીતવૃત્તિં  પ્રાપ્તસ્તસ્માદ્દુર્ગમઃ  સ્વાસ્થ્યમાર્ગઃ ॥ ૧૯॥
વૈદ્યા ઊચુર્નૈગમં તે પ્રિયાયા ભૈષજ્યાર્થં કુર્મહે સર્વયત્નાન્ ।
દૈવાયત્તં સ્વાસ્થ્યમસ્યા ઇદાનીં  નોપેક્ષ્યઃ સ્યાદાદિતો વ્યાધિવહ્નિઃ ॥ ૨૦॥
કાલે કાલે સેવ્યમાના સ્વભર્ત્રા મૃત્યોર્ભીતાઽભક્ષયત્ શ્રદ્દધાના ।
સર્વાન્ જાયૂન્વૈદ્યદત્તાન્ તથાપિ ગ્રીષ્મે કુલ્યેવાભજત્કાર્શ્યમાશુ॥ ૨૧॥
આર્તા તન્વી મ્લાનપુષ્પોપમા સા સ્વાસ્થ્યપ્રાપ્તિં  કાઙ્ક્ષમાણા કથઞ્ચિત્ ।
દ્રષ્ટું યાતા તાપસં સુપ્રસિદ્ધં દીનાનાં વૈ જ્ઞાનિનો વિષ્ણુકલ્પાઃ ॥ ૨૨॥
પૂજ્ય જ્ઞાનિન્નાશ્રિતાનાં શરણ્યં દીના ચાહં પ્રશ્રિતા ત્વાં પ્રપદ્યે ।
વ્યાધિત્રસ્તામેકપુત્રીં  ચ સાધ્વીં  કારુણ્યાબ્ધે પાહિ મામિત્યવોચત્ ॥ ૨૩॥

સિદ્ધો વૃદ્ધો તાં દયાપૂર્ણદૃષ્ટ્યાઽપશ્યત્ પશ્ચાત્ મીલિતાક્ષો બભૂવ ।
પશ્યન્તી સા તં મુનિં  ધ્યાનમગ્નં ભ્રાન્તે ચિત્તે કામપિ પ્રાપ શાન્તિમ્ ॥ ૨૪॥
શૂલં વ્યાધેસ્તત્ક્ષણાદેવ નષ્ટં દીપ્તે દીપે ધ્વાન્તવત્ ગેહકક્ષે ।
વિસ્મૃત્યાધિં  શાન્તચિત્તા યયાચે સાધૌ પશ્યત્યઞ્જસોન્મીલ્ય નેત્રે ॥ ૨૫॥
આશ્ચર્યં મે ગ્લાનિરન્તર્દધાતિ ત્વત્પ્રેમૌઘપ્લાવિતા વલ્લરીવ ।
સ્વાર્થં કિઞ્ચિત્ કામયે નાપિ ભૂયાત્ પુત્ર્યાઃ સ્વામિન્ જીવને સદ્વિભૂતિઃ ॥ ૨૬॥
જ્ઞાની તસ્યાઃ પ્રાર્થનાં સ્મેરવક્ત્રઃ શ‍ૃણ્વન્ તાં સ્વપ્રેમદૃષ્ટ્યાભ્યષિઞ્ચત્ ।
વત્સે માભીરિત્યવોચત્તથૈવ પ્રાદાત્ પુત્ર્યૈ ગુહ્યમન્ત્રોપદેશમ્ ॥ ૨૭॥
મન્ત્રં તાવત્ ત્વં પ્રયુઙ્ક્ષ્વ  ત્રિરેવ બાલે નો ચેત્ નિષ્ફલત્વં સ ગચ્છેત્
તસ્માત્ ભૂયાત્ દત્તમન્ત્રપ્રયોગઃ કૃચ્છ્રેષ્વેવ  સ્વલ્પકાર્યે ન વત્સે॥ ૨૮॥
ઇત્થં સિદ્ધશ્ચન્દ્રિકાં બોધયિત્વા હર્ષોત્સિક્તાં તાં ક્ષમામિત્યવોચત્ ।
બ્રહ્માણ્ડેઽસ્મિન્ શાશ્વતં નાસ્તિ કિઞ્ચિન્નિશ્ચિન્તાભૂર્ન્યસ્ય ભારં રમેશે॥ ૨૯॥
સાધુપ્રોક્તાં વાચમાસ્વાદયન્તી પુત્ર્યા સાકં સા ક્ષમા શાન્તચિત્તા ।
પ્રત્યાવૃત્તા સ્વાલયં નષ્ટભીતિઃ સન્તઃ પોષ્યશ્રેયસે સિદ્ધહસ્તાઃ ॥ ૩૦॥
ચિત્તં તસ્યા શારદાકાશતુલ્યં સ્વચ્છં શાન્તં સર્વદાભૂત્તથાપિ ।
પ્રાપ્તિસ્તસ્યાઃ સંસૃતૌ સીમિતાસીત્ રોગાર્તાગાદૂર્ધ્વલોકં જવેન ॥ ૩૧॥
તસ્યાઃ પુત્ર્યાઃ શોકસમ્પ્લાવિતાયાઃ કો વા લોકે સાન્ત્વનં હન્ત કુર્યાત્ ।
માતૃપ્રાયા કા ભવેદર્ભકસ્ય માતાનન્યા દેહિનાં સર્વવન્દ્યા ॥ ૩૨॥
માતૂ રૂપં દૃશ્યતે સર્વતોઽસ્યાઃ વાણ્યસ્પષ્ટં શ્રૂયતે સર્વકાલે ।
સ્પર્શઃ સ્નિગ્ધો ભાસતે સ્વપ્નમધ્યે વાત્સલ્યાર્દ્રાહ્વાનશૈલી ન લબ્ધા ॥ ૩૩॥
બાષ્પાર્દ્રાક્ષીમાત્મજાં સાન્ત્વયિત્વા કોપાક્રાન્તાં સ્મેરવક્ત્રાં ચકાર ।
ક્ષુદ્બાધાં સ્વાં લીલયા નાવલોક્ય પ્રાદાદન્નં પીડયન્ત્યૈ સુતાયૈ ॥ ૩૪॥
સોઢ્વા પુત્ર્યા દુર્નયં બાલ્યજાતં તસ્યૈ વૃત્તિં  સજ્જનાનાં શશાસ ।
સ્વચ્છાયાયામાશ્રિતાં વૃક્ષવત્ સા પુત્રીં  સમ્યક્ સર્વકાલે રરક્ષ ॥ ૩૫॥
સર્વં કાલાત્ ક્ષીણતાં ગચ્છતીતિ પ્રાજ્ઞાનાં સદ્ભાષિતસ્યાનુરોધાત્ ।
શાન્તા ભૂત્વા ચન્દ્રિકા જન્મદસ્ય સેવાં કર્તું ગૂઢબાધા પ્રયેતે ॥ ૩૬॥
તાતસ્સોઽપિ સ્વાત્મજાપ્રીણનાર્થં પત્નીપ્રેમ્ણા વઞ્ચિતોઽપિ સ્વદુઃખમ્ ।
ગૂહન્તસ્યાઃ શિક્ષણારોગ્યવૃદ્ધ્યૈ પુત્રીવક્ત્રસ્મેરબિમ્બૈર્નનન્દ ॥ ૩૭॥

કાલે યાતે નૈગમો કામવિદ્ધો ભાર્યામન્યાં લબ્ધુમિચ્છામવાપ ।
ચિત્રં નૈતજ્જીવિનાં સ્ત્રીસુખેચ્છા સર્વેચ્છાસુ પ્રાયશો દુર્નિવાર્યા   ॥ ૩૮॥
-૩-
ચન્દ્રિકાપિ યુવતિપ્રભાં દધૌ ફુલ્લદુચ્ચકુચકુડ્મલશ્રિયા ।
પ્રાપતુશ્ચ જઘને વિશાલતાં કાપિ મોહકરુચિર્મુખે બભૌ ॥ ૩૯॥
લોલમુગ્ધપરિધાવકેક્ષણૈર્વાયુનુન્નતનુનીલકુન્તલૈઃ ।
ભીરુતાક્તમૃદુહાસવિભ્રમૈર્નૂપુરધ્વનિતમન્દસઙ્ક્રમૈઃ  ॥ ૪૦॥
આચકર્ષ વનિતા અપિ ક્ષણાચ્ચન્દ્રિકા સસુખમાયતેક્ષણા ।
કિં  પુનર્યુવજનાન્ મહાપુરે યૌવનજ્વરસુતપ્તદેહિનઃ ॥ ૪૧॥
ચન્દ્રિકામહમપશ્યમાપણે નેત્રમેલનકૃતૌ તયા સહ ।
પ્રાપ્તસૌખ્યમતુલન્ત્વિતીરિતં સ્નિગ્ધયૂનિ તરુણેન કેનચિત્ ॥ ૪૨॥
મદ્ગૃહસ્ય  પુરતઃ પ્રયાતિ સા પ્રત્યહં મમ હિ ભાગ્યદેવતા ।
ઇત્યવોચદપરઃ કૃતી યુવા યૌવનસ્ય વિવિધા ગતિર્ધ્રુવમ્ ॥ ૪૩॥
એકદાથ નગરસ્ય વાટિકાં કામદિગ્ધમનસા સુનન્દનઃ ।
સઞ્ચચાર નિભૃતં યદૃચ્છયા કાંશ્ચન સ્ત્રિયમપશ્યદાગતામ્ ॥ ૪૪॥
સાપિ તં મુહુરવેક્ષ્ય  નૈગમં ક્ષૌમવસ્ત્રવરરત્નભૂષિતમ્ ।
સ્વેઙ્ગિતપ્રકટને  હ્યશક્તતાં પ્રાપ્ય પાદપતલં ગતા હ્રિયા ॥ ૪૫॥
ઐક્ષત પ્રકટસઙ્ગમેચ્છયા  નૈગમઃ પૃથુનિતમ્બશાલિનીમ્ ।
મધ્યમે વયસિ સંસ્થિતાં સ્ત્રિયં ભામિનીમતનુસંહતસ્તનીમ્ ॥ ૪૬॥
ચૂષ્યવસ્ત્વિવ હિ યોષિતો વપુર્નિર્નિમેષનયનેન     પીયતે ।
તસ્ય વીક્ષણવિધાનલજ્જિતા દૃષ્ટિપાતમવનૌ કરોતિ સા ॥ ૪૭॥
આસસાદ મદનાભિપીડિતો તાં સ્ત્રિયં વિટપિમૂલવર્તિનીમ્   ।
કાસિ દેવિ વદ જન્મ કુત્ર તે શ્રાવયેતિ વનિતાં જગાદ સઃ ॥ ૪૮॥
મત્પિતા દિવમગાત્ પુરૈવ મામાત્મજાસહિતનષ્ટભર્તૃકામ્ ।
વિદ્ધ્યનાથવનિતાં કલાભિધામિત્યુવાચ લલનામણિઃ હ્રિયા ॥ ૪૯॥
મામવેહિ વણિજં સુનન્દનં પ્રાપ્તવિત્તબલવૈભવં જનમ્ ।
ગેહિની મમ ગતા દિવં રુજા માં વિહાય તનયાં ચ દુઃખિતામ્ ॥ ૫૦॥

ભામિનિ ત્વદનુરાગયાચકં માં વૃણીષ્વ સસુખં સહ ત્વયા
મદ્ગૃહે  તવસુતા ચ વત્સ્યતીત્યબ્રવીત્સ લલનાં સુનન્દનઃ ॥ ૫૧॥
તસ્ય રૂપવિભવૈશ્ચ મોહિતા પઞ્ચબાણવિશિખાભિપીડિતા ।
કામવહ્નિશમનાર્થમાદૃતા સ્વીચકાર વચનં રતાર્થિનઃ   ॥ ૫૨॥
આલિલિઙ્ગ  સુદૃઢં સ કામિનીં  તં ચુચુમ્બ વદનેઽનપત્રપા ।
તત્ક્ષણાદભવતાં પરસ્પરં કામતર્પણવિધૌ સહાયકૌ ॥ ૫૩॥
-૪-
અપૂર્ણકામઃ સ સમાનકામાં ગાન્ધર્વમાર્ગપ્રગૃહીતપાણિઃ ।
દ્વિતીયભાર્યાં તનુજાદ્વિતીયાં સુનન્દનઃ સ્વાલયમાનિનાય ॥ ૫૪॥
દામ્પત્યસૌખ્યે નિરતૌ પ્રકામં તૌ દમ્પતી યાપયતઃ સ્મ કાલમ્ ।
સખીં સ્વસારં સુમુખીમુમાખ્યાં લબ્ધ્વાઽતુષદ્વિસ્મિતચન્દ્રિકાપિ ॥ ૫૫॥
અન્યોન્યસઙ્ગાત્પ્રથમાનહર્ષે  સખ્યૌ સદા દ્વેઽચરતાં નગર્યામ્ ।
તયોર્વિહારાધ્યયનાનિ   ચાપિ પરસ્પરોપસ્થિતિમાશ્રિતાનિ ॥ ૫૬॥
દિનેષુ ગચ્છત્સુ ધનાર્જનાર્થં વણિગ્જગામાન્યપુરીં  કદાચિત્ ।
લુણ્ટાકવર્ગૈરભિહન્યમાનસ્તત્રાર્દિતો   જીવિતમુત્સસર્જ ॥ ૫૭॥
સૌદામનીઘાતનિભં કઠોરં વૃત્તાન્તમાકર્ણ્ય મૃતેઃ સ્વભર્તુઃ ।
પપાત સદ્યો ભુવિ મન્દભાગ્યા ચક્રન્દ ચોચ્ચૈઃ શિશુવત્ કલા સા ॥ ૫૮॥
દ્વિતીયવૈધવ્યમવાપ્ય યોષિત્સ્વભાગધેયાનિ ભૃશં જગર્હે ।
માં પ્રાપ્ય દૈવોપહતામધન્યાં હા નાથ મૃત્યોર્વશમાપ્તવાન્ ત્વમ્ ॥ ૫૯॥
ગાથાસ્તિ પાપી યદિ યાતિ સિન્ધું તત્રાપિ ગુલ્ફૌ ન જલેન સિક્તૌ ।
ત્વાં સદ્ગુણાઢ્યં પરિણીય યન્મે વૈધવ્યદુઃખં પુનરપ્યવાપ્તમ્ ॥ ૬૦॥
લબ્ધ્વા તરોરાશ્રયમાર્તવલ્લી નનન્દ ધૃત્વા સ્મિતકુડ્મલાનિ ।
તસ્યાઃ સુખં તત્ ક્ષણિકં બભૂવ બભઞ્જ વૃક્ષં સહસા ગજેન્દ્રઃ ॥ ૬૧॥
ઉત્તુઙ્ગસૌધાન્  વિરચય્ય ચિત્તે તત્રાવસં વૈભવદર્પયુક્તા ।
અહન્ત્વિદાનીં  વિભવૈર્વિહીના   કથં કરિષ્યામિ કુટુમ્બરક્ષામ્ ॥ ૬૨॥
ઇત્થં પ્રલપ્ય પ્રણતા ચિરેણ પુત્ર્યૌ નિરીક્ષ્યાશ્રુમુખી કુમાર્યૌ ।
તયોર્ભવિષ્યચ્છુભકામનાર્થં  કૃચ્છ્રેણ   સા તત્ર સમાહિતાભૂત્ ॥ ૬૩॥
પુત્રી પુરૈવાભિહતા નિયત્યા માતુર્વિયોગાદધુના   પિતુશ્ચ ।

મૃતિં  દુરન્તાં સહસા નિશમ્ય દુઃખામ્બુધૌ ગાઢતરં મમજ્જ ॥ ૬૪॥
માત્રા વિહીના કૃપણા સુતપ્તા કથં સહિષ્યે જનકસ્ય મૃત્યુમ્ ।
દૈવં હતં હન્તિ પુનઃ સદેતિ તથ્યં વચો હન્ત મયાનુભૂતમ્ ॥ ૬૫॥
વૃક્ષાન્નિપત્ય વ્રણિતં શયાનં બુભુક્ષિતો દ્રાગવધીન્મૃગેન્દ્રઃ ।
દારિદ્ર્યકૂપે પતિતં ક્ષુધાર્તં દદંશ ઘોરઃ ક્ષયરોગસર્પઃ ॥ ૬૬॥
પિતઃ કથં મામબલાં વિહાય ગન્તાસિ કૃત્વા  તનયામનાથામ્ ।
વાત્સલ્યપૂર્ણામૃતતુલ્યવાગ્ભિઃ કો પ્રીણયેન્માં સતતં ત્વદન્યઃ ॥ ૬૭॥
એવં પ્રકામં રુદતી કુમારી સ્વબાષ્પધારાર્દ્રમુખી ત્રિયામાઃ ।
નિનાય નૈકાઃ પ્રતતાન્ધકારે નિરસ્તનિદ્રા હૃદિ ચન્દ્રિકા સા ॥ ૬૮॥
શરીરયાત્રા પુરતો હિ ગચ્છેત્ દુઃખં સુખં ચાવિગણય્ય લોકે ।
કલાપિ કૌટુમ્બધુરં વહન્તી વાણિજ્યવૃત્તૌ નિરતા બભૂવ ॥ ૬૯॥
કદાપિ પૂર્વં ન નિયુક્તચિત્તા વાણિજ્યકાર્યે ગૃહિણી કલા સા ।
એકાકિની પણ્યકલાનભિજ્ઞા ભર્તુઃ પદે કર્તુમિયેષ વૃત્તિમ્ ॥ ૭૦॥
આવર્તપૂર્ણાં સરિતં ગભીરાં કથં તરેત્ સમ્પ્લવનાસમર્થઃ ।
ભર્તૃક્રિયાકૌશલસંશ્રિતા શ્રીઃ કાલે ગતે ક્ષીણતરા બભૂવ ॥ ૭૧॥
દાસાશ્ચ દાસ્યઃ ભૃતિમાત્રતુષ્ટા ભૃતિં  વિના તત્યજુરાપ્તસેવામ્ ।
અન્યાશ્રયં ભક્તુમનન્યમાર્ગા મૃગા ઇવારણ્યમવગ્રહાર્તમ્ ॥ ૭૨॥
કર્માણ્યનેકાનિ ગૃહોચિતાનિ ભૂમાર્જનાદિશ્રમસાધિતાનિ ।
ભૃત્યૈર્વિનાસન્નકૃતાનિ   ગેહે યદા કલાગાત્ કુપથં તદૈવ ॥ ૭૩॥
સુખોચિતાં ભર્તૃસુતાં વિમાતા ન્યયોજયત્ કર્મણિ દાસયોગ્યે ।
સમ્પદ્યમાનાસુ વિપત્સુ નૄણાં મનાંસિ નૂનં કલુષીભવન્તિ ॥ ૭૪॥
ક્વ ગાર્હકાર્યં ક્વ ચ પેલવાઙ્ગી  કિં  માર્જનાય પ્રભવેત્ શિરીષમ્ ।
મયૂરપિચ્છં ખનનાય વા કિં  ચન્દ્રાતપસ્તણ્ડુલશોષણાય ॥ ૭૫॥
સા ચન્દ્રિકા પાકકલાનભિજ્ઞા નિયોજિતા પાકગૃહે વિમાત્રા ।
સર્વાણિ દૈનન્દિનખાદનાનિ પક્તું સકાલે ખલુ નિસ્સહાયા ॥ ૭૬॥
પ્રક્ષાલનં વેશ્મતલસ્ય પાત્રસમ્માર્જનં ચાંશુકધાવનં ચ ।
સર્વાણિ કાર્યાણિ હિ ચન્દ્રિકાયા ભારા અભૂવન્ વિધિદુર્વિપાકાત્   ॥ ૭૭॥

-૫-
યસ્યા હસ્તૌ કન્દુકક્રીડયાસ્તાં રક્તાવદ્યપ્રાપતુઃ કૃષ્ણવર્ણમ્ ।
સ્થાલીવેશ્મક્ષાલનાચ્ચન્દ્રિકાયાઃ કાલે હન્ત શ્લક્ષ્ણતાં ત્યક્તવન્તૌ ॥ ૭૮॥
યા લેખન્યા પત્રપૃષ્ઠે વ્યલેખીત્ સા શોધન્યા માર્જને ન્યસ્તચિત્તા ।
યા વિદ્યાર્થં પાઠશાલાં પ્રપેદે સાદ્ય ક્રેતું પણ્યશાલામુપૈતિ ॥ ૭૯॥
યસ્યા વક્ત્રં સર્વદાસીત્સ્મિતાક્તં મ્લાનં ત્વદ્ય ત્રાસપૂર્ણં વિવર્ણમ્ ।
યાસીત્ કન્યા પ્રસ્ફુરચ્ચઞ્ચલાક્ષી સાભૂદ્દીના વ્યાઘ્રભીતા મૃગીવ ॥ ૮૦॥
રત્નસ્યૂતાનર્ઘવાસાંસિ યસ્યાઃ શર્વર્યાં ચ પ્રાસ્ફુરન્નભ્રદીપ્ત્યા ।
અદ્યાપ્રાતઃ પાકકર્માવિલાનિ મ્લાનિં  પ્રાપુઃ પાત્રનિર્ણેકકાર્યાત્ ॥ ૮૧॥
આપૂર્વાહ્નં યાઽસ્વપીત્ત્યક્તચિન્તા સા જાગર્તિ  દ્રાક્ હિ સૂર્યોદયાત્ પ્રાક્ ।
કષ્ટં નો ચેત્ દણ્ડનં સા સહેત નિઃસન્દેહં તર્જનાં વા વિમાતુઃ ॥ ૮૨॥
બાહું  વામં ચન્દ્રિકા સ્વોપધાનં કૃત્વા  શ્રાન્તા વલ્લરીકોમલાઙ્ગી  ।
આર્તાસ્વપ્સીત્કર્કશે દારુતલ્પે યા શેતે સ્મ પ્રસ્તરે પિચ્છપૂર્ણે ॥ ૮૩॥
યોમાસીત્પ્રાક્ચન્દ્રિકાયાઃ સખીવ સા મેને તામાત્મકર્માર્થદાસીમ્ ।
તસ્યા ભૂષાવેશરૂપક્રિયાસુ દાસીવત્તાં ચન્દ્રિકા સેવતે સ્મ ॥ ૮૪॥
ઇત્થં દાસીકર્મસુ ન્યસ્તચિત્તા શ્રાન્તા કાર્યાત્ સજ્વરાભૂત્કદાચિત્ ।
માન્દ્યં તસ્યા વીક્ષમાણા વિમાતા ભૂયો ભૂયો દણ્ડયામાસ તન્વીમ્ ॥ ૮૫॥
કોપાવિષ્ટાન્યાનિ કાર્યાણિ ચૈવ કર્તું તામાજ્ઞાપયત્ નિર્ઘૃણા સા ।
યસ્યા આસીન્નિત્યકાર્યંહ્યશક્યં તસ્યા સાધ્યં કિં  ભવેદ્ભિન્નકાર્યમ્ ॥ ૮૬॥
એકત્રાસન્ શ્યામલાઃ પાત્રપુઞ્જા અન્યત્રાસન્ કશ્મલા વસ્ત્રમાલાઃ ।
કિં  કર્તવ્યં ચિન્તયન્તીત્યકસ્માત્ સસ્મારાર્તા પૂર્વવાક્યાનિ સાધોઃ ॥ ૮૭॥
એકાન્તે સા સાધુવર્યોપદિષ્ટં મન્ત્રં ભક્ત્યા કૌતુકાક્રાન્તચિત્તા ।
નેત્રે રક્તે મીલયન્તી જજાપ તાપગ્રસ્તા બદ્ધપદ્માસનાર્તા ॥ ૮૮॥
મન્ત્રં સઞ્જપ્યાદરેણાઞ્જલિં  ચ બદ્ધ્વા ચક્ષુષ્યાયતાક્ષ્યુન્મિમીલ ।
યાવત્તાવત્કાચનાપ્રાકૃતા સ્ત્રી પ્રત્યક્ષાભૂત્બિભ્રતી દિવ્યદીપ્તિમ્ ॥ ૮૯॥
જ્યોત્સ્નાશુભ્રસ્મેરવક્ત્રા બભાસે દેવી કાષ્ઠા દીપયન્તી સ્વકાન્ત્યા ।
દૃગ્ભ્યાં સાન્દ્રાં પ્રેમપીયૂષધારાં સિઞ્ચન્ત્યાર્તક્લેશસન્તાપહન્ત્રીમ્ ॥ ૯૦॥
મન્દ્રસ્પષ્ટશ્લક્ષ્ણવર્ણાભિરામૈર્વાત્સલ્યાક્તપ્રેમપૂર્ણૈર્વચોભિઃ ।

વીણાનાદાન્મઞ્જુલૈઃ સાન્ત્વયન્તી ભીતાં કન્યાં દિવ્યયોષિદ્બભાષે ॥ ૯૧॥
મા ભીર્વત્સે વિદ્ધિ માં ત્વત્સહાયાં માતૃપ્રાયાં ત્વત્સુખોદર્કકર્ત્રીમ્ ।
પ્રોક્તૈર્મન્ત્રૈઃ સત્વરાવાહિતાસ્મિ કિં  તે કાર્યં કિં  ચ કૃચ્છ્રં વદાસ્તિ ॥ ૯૨॥
તસ્યા દેવ્યાઃ સ્નેહલિપ્તૈર્વચોભિર્નષ્ટે તાપે ભીરુતાં દ્રાગ્વિહાય ।
દેવીં  ભક્ત્યા ચન્દ્રિકા સમ્પ્રણમ્ય મન્દં મન્દં પ્રશ્રિતા પ્રત્યુવાચ ॥ ૯૩॥
દેવિ ત્વં મે પ્રાર્થનાં પૂરયસ્વ કૃત્સ્નં મહ્યં કાર્યજાતં વિમાત્રા ।
દત્તં ક્ષિપ્રં ત્વત્પ્રસાદાત્સમાપ્તિં  યાન્તુ પ્રીતા મદ્વિમાતા ભવેચ્ચ ॥ ૯૪॥
વત્સે કાર્યસ્થાનમાદેશયેતિ પ્રોક્તા યાવત્ પાકશાલાં નિનાય ।
ગચ્છ્ન્ત્યગ્રે  ચન્દ્રિકા તાવદેવાપશ્યત્ ભ્રાન્તા કલ્પનાતીતદૃશ્યમ્ ॥ ૯૫॥
પાત્રાણ્યાસન્ પ્રસ્ફુરદ્વજ્રશોભીન્યગ્રેઽપૂર્વસ્વચ્છવાસાંસ્યભૂવન્ ।
સ્વચ્છો ધૌતઃ પાકશાલાતલશ્ચ સન્નિર્વૃત્તં દુષ્કરં કાર્યજાતમ્ ॥ ૯૬॥
કાર્યં સર્વં તત્પરાવૃત્તદૃષ્ટ્યાં દેવ્યૈ તસ્યાં દર્શયન્ત્યાં ક્ષણેન ।
અન્તર્ધાનં દિવ્યરૂપાગમત્સા સંવૃષ્યાભ્રં વ્યોમ વૈ દ્રાક્ જહાતિ ॥ ૯૭॥
તૃપ્તા દૃષ્ટ્વા કાર્યજાતં સમાપ્તં દેવી યાતા દૃક્પથાદિત્યતુષ્ટા ।
દ્વન્દ્વેનેત્થં બાધિતા ચન્દ્રિકા સા મન્ત્રં વ્યર્થં ક્ષુદ્રકાર્યે શુશોચ ॥ ૯૮॥
મન્ત્રઃ પૂતો દ્વિર્વિવેકાત્પ્રયોજ્યો   યસ્માત્યાવજ્જીવમાનન્દલાભઃ ।
ભૂયાદિત્થં ચિન્તયામાસ તન્વી બધ્નન્ત્યજ્ઞા મક્ષિકાઃ સ્થૂલરજ્જ્વા ॥ ૯૯॥
સર્વં કાર્યં ચિત્તવેગાત્ સમાપ્તં પશ્યન્ત્યા વૈ શ્લાઘિતા સા વિમાત્રા ।
દિષ્ટ્યા દેવ્યા દિવ્યસાન્નિધ્યલાભાત્ વૃત્તં કાર્યં હીતિ નાવેત્ કલા સા ॥ ૧૦૦॥
-૬-
મન્ત્રહૂતવિબુધસ્ત્રિયમાપ્તાં સઙ્કટાગ્નિશમનેઽતિસમર્થામ્ ।
માતરં સ્વબલદાં ગણયન્તી ચન્દ્રિકાથ દિનકર્મસુ મગ્ના ॥ ૧૦૧॥
ચિત્તતૃપ્તિરભજત્ કૃતકૃત્યાં શાન્તતા ભુવમિવાશુ દિનાન્તે ।
ચન્દ્રિકાં સ્મિતમુખીં  સુકુમારીં  સર્વતો નિજરુચિં  પ્રકિરન્તીમ્ ॥ ૧૦૨॥
દાસ્યવૃત્ત્યુચિતવસ્ત્રવસાનાપ્યાર્યભોગ્યરુચિરૂપગુણાઢ્યા ।
પશ્યતાં સપદિ ગણ્યજનાનાં માનસં મૃદુમતિઃ પ્રમમન્થ ॥ ૧૦૩॥
દાસ્યભાવમનુસૃત્ય વિમાતુઃ પુત્રિકામનુચરત્યતિદૃપ્તામ્ ।
ચન્દ્રિકા પથિ જવેન યદા તામાપિબન્તિ તરુણાઃ શિતદૃગ્ભ્યામ્ ॥ ૧૦૪॥

કુન્તલાલકતરઙ્ગવિલાસં   પશ્યતો યુવજનસ્ય તરુણ્યાઃ ।
માનસેઽપિ જનયત્યનિવાર્યં વીચિજાલમભિલાષમનોજ્ઞમ્ ॥ ૧૦૫॥
મન્થરાલસગતિર્વનિતાયાઃ સુપ્તકામમનયત્તરુણાનામ્ ।
જાગરસ્થિતિમનૂહ્યવિધાયાં મન્મથસ્ય તરુણેષુ હિ દૃષ્ટિઃ ॥ ૧૦૬॥
મણ્ડિતાપિ વસનૈર્બહુમૂલ્યૈરાત્મજા તુ શુશુભે ન કલાયાઃ ।
મત્સરાવિલમતિર્વિજગર્હે  ચન્દ્રિકાં યુવજને નિરતેતિ ॥ ૧૦૭॥
ચન્દ્રિકાં સ્વનિલયેત્વસહાયાં મિત્રભાવમધિગમ્ય યયાચે ।
કોઽપિ સુન્દરતનુસ્તનુરૂપઃ સ્વેચ્છયાશ્રયમુપેત્ય બિડાલઃ ॥ ૧૦૮॥
મોહકધ્વનિમદમ્યવિલાસં સ્નિગ્ધશુભ્રમૃદુરોમવિશિષ્ટમ્ ।
ચન્દ્રિકા નિજમિત્રમવેદીત્ તુલ્યશીલવિષયેષુ સુસખ્યમ્ ॥ ૧૦૯॥
ચન્દ્રિકામનુસરન્ગૃહકાર્યે વ્યાપૃતાં મૃદુપદૈરનિશં સઃ ।
માવમાવિતિ વદન્ દરભીતઃ પૃચ્છતીવ ન દદાસિ પયઃ કિમ્? ॥ ૧૧૦॥
ચન્દ્રિકા યદિ દદાતિ ન દુગ્ધં સત્વરં પદતલે વનિતાયાઃ ।
પ્રશ્રિતં વિલુઠતિ સ્મ બુભુક્ષુઃ પ્રેમચોદકદૃશઃ પરિષિઞ્ચન્ ॥ ૧૧૧॥
દીયતે યદિ પયો નિજપાત્રે સત્વરં પિબતિ મીલિતનેત્રઃ ।
ચિન્તયન્નિવ ધરા લયમીયાત્તેન કિં  મમ પયો યદિ લબ્ધમ્ ॥ ૧૧૨॥
ચન્દ્રિકાઙ્કમધિરુહ્ય દિનાન્તે કન્દુકાકૃતિમવાપ્ય  સ શેતે ।
મૂકજન્તુરનુરાગનિબદ્ધઃ સ્નિહ્યતિ હ્યતિશયેન મનુષ્યે ॥ ૧૧૩॥
મૂષકાન્ નિશિ હિનસ્તિ સખેલં પાકકોષ્ઠવિઘસાદનદક્ષાન્ ।
પ્રીણયન્ સ્વકલયા નિજગોપ્ત્રીં  ચન્દ્રિકાં સપદિ મૂષકભીતામ્ ॥ ૧૧૪॥
ઇત્થમીપ્સિતપરસ્પરબન્ધૌ તૌ દિનાન્ક્ષપયતઃ કૃતકૃત્યૌ ।
કોઽવગચ્છતિ હરેરભિલાષં મિત્રતાહ્યસહજાપિ સુખાન્તા ॥ ૧૧૫॥
-૭-
તત્રાસીત્કથિતમહાપુરે નૃપાલઃ
સદ્વૃત્તઃ  પ્રથિતયશા ગુણાભિરામઃ ।
ચન્દ્રાખ્યઃ સ્વવિષયપાલને ધુરીણઃ
સન્તુષ્યન્ પ્રિયહિતકર્મભિઃ સ્વપૌરાન્ ॥ ૧૧૬॥

તસ્યાસીન્મદનનિભો યુવા તનૂજો
વિદ્યાવાન્ વિનયખનિસ્ત્રિવિક્રમાખ્યઃ ।
યં દૃષ્ટ્વા પુરલલનાગણઃ પ્રદધ્યૌ
સાસૂયં વરયતિ કામયં સુધન્યામ્ ॥ ૧૧૭॥
ચન્દ્રસ્તં તનુજમપૂર્વરૂપભાજં
તારુણ્યે નિરુપમશોભયા જ્વલન્તમ્ ।
દ્રષ્ટું દ્રાક્ સમુચિતકન્યયા સમેતં
દામ્પત્યે સમરસશાલિનં વ્યકાઙ્ક્ષીત્ ॥ ૧૧૮॥
પુત્રં સોઽગદતનુરાગપૂર્ણવાચા
વિદ્યાયાઃ સમધિગતોઽસિ વત્સ પારમ્ ।
તસ્માત્ત્વં પરિણયયોગ્ય ઇત્યવૈમિ
તન્વીં  ત્વં સદૃશગુણાં વધૂં વૃણીષ્વ ॥ ૧૧૯॥
ઉક્તિં  તામતિસુખદાં નિશમ્ય પુત્રો
માનાર્થં સપદિ નિયન્ત્રિતાનુભાવઃ ।
સ્વોદ્વાહં નિરુપમકન્યયાનુમેને
તારુણ્યે પરિણયવાક્ સુખાવહા વૈ ॥ ૧૨૦॥
સદ્વંશ્યાસ્તનય ચિનોમ્યહં ત્વદર્થં
સદ્વૃત્તાઃ  રુચિરમુખીશ્ચ રાજપુત્રીઃ ।
તાસુ ત્વં વરય યદૃચ્છયા મનોજ્ઞાં
કન્યાં યા તવ ભવિતા હિ ધર્મપત્ની ॥ ૧૨૧॥
ઇત્યુક્તઃ સવિનયમબ્રવીન્નરેશં
ભૂગર્ભે ન ભવતિ કિં  પ્રશસ્તવજ્રઃ ।
અબ્ધૌ કિં  વદતુ લભામહે ન મુક્તા
ઓષધ્યો ગહનવનાન્તરે ન કિં  સ્યુઃ ॥ ૧૨૨॥
વ્યાસસ્ય પ્રથિતમુનેઃ કિમાભિજાત્યં
બાલઘ્નઃ સગરસુતો ન કિં  કુલીનઃ ।
વિશ્વાસો મિતચયને ન મેઽસ્તિ પુર્યા-
મસ્યાં તે તૃણકુટજેઽપિ મે પ્રિયા સ્યાત્ ॥ ૧૨૩॥
શ્લાઘિત્વા સ્વસુતવિવક્ષિતં નૃપાલઃ
સમ્મન્ત્ર્ય સ્વહિતજનૈર્વિવાહકાર્યે   ।

પુત્રાર્થે પરિણયઘોષણામસાધ્નો-
દેવં તન્નગરભટૈઃ પ્રગે વિધેયૈઃ ॥ ૧૨૪॥
ભોઃ પૌરાઃ શ્રુણુત નૃપસ્ય ઘોષણાં ભો
ઉદ્વાહો નૃપતનયસ્ય નિશ્ચિતોઽસ્તિ ।
આયાન્તુ ત્વરિતપદેન પૌર્ણમાસ્યાં
પ્રાસાદં નિશિ સમલઙ્કૃતાઃ કુમાર્યઃ ॥ ૧૨૫॥
આયાન્તુ ત્વરિતપદેન પૌરકન્યા
યુષ્માસુ પ્રભુતનયો મનોજ્ઞકન્યામ્ ।
સમ્પન્નામુચિતગુણૈશ્ચ રૂપલક્ષ્મ્યા
જ્યોત્સ્નાયાં વરયતિ પૌરનૃત્યરઙ્ગે  ॥ ૧૨૬॥
ઇત્યેવં નરપતિઘોષણાં નિશમ્ય
કન્યાયાઃ કિલ જનની પ્રરૂઢમોહા ।
એકૈકા મધુમથનં રહઃ યયાચે
પુત્રી મે ભવતુ નરેશપુત્રપત્ની ॥ ૧૨૭॥
શ્રુત્વૈતત્સપદિ કલાપ્યુમાં સ્વપુત્રીં
ભૂષાભિર્નૃપસદનોચિતૈશ્ચ વસ્ત્રૈઃ ।
ઔત્સુક્યાદલમકરોદ્વૃથાભિલાષા
માતૄણાં નિજતનયાઃ સદા મનોજ્ઞાઃ ॥ ૧૨૮॥
સંશ્રુત્ય શ્રવણસુખામપૂર્વવાર્તા-
મુત્કણ્ઠાં હ્યલભત ચન્દ્રિકાપ્યવર્ણ્યામ્ ।
કિં  રાજ્ઞઃ પ્રિયતનયસ્ય કમ્રપાણેઃ
સંસ્પર્શાત્તતપુલકા ન મામકીનાઃ ॥ ૧૨૯॥
ઉદ્યુક્તાં જનપસુતસ્ય નૃત્યગોષ્ઠી-
મૌત્સુક્યાદપરિમિતાજ્જવેન ગન્તુમ્ ।
વૈમાત્રીં  પ્રણતમુખી મિથો યયાચે
ગચ્છેયં નૃપસદનં ત્વયા સહાહમ્ ॥ ૧૩૦॥
માત્સર્યં કથમપિ ગૂહિતું પ્રવૃત્તા
વ્યાચષ્ટે સ્મ મધુરસાવહાસવાગ્ભિઃ ।
હઞ્જે ત્વાં નૃપસુત એવ નાયયેદ્વૈ
મૃગ્યન્તે તવ સદૃશાઃ કુલીનનાર્યઃ ॥ ૧૩૧॥

શ્રુત્વા તામભિભવકારિણીં  દુરુક્તિં
દાસીવ વ્યથિતમતિર્વિનમ્રમૌલિઃ   ।
નોવાચ પ્રતિવચનં પ્રસહ્ય કોષ્ઠં
તત્યાજ પ્રણતજનસ્ય કો વિકલ્પઃ ॥ ૧૩૨॥
આયાતા પુરલલનાસુ પૌર્ણમાસી
પ્રત્યાશાકુવલયિનીર્વિકાસયન્તી   ।
ઐશ્વર્યાપ્લુતસદનેષુ સંસ્થિતાસુ
દારિદ્ર્યોપહતતૃણાવૃતોટજેષુ ॥ ૧૩૩॥
સંસિક્તા હિમસલિલેન રાજરથ્યા
આમોદા મલયજચન્દનપ્રસૂતાઃ ।
પ્રાસાદા યુવજનહર્ષઘોષજુષ્ટાઃ
પૌરાણાં મુદમવદન્નિવાપુરાન્તમ્ ॥ ૧૩૪॥
ઔત્સુક્યં નિરવધિકં ગૃહે કલાયાઃ
સમ્ભ્રાન્તે ખલુ વિદધે કલામુમાં ચ ।
સ્મર્તવ્યં બહુ નરપસ્ય સન્નિધાને
વાગ્દોષા દુરભિરુચિશ્ચ ગૂહિતવ્યાઃ ॥ ૧૩૫॥
નાસાગ્રે સ્ફુરદમલો મનોજ્ઞવજ્રઃ
કણ્ઠે ચાપ્રતિમરુચિઃ પ્રલમ્બમાલા ।
નાભ્યન્તે કનકમયી મહાર્ઘકાઞ્ચી
નૈરાશ્યં કિમુ કથયન્ત્યહો હ્યુમાયાઃ ॥ ૧૩૬॥
ગચ્છન્ત્યાં તુરગરથેન સજ્જિતેન
વૈમાત્ર્યાં નરપગૃહં સહ સ્વમાત્રા ।
દિઙ્મૂઢા ચિરમરુદત્સ્વમન્દભાગ્યે
માર્જાલં હૃદિ પરિરભ્ય ચન્દ્રિકાર્તા ॥ ૧૩૭॥
માર્જાલઃ પરિપતતિ સ્મ સાન્ત્વનાર્થં
મા શોચીરિતિ વદતીવ તામુપેત્ય ।
તિર્યઞ્ચઃ સ્વહિતજનસ્ય સર્વભાવાન્
જાનન્તિ પ્રકૃતિગતેઙ્ગિતાવબોધાત્   ॥ ૧૩૮॥
પશ્યન્તી દરચકિતા બિડાલલીલાં

સસ્મારાભયવચનં મુનેઃ પુરોક્તમ્ ।
પ્રાગેવ પ્રકટિતસાર્થકપ્રયોગં
સંસ્મૃત્યામિતસુષમામવાપ તન્વી ॥ ૧૩૯॥
ચિત્તે તં સમુચિતસૂચકં બિડાલં
વન્દિત્વા પ્રશમિતધીર્દૃઢપ્રતિજ્ઞા ।
આસીના સ્થિરકમલાસનેઽજપત્સા
સાધૂક્તં પ્રણતવપુઃ ક્રમેણ મન્ત્રમ્ ॥ ૧૪૦॥
-૮-
પ્રસહ્ય દેવી સ્ફુરદુજ્જ્વલપ્રભા યા પ્રાદુરાસીત્ જપકર્ષિતા   પુરા ।
પ્રત્યક્ષતાં પ્રાપ્ય જગાદ ચન્દ્રિકાં વત્સે પ્રિયં કિં  કરવાણિ તદ્વદ ॥ ૧૪૧॥
ચન્દ્રપ્રભાયામધુના નૃપાત્મજો વૃણોતિ પત્નીં  નૃપપાલિતે વને ।
યાસ્યામ્યહં તત્ર યથા વિભૂષિતા માતઃ કુરુ ત્વં કરુણાનિધે તથા ॥ ૧૪૨॥
ઇતિ બ્રુવાણાં પરિરભ્ય ચન્દ્રિકામાઘ્રાય મૂર્ધ્નિ  પ્રજગાદ દેવતા ।
કૂષ્માણ્ડમેકં ગૃહવાટિકાજ્જવાદુપાનયાપક્વમપેતમાર્દવમ્ ॥ ૧૪૩॥
માર્જાલમપ્યાદિશતાર્દ્રલોચનં ષણ્મૂષકાનાનય જીવિનો દ્રુતમ્ ।
વનાત્ બિલાદ્વાથ મહાનસાદ્વા ત્વત્સ્વામિનીભાવ્યસુખપ્રદાસ્તે ॥ ૧૪૪॥
શ્રુત્વા નિદેશં સ દધાવ નિષ્કુટં કુતૂહલોત્સાહભયપ્રચોદિતઃ ।
વક્ત્રે ગૃહીત્વા પૃથુલાન્ બિલેશયાન્ ક્ષણાત્પ્રતીયાય કૃતાર્થતોદ્ધતઃ ॥ ૧૪૫॥
અત્રાન્તરે સમ્ભ્રમનુત્તસાધ્વસા પ્રત્યાગતા ગેહવનાત્ ગૃહાન્તરમ્ ।
પ્રગૃહ્ય કૂષ્માણ્ડમખણ્ડવર્તુલં ચન્દ્રોપમં મન્દજવેન ચન્દ્રિકા ॥ ૧૪૬॥
તતક્ષ કૂષ્માણ્ડમપૂર્વકૌશલાન્નિરૂપયામાસ રથાકૃતિં   દૃઢામ્ ।
નિમેષમાત્રેણ રથં નૃપોચિતં દેવી મહાન્તં સસૃજે સ્ફુરદ્ધ્વજમ્ ॥ ૧૪૭॥
આદર્શવત્ શ્લક્ષ્ણમપૂર્વસુન્દરં સુવર્ણલિપ્તપ્રતિમાભિશોભિતમ્ ।
મહેન્દ્રયાનોપમમૈક્ષતોત્સુકા તં નિર્નિમેષા   રથમેવ ચન્દ્રિકા ॥ ૧૪૮॥
સુરાઙ્ગના  દ્રાક્ ચતુરસ્તુરઙ્ગમાન્  સંસ્પૃશ્ય માર્જાલધૃતાન્ બિલેશયાન્ ।
વ્યકલ્પયત્ પુષ્ટબલિષ્ઠબન્ધુરાન્ પ્રકાશયન્તી નિજહસ્તલાઘવમ્ ॥ ૧૪૯॥
વિધાય સૂતં સિતતોત્રશોભિતં તથાખુનૈકેન દૃઢેન લીલયા ।
અન્યેન યોધં શિતખડ્ગધારિણં રથાભિપાલં તરુણં વિનિર્મમે ॥ ૧૫૦॥

નિમેષમાત્રેણ ચકાર ચન્દ્રિકાં વિભૂષણૈઃ પાર્થિવકન્યકોચિતૈઃ   ।
મહાર્ઘરત્નૈઃ ખચિતૈર્વિભૂષિતાં   સ્ફુરત્પ્રભામુષ્ટભવૃન્દદીપ્તિભિઃ ॥ ૧૫૧॥
સુવર્ણસૂત્રોતદુકૂલનિર્મિતસ્વરઙ્ગનારોચકકઞ્ચુકાવૃતા    ।
બભૂવ સદ્યો લસદુજ્જ્વલપ્રભા દેવીકૃપાધારબલેન ચન્દ્રિકા ॥ ૧૫૨॥
સામોદપુષ્પૈઃ સુવિવિક્તવર્ણકૈઃ  શિરોરુહા દક્ષતયૈવ મણ્ડિતાઃ ।
નેત્રે સુપક્ષ્મેઽભજતાં મનોજ્ઞતાં તસ્યાઃ સુનીલાઞ્જનસૂક્ષ્મરેખયા ॥ ૧૫૩॥
રક્તૌષ્ઠલેપેન જપાસુમત્વિષં સુખેન નારઙ્ગદલોપમાધરૌ  ।
અવાપતુશ્ચન્દ્રિકયાપ્યલક્ષિતૌ પ્રસારયન્તૌ તરુણાર્કવદ્દ્યુતિમ્  ॥ ૧૫૪॥
અલઞ્ચકારારુણવર્ણચર્ચિતે   તસ્યાઃ પદે સ્ફાટિકપાદુકાદ્વયમ્ ।
રમ્યં ઘનીભૂતશશિપ્રભાનિભં કામપ્યનૂહ્યશ્રિયમાવહન્નિજામ્ ॥ ૧૫૫॥
અયં દિવાસ્વપ્ન ઇતિ ભ્રમે સ્થિતાં જગાદ દેવી સ્મિતપૂર્વમાદરાત્ ।
વત્સે રથેન વ્રજ રાજમન્દિરં સુસજ્જિતેન પ્રસભં સુનિર્ભયા ॥ ૧૫૬॥
પરં તુ મા વિસ્મર યામદુન્દુભિર્નિશીથમાખ્યાતિ   ન યાવદઞ્જસા ।
તાવન્નિવર્તસ્વ ગૃહં નૃપાલયાન્નો ચેત્વિનશ્યેત્સકલં ચ કલ્પિતમ્ ॥ ૧૫૭॥
ભૂયાચ્છુભં  તે ગમને મતિં  કુરુ પ્રસન્નવક્ત્રા સ્મિતદીપ્તપદ્ધતિઃ ।
ઇતિ બ્રુવાણા દિવમુત્પપાત હ પ્રસહ્ય દેવી ચપલેવ ભાસ્વરા ॥ ૧૫૮॥
માર્જાલમાપૃચ્છ્ય સખાયમુત્સુકા રથાન્તરે રત્નકુથાસ્તૃતે તલે ।
નિવિશ્ય સૂતં વિનયેન ચન્દ્રિકા દિદેશ ગન્તું નૃપસૌધમઞ્જસા ॥ ૧૫૯॥
રથ્યાસુ પૌરા લલનાં રથસ્થિતામવેક્ષ્ય તારાપથતઃ સમાગતામ્ ।
ચન્દ્રાંશુમૂર્તિં  નિશિ વિસ્મયાકુલાસ્તાં નિષ્કલઙ્કાં નિયતં હિ મેનિરે ॥ ૧૬૦॥
દૃષ્ટિપ્રસૂનૈરનુરાગસૌરભૈસ્તામર્ચમર્ચં પ્રથમાનયૌવનાઃ ।
સ્થિતા ધ્વજાલઙ્કૃતરાજપદ્ધતૌ ન લેભિરે તૃપ્તિમનઙ્ગચોદિતાઃ  ॥ ૧૬૧॥
કન્યાઃ કુલીના ગુણરૂપશોભિતાઃ સમાનકામા નૃપપુત્રલોભને ।
મ્લાનત્વમાપુઃ પ્રસમીક્ષ્ય ચન્દ્રિકાં કુશેશયાનીવ દિનાત્યયે ભૃશમ્ ॥ ૧૬૨॥
કસ્યાત્મજેયં નરપસ્ય સુન્દરી કુતો રથોઽયં સુરયાનસન્નિભઃ ।
યદીક્ષતે રાજસુતો મનાગિમાં ભવેદનઙ્ગજ્વરબાધિતો  ધ્રુવમ્ ॥ ૧૬૩॥
વૃથાસ્મદીયં સકલં પ્રસાધનં વિનાપિ તેનેયમુષેવ દીપયેત્ ।
ઇતિ બ્રુવાણા લલના હતેપ્સિતા ન ગૂહિતું શેકુરવાર્યમત્સરમ્ ॥ ૧૬૪॥

રથે નૃપાવાસસમીપમાગતે બદ્ધાઞ્જલિઃ પ્રત્યુદગાત્સસમ્ભ્રમમ્ ।
વહન્ રથસ્થાં વનિતાં સ્વદૃષ્ટિભિઃ રાજપ્રતીહારગણઃ સુશિક્ષિતઃ ॥ ૧૬૫॥
સૌભાગ્યવાન્નૂનમિમાં મનોહરાં નૃપસ્ય પુત્રો વરયેત્ હરીચ્છયા ।
પ્રજલ્પતીત્થં બહુશો મિથો જને રથાત્પ્રસન્નાવતતાર ચન્દ્રિકા ॥ ૧૬૬॥
યદા શનૈઃ સાચલદાયતેક્ષણા નિતમ્બિની મન્દગતિર્નૃપાલયમ્ ।
તસ્યા અભિખ્યામૃતપાનકાઙ્ક્ષિણઃ સમાગતા રાજપથસ્ય પાર્શ્વયોઃ ॥ ૧૬૭॥
તસ્યાં ચરન્ત્યાં નૃપપાલિતે વને છાયાસ્તરૂણાં સહસા તિરોહિતાઃ ।
તસ્યા રુચા સજ્જનસન્નિધેઃ ખલુ પ્રાયેણ ધાવન્તિ ભયાર્તદુર્જનાઃ ॥ ૧૬૮॥
-૯-
નૃપપાલિતપુષ્પવાટિકામગમન્ પૌરસુતા નિશામુખે ।
અમરાલયરોહણે રતા ઇવ લક્ષ્યોન્નતિસમ્પ્રચોદિતાઃ ॥ ૧૬૯॥
યદિ માં વરયેન્નૃપાત્મજો મમ પૂર્વાર્જિતપુણ્યસઞ્ચયઃ   ।
ભવિતા યદિ નો તથાપિ મે રુચિરોદ્યાનવનાભિવીક્ષણમ્ ॥ ૧૭૦॥
ઇતિ માનસતર્કબોધિતાઃ પરિણામે વિગતસ્પૃહા મુદા ।
વ્યચરન્સવિલાસમઙ્ગના  નરપાલોપવને સુવિસ્મિતાઃ ॥ ૧૭૧॥
નરપોપવને કલામુમા ભવતી પશ્યતિ ચન્દ્રિકાનિભામ્ ।
કિમુ કામપિ સુષ્ઠુ ભૂષિતાં વિચરન્તીમિતિ વિસ્મિતાબ્રવીત્ ॥ ૧૭૨॥
ક્વ ભવેદિહ દીનસેવિકા દિનકાર્યેષુ રતા ગૃહે ભવેત્ ।
ત્યજ મોહમિયં સુમધ્યમા નરપાલસ્ય સુતા હિ કસ્યચિત્ ॥ ૧૭૩॥
ઇતિ માતુરુદીરિતેન સા મનસિ પ્રાપ્તશમા કથઞ્ચન ।
સ્વવિધાવભજત્સ્પૃહામુમા યુવતીનાં સુપતિર્વરેપ્સિતમ્ ॥ ૧૭૪॥
અથ રાજસુતે સુભૂષિતે સ્વવયસ્યૈઃ સહ નન્દનોપમમ્ ।
કુસુમોપવનં સમાગતે જનઘોષો ગગનાન્તમસ્પૃશત્ ॥ ૧૭૫॥
વિટપાશ્રિતરમ્યબર્હિણાન્   ક્વચિદુન્મત્તનદચ્છિલીમુખાન્ ।
ક્વચિદાયતશીતશાદ્વલાન્ ક્વચિદામોદવહાન્ સુમોદ્ગમાન્ ॥ ૧૭૬॥
ક્વચિદુલ્લસદાતવીરુધઃ ફલભારાનતતુઙ્ગપાદપાન્  ।
વિવિધાકૃતિવર્ણમોહકૈઃ   કુસુમૈરાવૃતગુલ્મસઞ્ચયાન્ ॥ ૧૭૭॥

અવલોકયતોઽભિતો મુદા નૃપપુત્રસ્ય હૃદાલયં દ્રુતમ્ ।
મદનઃ પ્રવિવેશ લીલયા નિભૃતં યોષિદપાઙ્ઘવર્ત્મના  ॥ ૧૭૮॥
નવયૌવનશોભિનીઃ સ્ત્રિયો મણિરત્નાભરણૈર્વિભૂષિતાઃ   ।
વિચરન્તીઃ સવિલાસમુત્સુકા નૃપપુત્રઃ પ્રદદર્શ સર્વતઃ ॥ ૧૭૯॥
ચપલામિવ યોષિતાં ગણે સ્ફુરદાહ્લાદકરૂપશાલિનીમ્ ।
દરહાસવિલાસમોહિનીં  કમનીયાં સ દદર્શ ચન્દ્રિકામ્ ॥ ૧૮૦॥
સ્મરસાયકલક્ષ્યતાં ગતઃ સ શનૈરાયતલોચનોઽભ્યગાત્ ।
સ્મયમાનમુખઃ પ્રસન્નધીરબલાં વેપથુમૂર્તમાનિનીમ્ ॥ ૧૮૧॥
ભયકારણમસ્તિ નાત્ર તે લલને ત્વત્સુહૃદિત્યવેહિ મામ્ ।
મમ માનસરાજ્ઞિ દેહિ મે તવ પાણિગ્રહણે કૃતાર્થતામ્ ॥ ૧૮૨॥
મમ હસ્તપરિગ્રહક્રિયામનુજાનાસિ યદિ પ્રભાવતિ ।
પ્રણયાર્ણવવીચિસમ્પ્લવે પરિષિક્તં કુરુષે ચિરાય મામ્ ॥ ૧૮૩॥
ઇતિ રાજકુમારભાષિતં શ્રવણાનન્દકરં નિશમ્ય સા ।
કુરુતે ન મતિં  કરાર્પણે ન નિરાકર્તુમનર્ઘયાચનામ્ ॥ ૧૮૪॥
કદલીવ મરુજ્જવાહતા પ્રચકમ્પે સુભૃશં કૃશોદરી ।
અવલમ્બનહેતુનેવ તત્કરમાશુ પ્રણયી સમગ્રહીત્ ॥ ૧૮૫॥
તરુણસ્ય કરાગ્રસઙ્ગમાત્  પુલકસ્વેદયુગેન બાધિતા ।
તનુસંહનનશ્રિયા પ્રિયા ભજતે કામપિ નવ્યભોગ્યતામ્ ॥ ૧૮૬॥
પ્રસભં વિચકર્ષ કિં  બલાદથવા તામવહદ્ભુજાન્તરે ।
સ્વયમેવ ગતાનુસૃત્ય તં ક્ષણમુગ્ધા ન કિમપ્યવેત્તદા ॥ ૧૮૭॥
રજનીચરરશ્મિરઞ્જિતે વરનૃત્યોચિતભવ્યકુટ્ટિમે
મુદિતેન નનર્ત ચન્દ્રિકા નૃપપુત્રેણ સહોત્સવપ્રિયા ॥ ૧૮૮॥
નૃપપુત્રસુહૃદ્ગણૈઃ સહ પ્રણનર્તુઃ પ્રમદાઃ સમુત્સુકાઃ ।
ન હિ કાપિ ભવત્યતર્પિતા   તરુણોત્સાહમયં નૃપાઙ્ગણમ્  ॥ ૧૮૯॥
કિમુવાચ મિથસ્ત્રિવિક્રમઃ કિમભૂતાત્મહૃદુત્થમુત્તરમ્ ।
સુતરાં ન હિ વેત્તિ ચન્દ્રિકા ક્ષણિકે સ્વર્ગસુખે પરિપ્લુતા ॥ ૧૯૦॥
ન ચ વેત્તિ હિ કાલધાવનં ન ચ સા ક્લામ્યતિ નર્તને રતા ।
નવવર્ષજલાર્દ્રબર્હિણાનનુકૃત્ય   પ્રચચાલ લીલયા ॥ ૧૯૧॥

અથ નર્તનહર્ષસાગરે પ્લવમાના સહસા સસાધ્વસમ્ ।
ઘનગર્જિતવત્ભયાવહં   વ્યશ‍ૃણોત્ઘોરનિશીથદુન્દુભિમ્ ॥ ૧૯૧॥
હરિણીવ મૃગેન્દ્રગર્જનશ્રવણાર્તા ઝટિતિ પ્રમુચ્ય સા ।
નૃપપુત્રકરં ભયદ્રુતા તમનાપૃચ્છ્ય દધાવ મણ્ડપાત્ ॥ ૧૯૨॥
અવિતર્કિતનિર્ગમાત્   સ્ત્રિયાઃ મતિશૂન્યે ભવતિ ત્રિવિક્રમે ।
સ્મૃતવત્યથ દેવતાવચઃ સ્વરથં પ્રાદ્રવદાર્તભામિની ॥ ૧૯૩॥
અગમદ્વનિતા યદા દ્રુતં વ્યગલત્ સ્ફાટિકવામપાદુકા ।
ત્વરયાકુલમાનસાબલા ન વરાકી તદવેદ્રથોન્મુખા ॥ ૧૯૪॥
ગૃહમેત્ય રથાદવાતરદ્વનિતા યાવદહો તિરોઽભવત્ ।
સકલો રથવાજિસારથિપ્રકરસ્તાવદતર્ક્યમાયયા ॥ ૧૯૫॥
વસનં ચ દુકૂલનિર્મિતં   સહસા દાસજનોચિતં ક્ષણાત્ ।
અભવન્મણિરત્નભૂષણાન્યગમન્મન્ત્રહતાન્યદૃશ્યતામ્ ॥ ૧૯૬॥
સુતયા સહ નર્તનાઙ્ગણાત્  ગૃહમેત્ય સ્વનિયોગતત્પરામ્ ।
અવલોક્ય જહર્ષ ચન્દ્રિકાં ગતશઙ્કા સ્વસુખોદ્યતા કલા ॥ ૧૯૭॥
-૧૦-
નૃપસુતે સ્મરમાર્ગણદારિતે વિલપતિ પ્રિયયૈવ વિનાકૃતે ।
નૃપભટાસ્ત્વરયા હિ સમાનયન્નુપવનાધિગતાં મણિપાદુકામ્ ॥ ૧૯૮॥
વ્યલપતિત્થમવેક્ષ્ય સ પાદુકાં કથમસિ ત્વમિહાદ્ય નિશામુખે ।
સુમપદાં સ્ખલિતાં ચ વિસૃજ્ય તામુપવને પદપાંસુભિરાવૃતા ॥ ૧૯૯॥
કથય કુત્ર ગતા મમ હૃત્પ્રિયા કથય નામ કુલં ચ મમ સ્ત્રિયાઃ ।
કથમહો મમ માનસનાયિકાં પથિ વિહાય વને ન વિલજ્જસે॥ ૨૦૦॥
ઇતરથા ન ભવેત્તવ દર્શનં મમ ગતિર્હિ  ભવેદતિદુસ્સહા ।
નિયતિરેવ ગતસ્ય તુ કારણં લઘયસિ ત્વમિમાં મમ વેદનામ્ ॥ ૨૦૧॥
પ્રિયસુતં વિલપન્તમથાબ્રવીત્ સપદિ સાન્ત્વયિતું ધરણીપતિઃ
તનુજ કાતરતાં ત્યજ મા શુચઃ પ્રિયતમામચિરાત્પરિણેષ્યસે॥ ૨૦૨॥
પ્રિયતમાધૃતરાજતુપાનહા તદનુરૂપપદા ખલુ મૃગ્યતે ।
મમ ભટૈર્નિપુણૈઃ   પ્રતિમન્દિરં દ્રુતમુપેત્ય પુરેઽદ્ય સુનિશ્ચયમ્ ॥ ૨૦૩॥

નૃપનિદેશધરૈર્હિ  તથૈવ સા પ્રકટિતા નગરે મણિપાદુકા ।
યુવતયોહ્યયતન્ત સમુત્સુકા બૃહદભૂત્પદમાનમુપાનહઃ ॥ ૨૦૪॥
શ્રુતવતી નરપસ્ય સુનિશ્ચયં નૃપભટાન્ સ્વગૃહં સમુપાહરત્ ।
નિજપદેન કલા મણિપાદુકાં સમધિરોઢુમુમાં સમચૂચુદત્ ॥ ૨૦૫॥
રમયિતું જનનીમિવ નિશ્ચિતા અયતતાપ્તુમશક્યમુમા વૃથા ।
ક્વ તનુગાત્રવતી મણિપાદુકા ક્વ પૃથુલશ્ચરણો જડયોષિતઃ ॥ ૨૦૬॥
તદનુ મન્દમભાષત ચન્દ્રિકા હતદશાં વિનયેન ભિયા કલામ્ ।
અભિલષે નિતરામનુમન્યતાં અનુપમામધિરોઢુમુપાનહમ્ ॥ ૨૦૭॥
અયિ કથં કૃપણા મણિપાદુકાં સમધિરોઢુમિમાં  ખલુ વાઞ્છસિ ।
પ્રથિતસત્કુલજોચિતભાજનં ભજતિ ભૃત્યજનસ્ય ન લભ્યતામ્ ॥ ૨૦૮॥
ઇતિ વચો ભણિતં કલયા યદા નૃપભટૈઃ પ્રસભં સમુદીરિતમ્ ।
ભવતિ નાત્ર મનાગપિ ભિન્નતા ભૃતકવર્ગજનોઽપ્યનુમુદ્યતે ॥ ૨૦૯॥
સ્મિતમુખી દૃઢનિશ્ચયચોદિતા સપદિ તાં સ્ફુરદુજ્જ્વલપાદુકામ્ ।
અધિરુરોહ સલીલમલજ્જિતા નૃપભટોત્થમુદા સહ ચન્દ્રિકા ॥ ૨૧૦॥
-૧૧-
અથ રાજભટાઃ પ્રફુલ્લવક્ત્રા વિનયોપેતગિરા સમાહ્વયન્સ્તામ્ ।
શ‍ૃણુ દેવિ પુરેશપુત્રપત્ની ભવિતાસિ ત્વમમોઘભાગ્યશક્ત્યા ॥ ૨૧૧॥
પરિધાનમનાવિલં વસાના દૃઢમચ્છિદ્રમિતો નૃપાલયં ત્વમ્ ।
વ્રજ શીઘ્રમુદેતિ ભાગ્યસૂર્યો નૃપપુત્રાસ્યમિષેણ તાવકીનઃ ॥ ૨૧૨॥
શ‍ૃણુત ક્ષિતિપાલયં વ્રજામિ પ્રસભં કામદુઘાં સમર્ચ્ય દેવીમ્ ।
સમયઃ પ્રતિપાલ્યતાં ભવદ્ભિઃ કૃપયેતિ પ્રણતાવદદ્વિનમ્રા ॥ ૨૧૩॥
પ્રમદાઽતુલભક્તિભાવપૂર્ણા મુનિદત્તં પ્રબલં જજાપ મન્ત્રમ્ ।
સ્વતનું પ્રણિધાય નૈજકક્ષે રહસિ સ્વસ્થમના નિમીલ્ય નેત્રે ॥ ૨૧૪॥
સપદિ સ્મિતતોયસિક્તવક્ત્રા વિબુધસ્ત્રી શુભમૂર્તિરાવિરાસીત્   ।
તનયે વદ કિં  મયાદ્ય કાર્યં કરુણા મે ત્વયિ સર્વદેત્યવાદીત્ ॥ ૨૧૫॥
કુરુ રાજસભાર્હભૂષણૈર્મા જનનીં  મે ભગિનીં  ચ ભૂષિતાસ્ત્વમ્ ।
સૃજ દેવિ તથા રથં સસૂતં શ‍ૃણુ યાચ્ઞામિતિ ચન્દ્રિકા યયાચે ॥ ૨૧૬॥
સુકરઃ ખલુ પુત્રિ તે નિયોગઃ કૃતમિત્યેવ મયાત્ર વિદ્ધિ ભક્તે ।

ઇતિ યાવદુવાચ દેવતા સ્ત્રી સકલં સૃષ્ટમભૂત્ હિ તાવદેવ ॥ ૨૧૭॥
લસદુજ્જ્વલભૂષણૈર્વિવિક્તૈર્વિમલક્ષૌમપરિચ્છદૈશ્ચ     રામાઃ ।
સુરયોષિદમોઘમાયયૈવ ક્ષણમાત્રેણ વિભૂષિતા બભૂવુઃ ॥ ૨૧૮॥
પુરુહૂતનિયન્તૃતુલ્યસૂતો દૃઢપુષ્ટાકૃતયસ્સિતાસ્તુરઙ્ગાઃ  ।
કનકોદકલિપ્તશ‍ૃઙ્ગયુક્તો  લઘુઘણ્ટાસહિતો રથશ્ચ સિદ્ધાઃ ॥ ૨૧૯॥
તનયે તવ વાઞ્છિતં પ્રપૂર્ણં સકલં સ્થાસ્યતિ સૃષ્ટમત્ર તાવત્ ।
નવવસ્ત્રવિભૂષણાનિ રાજા સુખિતો દાસ્યતિ વો શુભાય યાવત્ ॥ ૨૨૦॥
ઇતિ યાવદુવાચ દિવ્યયોષિત્ ક્ષણદેવ પ્રસભંહ્યભૂદદૃશ્યા ।
અનિરીક્ષ્યગતેન તાવદેવ પ્રજહત્યાશુ કૃતિસ્થલં  કૃતાર્થાઃ ॥ ૨૨૧॥
ઉમયા સહ લજ્જિતા વિમાતા પ્રસમીક્ષ્યાચરણં હિ ચન્દ્રિકાયાઃ ।
અપકારકૃતાં કૃતોપકારો બહુશો વર્ધયતે સતાં પ્રવૃત્તિમ્ ॥ ૨૨૨॥
નિજમિત્રમનુદ્ધતં બિડાલં રથમારુહ્ય સહર્ષમાહ્વયન્તી ।
સહ તેન જગામચાઙ્ગનાભ્યાં  વૃતબાલા જનપાલયં જવેન ॥ ૨૨૩॥
રુરુધે રથમાશુ ચન્દ્રિકાયાઃ પ્રતિહારઃ નૃપમન્દિરસ્ય માર્ગે ।
અવદત્ પ્રતિષિધ્યતેઽસ્ય જન્તોર્નૃપસૌધે નરપાજ્ઞયા પ્રવેશઃ ॥ ૨૨૪॥
યદિ ચેત્ શ‍ૃણુ મે પ્રિયો બિડાલઃ પ્રતિષિદ્ધોઽસ્તિ મયા સહ પ્રવેષ્ટુમ્ ।
જનપઃ કૃપયા ત્વયા નિવેદ્યો ન ભવેત્ સૌધવરે મમ પ્રવેશઃ ॥ ૨૨૫॥
દરવિસ્મયરોષરઞ્જિતાસ્યો દૃઢમેતદ્વચનં નિશમ્ય તન્વ્યાઃ ।
ત્વરયા નૃપનિશ્ચયોપલબ્ધ્યૈ પ્રતિહારો નૃપસન્નિધિં  જગામ ॥ ૨૨૬॥
અવગમ્ય સમાકુલેન રાજા પ્રતિહારેણ યથાવદુક્તમર્થમ્ ।
સ્મિતપૂર્વમભાષત પ્રહૃષ્ટો ઘનગમ્ભીરરવેણ સાન્ત્વયન્ તમ્ ॥ ૨૨૭॥
પ્રતિહાર ન તત્ર કાપિ ચિન્તા નિયમો મે ન હિ યુજ્યતેઽબલાયામ્ ।
ભવિતા ખલુ સા મમ સ્નુષા ભો અનુયાન્તુ પ્રમદાં શતં બિડાલાઃ ॥ ૨૨૮॥
યદિ મૂકમૃગેષુ વૃત્તિરસ્યા ઇયતી પ્રેમમયી ભવેત્તદાનીમ્ ।
ભવિતા નિયતં પ્રસન્નદૃષ્ટિઃ કરુણાર્દ્રા નગરપ્રજાસ્વમુષ્યાઃ ॥ ૨૨૯॥
સ્થિરતા હૃદયસ્ય વૈ પ્રશસ્યા લલનાયાઃ સ્વબિડાલપાલનાર્થમ્ ।
નૃપપુત્રકરાવલમ્બનાશા સ્થગિતાહો કુરુતે હિ કાપિ નાન્યા ॥ ૨૩૦॥

નિયમઃ પરિપાલિતસ્ત્વયાહં બહુ મન્યે તવ ગાઢકર્મનિષ્ઠામ્ ।
વ્રજ નાયય સાદરં સુભાગ્યાં મમ પુત્રસ્ય સમક્ષમાશુ તન્વીમ્ ॥ ૨૩૧॥
નૃપવાક્યચમત્કૃતિપ્રહૃષ્ટઃ  પ્રતિહારઃ પુલકાવૃતાર્દ્રગાત્રઃ ।
સમવાપ્તુમુદીરિતાં નૃપાજ્ઞાં પ્રણતો બદ્ધકરાઞ્જલિશ્ચચાલ ॥ ૨૩૨॥
-૧૨-
અથ નૃપતનયઃ સ્મરેણ વિદ્ધો નિજદયિતાગમનસ્ય રમ્યવાર્તામ્ ।
સ્વસહચરજનૈર્નિશમ્ય   હૃષ્ટો દિનકરતપ્તમહીવ વર્ષપાતે ॥ ૨૩૩॥
અનુપમદયિતાં નિનીષમાણો જનપસુતઃ પ્રયયૌ સુહૃત્સમેતઃ ।
નિજભવનમુખે સ્થિતાં સુકન્યાં વદનરુચૈવ દિશો પ્રદીપયન્તીમ્ ॥ ૨૩૪॥
અતિશયભયસિક્તવામપાણિં  સ્વકરતલે પરિગૃહ્ય ચન્દ્રિકાયાઃ ।
સ્વપિતૃભવનમેવ લજ્જિતાં તાં પિતૃનમનાય નિનાય રાજપુત્રઃ ॥ ૨૩૫॥
અવિરતમનુયાતિ તાં બિડાલે અનયદુભે લલના કલામુમાં ચ ।
નરપતિનિલયં ન કૈઃ પ્રશસ્યા સ્વજનવદન્યજનેષુ વૃત્તિરસ્યાઃ ॥ ૨૩૬॥
દયિતનિજસુતં પ્રિયાસમેતં પ્રણતમમોઘશુભાશિષાં વચોભિઃ ।
નરપતિરમિતોત્સવોઽભ્યષિઞ્ચત્ કિમિહ સુખં જનકસ્ય પુત્રભૂતેઃ ॥ ૨૩૭॥
સુતપરિણયમઙ્ગલાર્થસિદ્ધ્યૈ  નિજસચિવં ચ સમાદિદેશ રાજા ।
ભવતુ સકલવૈધકાર્યજાતં નગરજનસ્ય સુખાર્થમિત્યવોચત્ ॥ ૨૩૮॥
સમુચિતસુજને વિમાતૃપુત્રીં  ઘટયિતુમૈચ્છતુમાં ચ ચન્દ્રિકા સા ।
સવિનયમવદત્સ્વરાગપાત્રં યદિ ભવિતેદમહં ધ્રુવં સુહૃષ્ટા ॥ ૨૩૯॥
સ્વસુતપરિણયે નિવિષ્ટચિત્તશ્ચતુરમતિસ્સચિવસ્તદા બભાષે ।
નિરવધિકગુણો યુવા સુરૂપી મમ સુત એવ ભવેદુમોપયન્તા ॥ ૨૪૦॥
અભજત હૃદયં સુખં કલાયા નિજતનુજોપયમપ્રકલ્પનોત્થમ્ ।
વિકચસુમરુચિં  બભાજ તન્વ્યા મુખમનિરીક્ષિતમઙ્ગલાદુમાયાઃ  ॥ ૨૪૧॥
તદનુ સપદિ મન્દહાસમૂર્તિઃ   સચિવસુતો ગિરિશાભિધો બભાષે ।
પ્રિયતમપદવીં  દધીત રમ્યા યદિ મયિ મત્સુખમેત્યપૂર્વકાષ્ઠામ્ ॥ ૨૪૨॥
વિકસિતકુસુમે પપાત ભૃઙ્ગો  નવમકરન્દપિપાસિતો હિ દિષ્ટ્યા ।
રુચિકરમભવત્ભિષક્પ્રદત્તં શિવદયયા હિતમાતુરસ્ય પથ્યમ્ ॥ ૨૪૩॥
ન કિમપિ લલના શશાક વક્તું વિલસદપાઙ્ગદૃશો  ભૃશં કિલોચુઃ ।

સ્મિતસહિતપરસ્પરેક્ષણૈસ્તત્ તરુણયુગં નિજસમ્મતિં  બભાષે ॥ ૨૪૪॥
-૧૩-
પૌરાન્ન્યમજ્જયતલૌકિકહર્ષસિન્ધૌ
પૃથ્વીશપુત્રસુખદામલચન્દ્રિકાભા ।
સંશ્રુત્ય તે નૃપપથેષુ વિવાહયુગ્મ-
વાર્તાં મિથો શુભકરીં  બહુધા શશંસુઃ ॥ ૨૪૫॥
ઉદ્વાહસમ્ભ્રમવિધિં  પથિ ઘુષ્યમાણાં
શ્રુત્વા ભટૈર્નિજસુખાય   યદૃચ્છયૈવ ।
કર્માણિ વૃત્તિસહજાનિ વિહાય પૌરાઃ
રથ્યાસ્વલઙ્કરણકર્મણિ સમ્પ્રવૃત્તાઃ ॥ ૨૪૬॥
કૈશ્ચિત્સ્વસૌધશિખરેષુ ચ ચત્વરેષુ
સંસ્થાપિતા ગગનચુમ્બિલસત્પતાકાઃ ।
કુડ્યાનિ સદ્મનિકરસ્ય સુધાવલેપૈઃ
નૂત્નશ્રિયંહ્યુદવહન્ પુરિ રાજમાર્ગે ॥ ૨૪૭॥
રથ્યાઃ સુગન્ધિહિમશીતલવારિસેકૈઃ
અમ્લાનપુષ્પનિચયગ્રથિતાર્દ્રહારૈઃ ।
કન્દર્પચિત્રફલકૈર્નિશિ   દીપવૃક્ષૈઃ
કામપ્યપૂર્વસુષમામતુલામવાપુઃ ॥ ૨૪૮॥
પૌરાઃ પ્રભોર્વરનિમન્ત્રણમાદદાનાઃ
સ્વસ્થાનયોગ્યમણિમૌક્તિકભૂષિતાઙ્ગાઃ  ।
સ્વચ્છપ્રશસ્તવસનાઃ શતશો સમેતાઃ
દેવેશસદ્મનિભરાજતરાજસૌધે ॥ ૨૪૯॥
રાજ્ઞ્યાસહ સ્વપ્રકૃતીઃ સ્વયમેવ રાજા
સપ્રશ્રયં હ્યસસભાજત રાજસૌધે ।
ચન્દ્રો નભસ્યુડુગણાન્ દયિતાન્ સસન્ધ્યઃ
સુસ્વાગતં ન કિમસૌ વદતિ પ્રદોષે ॥ ૨૫૦॥
કન્યાદ્વયી પરિણયે ધનિકૈશ્ચ દીનૈઃ
ઔદ્વાહિકૈર્બહુવિધૈરભિવર્ષિતાભૂત્    ।
આશીર્ભિરીપ્સિતફલપ્રદવેદવાક્યૈઃ 
નોપાયનં ખલુ સુખાય યથા સદાશીઃ ॥ ૨૫૧॥

chandrikAGSSmurthy.pdf 65



ચન્દ્રિકા વિસ્તૃતકવિતાસઙ્કલનમ્

સન્તર્પયન્તિ સકલાન્ સ્મ નરેશસૂદાઃ
સ્વાદ્વોદનૈશ્ચ ઘૃતભર્જિતભક્ષ્યભોજ્યૈઃ   ।
દ્રાક્ષામ્રદાડિમરસોદ્ધૃતચોષ્યપેયૈઃ
તામ્બૂલપૂગમધુસંસ્કૃતચર્વ્યલેહ્યૈઃ ॥ ૨૫૨॥
નાત્રાભવત્ પરિણતો ન યુવા ન બાલઃ
યોઽન્નપ્રદાનમનુભૂય ન તૃપ્તિમાપ ।
નૈવાભવચ્ચ યુવતિઃ સ્થવિરા કુમારી
યોપાયનં ન પરિગૃહ્ય વિવેદ તુષ્ટિમ્ ॥ ૨૫૩॥
રાજસ્નુષાભિમતમેતદિતિ બ્રુવાણૈઃ
તત્તત્પશૂચિતનવીનસુસિદ્ધખાદ્યૈઃ ।
સમ્પ્રીણિતા નગરગોવ્રજપક્ષિવૃન્દાઃ
માર્જાલકુક્કરગણા ધરણીશભૃત્યૈઃ ॥ ૨૫૪॥
બધ્વૌ સ્વભર્તૃસહિતેઽમિતભોગભાગ્યે
પાદાર્ચનાય જનનીમભિજગ્મતુસ્તે ।
દુઃખં સુખં ચ યુગપત્ હ્યનુભૂય માતા
વર્ષાતપાહતધરેવ બભૌ વિમૂઢા ॥ ૨૫૫॥
સપ્રશ્રયં સ્વજનનીં  પ્રણિપત્ય પુત્ર્યૌ
બાષ્પાવરુદ્ધવચસાગદતાં વિનમ્રે ।
અદ્યપ્રભૃત્યપગતં તવ કૃચ્છ્રજાતં
માતસ્ત્વમાસ્વ સસુખં ભવનેઽસ્મદીયે ॥ ૨૫૬॥
માતા વિહસ્ય જનસંસદિ સાનુતાપં
લજ્જાનુલિપ્તવચસા ન્યગદત્સ્વપુત્ર્યૌ ।
તુષ્ટાસ્મિ ભોઃ સપદિ ચન્દ્રિકયોપદિષ્ટા
નાસ્તીહ કાર્યમધુના મમ જાગૃતાહમ્ ॥ ૨૫૭॥
વારાણસીં  જિગમિષામિ મમાત્મશાન્ત્યૈ
પાયાત્ હરિઃ પુરજનાન્ સકલાંશ્ચ યુષ્માન્ ।
યસ્યાઙ્ઘ્રિયુગ્મમનિશં  મનુજાઃ સ્મરન્તઃ
વિન્દન્તિ શાશ્વતસુખં તમહં શ્રયામિ ॥ ૨૫૮॥
એકાકિની નુ કથમેષિ વિહાય પુત્ર્યૌ

મા ગા ઇહ ક્ષપય કાલમિતિ બ્રુવાણામ્ ।
પુત્રીમુમામવદદીપ્સિતનિર્ણયાં માં
રુન્ધે ન કોઽપિ શમથં ભજ મા શુચસ્ત્વમ્ ॥ ૨૫૯॥
માતુઃ શ્રુત્વા ગિરિવદચલં નિશ્ચયં તં બિડાલઃ
તસ્યાઃ ક્રોડં પ્રતિ યતમનાઃ પુપ્લુવે ચન્દ્રિકાઙ્કાત્ ।
એકાકિન્યૈ સહચરસુખં રક્ષણં ચ પ્રદાતું
તિર્યગ્જન્તુઃ સ્વઋજુચરિતૈર્દર્શયેત્તથ્યમાર્ગમ્ ॥ ૨૬૦॥
માર્જારેણાન્વહમનુસૃતાગાત્ કલા પુણ્યકાશીં
ભર્ત્રાશ્વસ્તા પ્રિયસહચરી ચન્દ્રિકા દીપયન્તી ।
રાજ્ઞઃ સૌધં પુરજનપદાન્ સ્મેરવક્ત્રા બભાસે
ભુઞ્જાનેષ્ટાન્ યુવસમુચિતાન્ ધર્મ્યકામાન્ સમૃદ્ધાન્ ॥ ૨૬૧॥
ચન્દ્રિકાપ્રકાશનાનન્તરં રચિતાનિ કાનિચન પદ્યાનિ
- પદ્યસૂચી

૩૮. વૃત્તકુસુમાર્પણમ્
પૂર્વાર્ધં
યોગમુદ્રામુપારૂઢં નરસિંહં   હૃદિ સ્મરન્ ।
વૃત્તલક્ષણજિજ્ઞાસુઃ નામસઙ્કીર્તનં હરેઃ ॥ ૧॥
કુર્વન્નાપ્નોત્વવગમં વૃત્તાનાં લક્ષણે જવાત્ ।
ઇતિ સઞ્ચિન્ત્ય યતતે કર્તુમેષાં કૃતિં   હ્રિયા ॥ ૨॥
ગોરૂરુગ્રામસઞ્જાતઃ શેલ્વપિલ્લૈસુતોઽલ્પધીઃ ।
મૂર્ત્યુપાહ્વઃ શ્રીનિવાસઃ સાવધાનં નિબોધત ॥ ૩॥
પ્રારમ્ભકાંશાઃ શાસ્ત્રસ્ય પૂર્વાર્ધેઽત્ર દર્શિતાઃ   ।
હ્રસ્વાક્ષરોચ્ચારણાય  યઃ કાલઃ સમપેક્ષિતઃ ॥ ૪॥
સ એકમાત્રામિત ઇત્યુચ્યતે પૂર્વસૂરિભિઃ ।
દીર્ઘાક્ષરમનુસ્વારવિસર્ગાન્તાક્ષરાણિ ચ ॥ ૫॥
માત્રાદ્વયમિતાનીતિ ચ્છન્દઃશાસ્ત્રે નિગદ્યતે ।
સંયુક્તાક્ષરપૃષ્ઠસ્થં દ્વિમાત્રમિતિ ગણ્યતે ॥ ૬॥

હ્રસ્વાક્ષરં  ચેત્ત્પાદાન્તે દ્વિમાત્રં તદપિ સ્મૃતમ્ ।
એકમાત્રામિતઃ કાલઃ લઘુરિત્યાદૃતૈર્બુધૈઃ ॥ ૭॥
દ્વિમાત્રાપ્રમિતસ્તાવદ્ગુરુરિત્યભિધીયતે ।
છન્દસાં લક્ષણં વક્તું સુકરં ભવતાદિતિ ॥ ૮॥
અક્ષરાણિ ત્રિશઃ પદ્યે ગુમ્ફિતાન્યાદિતઃ ક્રમાત્ ।
તમક્ષરગણં પ્રાહુઃ  વૃન્દં ત્ર્યક્ષરસમ્મિતમ્ ॥ ૯॥
લઘ્વાદિર્યગણઃ પ્રોક્તઃ રગણઃ લઘુમધ્યમઃ ।
લઘ્વન્તસ્તગણશ્ચાથ ગુર્વાદિર્ભગણઃ સ્મૃતઃ ॥ ૧૦॥
ગુરુમધ્યસ્તુ જગણઃ ગુર્વન્તઃ સગણો ભવેત્ ।
નગણઃ સ્યાત્સર્વલઘુર્મગણો લઘુવર્જિતઃ   ॥ ૧૧॥
યત્રાવશ્યો વિરામઃ સ્યાત્ પદ્યવાચનકર્મણિ ।
તત્સ્થાનં યતિમાહુઃ  સા પાદાન્તે નિયતા ભવેત્ ॥ ૧૨॥
યતિસ્થાને પદાન્તસ્સ્યાદિતિચ્છન્દોવિદાં મતમ્ ।
પ્રદર્શ્યન્તેઽત્રોત્તરાર્ધે હૃદ્યવૃત્તાનિ કાનિચિત્ ॥ ૧૩॥
સમવૃત્તસ્યાદ્યપાદે દૃશ્યતે વૃત્તલક્ષણમ્ ।
યત્રાક્ષરગણસ્યાદ્યમક્ષરં ગણસૂચકમ્ ॥ ૧૪॥
“યશસ્વિન્” યગણં બ્રૂતે “રક્ષ માં” રગણં તથા ।
“તૃપ્તોઽસ્મિ” તગણં વક્તિ “સતતં” સગણં તથા ॥ ૧૫॥
ભગણં “ભાર્ગવપદં સૂચયત્યત્ર પશ્યત ।
“જયન્ત ᳚પદમેવં હિ જગણં સૂચયેદિહ ॥ ૧૬॥
તથા “નિમિષ ᳚શબ્દસ્તુ નિર્દિશેન્નગણં   સ્તુતૌ ।
“માજાને” મગણં બ્રૂતે “હરે” લઘુગુરૂ તથા ॥ ૧૭॥
સ્તોત્રે “વિષ્ણો ᳚ઽથવા “શૌરે” ગુરુદ્વન્દ્વે પ્રયુજ્યતે ।
પુનરુક્તિનિરોધાર્થં યુજ્યન્તેઽન્યપદાનિ ચ ॥ ૧૮॥
ક્વચિલ્લઘુગુરુદ્વન્દ્વં ગુરુદ્વન્દ્વં ગુરુ ક્વચિત્ ।
પૃથઙ્નિર્દિશ્યતે    તત્ર હેતુર્યતિનિબન્ધનમ્ ॥ ૧૯॥
પદ્યોત્તરાર્ધે દત્તૌ સ્તઃ યતિર્વૃત્તસ્ય નામ ચ ।
ગુણાશ્ચ વસવશ્ચૈવ મુનયોઽન્યપદાનિ ચ ॥ ૨૦॥

સઙ્ખ્યાવાચીનિ યુજ્યન્તે યતિનિર્દેશને ક્વચિત્ ।
ન સર્વેષાં તુ વૃત્તાનાં લક્ષણં દિશ્યતેઽધુના ॥ ૨૧॥
નિર્દિશેદન્યવૃત્તાનિ   યથાનિર્દિષ્ટમઞ્જસા   ।
બાલ એવ યથાશક્તિ ચ્છન્દોવ્યુત્પત્તિહેતુના ॥ ૨૨॥
ઉત્તરાર્ધં
તૃપ્તોઽસ્મિ તુષ્ટોઽસ્મિ જયન્ત શૌરે
ગોવિન્દ નારાયણ કૃષ્ણ વિષ્ણો ।
નામ્નેન્દ્રવજ્રેતિ વદન્તિ લોકે
છન્દોવિદો વૃત્તમિદં પ્રતીચ્છ ॥ ૨૩॥
જયન્ત તુષ્ટોઽસ્મિ જયેશ શૌરે
રમેશ લક્ષ્મીશ મુકુન્દ  વિષ્ણો ।
ઉપેન્દ્રવજ્રેતિ બુધૈઃ પ્રતીતં
સમર્પ્યતે પાદયુગે તવાત્ર ॥ ૨૪॥
શૌરે વિષ્ણો રામ હે રક્ષ શાર્ઙ્ગિન્
ત્રાતાસિ ત્વં મત્પ્રમાદાન્ ક્ષમસ્વ ।
ભિદ્યેતાદૌ દેવ વર્ણૈશ્ચતુર્ભિઃ 
શાલિન્યાખ્યં વૃત્તમેતત્પ્રતીચ્છ ॥ ૨૫॥
રક્ષ માં નિમિષ રામ હે હરે
કૃષ્ણ શાર્ઙ્ગધર  રાઘવ પ્રભો ।
આમનન્તિ કવયો રથોદ્ધતાં-
વૃત્તમેતદધુના સમર્પ્યતે ॥ ૨૬॥
રક્ષ માં નિમિષ ભાર્ગવ શૌરે
રામ હે વરદ કેશવ કૃષ્ણ ।
સ્વાગતેતિ વિદિતં કવિવૃન્દે
સન્નિધૌ તવ સમર્પિતમદ્ય   ॥ ૨૭॥
ભાર્ગવ ભાવન ભૂષણ શૌરે
શ્રીધર કેશવ મોહનમૂર્તે ।
દોધકમેતદિતિપ્રથિતં ભોઃ
સ્વીકુરુ મામવ રાઘવ વિષ્ણો ॥ ૨૮॥

તૃપ્તોઽસ્મિ તુષ્ટોઽસ્મિ જયન્ત શૌરે
જનેશ તોત્રાસ્ત્ર જયેશ વિષ્ણો ।
ઉપેન્દ્રવજ્રા ક્વચિદિન્દ્રવજ્રા
નામ્નોપજાતિઃ કૃપયા પ્રતીચ્છ ॥ ૨૯॥
ભાર્ગવ વિષ્ણો નિમિષ યશસ્વિન્
ભૂષણ શૌરે દમય મમત્વમ્ ।
ભૂતયતિસ્સ્યાદિહ નરકારે
મૌક્તિકમાલાં વરદ ગૃહાણ ॥ ૩૦॥
રક્ષ માં નિમિષ જયન્ત વિષ્ણો
પ્રત્યહં વિતર મનઃ પ્રશાન્તિમ્ ।
અક્ષરૈર્ભવતિ યતિસ્તુ ષડ્ભિઃ
ચન્દ્રિકાખ્યનવવૃત્તમવેહિ ॥ ૩૧॥
રક્ષ માં નિમિષ ભાર્ગવ શૌરે
પુષ્કરાક્ષ મધુસૂદન કૃષ્ણ ।
નૂત્નવૃત્તમિહ નન્દનનામ
પ્રાર્થયે ભવતુ તેઽમિતભોગ્યમ્ ॥ ૩૨॥
જયન્ત તૃપ્તોઽસ્મિ જયેશ રામ હે
મુકુન્દ  ગોવિન્દ રમેશ મધ્વરે ।
વદન્તિ વંશસ્થમિદં પુરાતનાઃ
સમર્પયામ્યત્ર તવાઙ્ઘ્રિપઙ્કજે  ॥ ૩૩॥
સતતં સુમતે સદયં સહસે
મમ મન્દમતિં  મમ ધાર્ષ્ટ્યમહો  ।
કથયન્તિ હિ તોટકમેતદિતિ
પ્રથિતાઃ કૃપયાનુગૃહાણ હરે ॥ ૩૪॥
નિમિષ ભાર્ગવ ભાવન રામ હે
વરદ કેશવ માધવ રક્ષ મામ્ ।
દ્રુતવિલમ્બિતમદ્ય મયાર્પિતં 
સદયમદ્ય ગૃહાણ બલાનુજ ॥ ૩૫॥
તૃપ્તોઽસ્મિ તુષ્ટોઽસ્મિ જયન્ત રામ હે

ગોવિન્દ લક્ષ્મીશ નમામિ મધ્વરે ।
ભક્ત્યેન્દ્રવંશાખ્યમિદં કૃતં મયા
સ્વીકૃત્ય માં પાહિ કૃપાપયોનિધે ॥ ૩૬॥
યશસ્વિન્ યથેષ્ટં યદીત્થં યતેઽહં
કવિત્વે ક્ષમસ્વ પ્રભો વેઙ્કટેશ ।
ભુજઙ્ગપ્રયાતે  મદીયં પ્રયાસં
પ્રતીચ્છાત્ર દોષાનશેષાન્ક્ષમસ્વ ॥ ૩૭॥
નિમિષ યશસ્વિન્ નિયમ યતેઽહં
મમ કવિતાયા કુસુમમકિઞ્ચિત્ ।
તવ પદયુગ્મે સપદિ નિધાતું
વિતરતુ તોષં કુસુમવિચિત્રા ॥ ૩૮॥
રામ હે રક્ષ માં રંહસા રાવિણં
કૃચ્છ્રગર્તે   ગતં શ્રીનિધે મધ્વરે ।
પણ્ડિતા મણ્ડિતાઃ સ્રગ્વિણીં  મન્વતે
વૃત્તમેતત્પ્રભો સ્વીકુરુ પ્રાર્થયે ॥ ૩૯॥
સતતં ભાર્ગવ રક્ષ માં યશસ્વિન્
સદયં સાન્ત્વય દુઃખિતં કૃપાલો ।
મધુરાખ્યં નવમર્પયામિ વૃત્તં
યદિ હૃદ્યં ન ભવેત્તદા ક્ષમસ્વ ॥ ૪૦॥
માજાને નિમિષ જયન્ત રક્ષ માં ભોઃ
કંસારે વરદ રમેશ રામ શૌરે ।
પ્રોક્તં યદ્ભુવનયતિઃ પ્રહર્ષિણીતિ 
પ્રેમ્ણા તે પદયુગલે સમર્પયામિ ॥ ૪૧॥
નિમિષ ભાર્ગવ જયન્ત જનેશ ભોઃ
વરદ કેશવ રમેશ હરે પ્રભો ।
અભિનવં તવ પદેઽદ્ય નિવેશિતં
મદનિકાખ્યમિહ વૃત્તમધોક્ષજ ॥ ૪૨॥
તૃપ્તોઽસ્મિ ભાર્ગવ જયન્ત જયેશ શૌરે
ગોવિન્દ કેશવ રમેશ રથાઙ્ગપાણે  ।
ખ્યાતં વસન્તતિલકેતિ કવિપ્રધાનૈઃ

વૃત્તં ભવત્પદયુગેઽદ્ય સમર્પયામિ ॥ ૪૩॥
નિમિષ રામ વિષ્ણો રક્ષ માં રમ્યમૂર્તે
શમય કામબાધાં દુર્ભરાં સત્વરં મે ।
બદરિકાખ્યવૃત્તે સપ્તવર્ણૈર્યતિઃ સ્યાત્
ઇદમપૂર્વમીશ પ્રાર્થયે સ્વીકુરુ ત્વમ્ ॥ ૪૪॥
નિમિષ નિયમ વિષ્ણો રક્ષ માં રામ શૌરે
વરદ સુખદ ભક્તં પશ્ય માં સત્યવાક્ય ।
યતિરિહ વસુસંજ્ઞા માલિનીતિ પ્રસિદ્ધં
તવપદયુગલેઽહં વૃત્તમાર્તોઽર્પયામિ ॥ ૪૫॥
યતેઽહં માજાને નિમિષ સતતં ભાર્ગવ હરે
કવિત્વે વૈદુષ્યં ન મયિ સુતરાં યાદવપતે ।
યતિઃ ષદ્ભિર્વર્ણૈરિહ શિખરિણીવૃત્તમધુના
પ્રતીચ્છેદં વિષ્ણો પરિહર મદીયાનઘગણાન્ ॥ ૪૬॥
જગત્સુ સતતં હરે નિયમ રામ હે રક્ષકાઃ
ભવન્તિ ન ભવદ્વિધાઃ પ્રણતપાલને જાગરાઃ ।
રમેશ ભુવિ કથ્યતે બુધજનેષુ પૃથ્વીતિ યન્-
મયાત્ર હિ સમર્પ્યતે યતિરિહાષ્ટવર્ણૈઃ પ્રભો ॥ ૪૭॥
શૌરે વિષ્ણો શાર્ઙ્ગિન્  નિમિશ સુમતે ભૂષણ હરે
દૃપ્તં મત્તં દુષ્ટં શમદ સુરુચે મામવ વિધો ।
વૃત્તં સંરમ્ભાખ્યં ઋતુયતિયુતં સ્વીકુરુ નવં
પ્રીત્યૈ ભૂયાત્તેઽદો વરદ કરુણાબ્ધે નરહરે ॥ ૪૮॥
વિષ્ણો શૌરે નિમિષ સતતં રક્ષ માં રામ દાસં
પ્રહ્વં ભક્તં રઘુવર હરે દેવ કારુણ્યમૂર્તે ।
મન્દાક્રાન્તેત્યભિહિતમિદં વૃત્તમાસ્વાદ્યલાસ્યં
ત્વત્પાદાબ્જે મુનિયતિયુતં ન્યસ્ય શાન્તિં  વ્રજામિ ॥ ૪૯॥
શૌરે વિષ્ણો યશસ્વિન્ નિમિષ સુમતે ભાર્ગવ હરે
પશ્ચાત્તાપાત્પ્રદગ્ધં વરદ કૃપયા પારય ભવાત્ ।
પ્રોક્તં મન્દારનામ્ના મુનિયતિયુતં સ્વીકુરુ નવં
ભૂયાત્તુભ્યં મુદાર્થં સહૃદયહિતં માધવ વિભો ॥ ૫૦॥

માજાને સતતં જડોઽસ્મિ સુમતેઽતૃપ્તોઽસ્મિ તપ્તોઽસ્મિભોઃ
શાન્તિં  દેહિ ભવત્કટાક્ષસલિલૈર્મદ્વિગ્રહં સ્નાપયન્ ।
વર્ણૈર્દ્વાદશભિર્યતિર્નિયમિતા   શાર્દૂલવિક્રીડિતે
વૃત્તેઽસ્મિન્ ભવતે સમર્પિતમિદં   લક્ષ્મીપ્રિય સ્વીકુરુ ॥ ૫૧॥
વિષ્ણો શૌરે યશસ્વિન્ નિયત નિયમ તે દેવ તૃપ્તોઽસ્મિ દાસઃ
કંસારાતે વિધાતઃ મધુમથન હરે ચક્રપાણે દયાલો ।
યસ્મિન્ દ્વિઃ સ્યાન્મુનિયતિનિયમઃ સ્રગ્ધરેતીરિતે ભોઃ
તત્ત્વત્પ્રીત્યૈ કૃપાલો તવપદયુગલે સાદરં નિક્ષિપામિ ॥ ૫૨॥
સુમતે સતતં જયન્ત ભોઃ સદયં ભાવન રક્ષ માં હરે ।
લલિતેતિ બુધૈરુદાહૃતે તવ નેત્રદ્યુતિપાતમાદિશેઃ ॥ ૫૩॥
વરદ નિમિષ રક્ષ માં યશસ્વિન્
નિયમ જયન્ત જનેશ રામભદ્ર ।
તવ પદયુગલે નિવેશ્ય ભક્ત્યા
દૃઢચરણાં પ્રણમામિ પુષ્પિતાગ્રામ્ ॥ ૫૪॥
વૃત્તકુસુમાનિ તવપદયુગલે ભક્ત્યા સમર્પિતાનિ   હરે ।
સ્વીકુર્વકિઞ્ચનનૃણા સુરભિઃપ્રસરતુ તવ કરુણયા ॥ ૫૫॥
- પદ્યસૂચી

૩૯. તે હિ મે દિવસા ગતાઃ
મમ કોશે કઞ્ચુકસ્ય મધ્વાશૈઃ પૃથુલીકૃતે ।
મિત્રૈસ્સમ્પીડ્યમાનસ્ય તાનદત્વા પ્રધાવતઃ ॥
જનન્યામાહ્વયન્ત્યાં માં દુગ્ધપાનાય નૈકશઃ ।
ગોલીક્રીડાનિમગ્નસ્ય રુષ્ટાં તાં કુર્વતો તદા ॥
મમાનુકુર્વતસ્તાતં વદનક્ષૌરકર્મણિ ।
ફેનદિગ્ધમુખસ્યાપહસિતસ્યામ્બયા ભૃશમ્ ॥
ભ્રાત્રા જિતસ્ય ક્રીડાયાં રુદતોઽશ્રૂણિ મુઞ્ચતઃ ।
માત્રા સમાશ્વાસિતસ્ય તે હિ મે દિવસા ગતાઃ ॥ ૧॥
ઈર્ષ્યયા ગણિતે દક્ષમુદ્દિશ્ય સહપાઠિનમ્ ।

મિથ્યારોપં કૃતવતો ગુરુણા દણ્ડિતસ્ય ચ ॥
ફલચૌર્યકૃતૌ સાયમુદ્યતસ્યામ્રનિષ્કુટે ।
મમ પિત્રૈવ દૃષ્ટસ્ય તાડિતસ્ય ચ નિર્દયમ્ ॥
પશ્યન્તીનાં બાલિકાનાં કર્તું ધૃત્યા પ્રલોભનમ્ ।
વેગદીર્ઘીકૃતાઙ્ગસ્ય  નદ્યાં પ્લવનકર્મણિ ॥
ગ્રીષ્માવકાશે સમ્પ્રાપ્તે નિરતસ્ય દિવા સદા ।
તરુવાનરખેલાયાં તે હિ મે દિવસા ગતાઃ ॥ ૨॥
- પદ્યસૂચી

૪૦. ક્રિકેટોપાખ્યાનમ્
સૂતં પુરાણિકં વિજ્ઞં પપ્રચ્છુસ્તાપસા  વને ।
અસ્માભિર્ભારતે દેશે કથાશ્રવણવઞ્ચિતાઃ ।
ક્રિકેટ ખેલાં રુચિરાં ખેલિષ્યન્તીતિ વૈ શ્રુતમ્ ।
કેયં ખેલા કથં મર્ત્યાઃ ખેલિષ્યન્તિ યુગે કલૌ ॥ ૧-૨॥
કૃપયાઽચક્ષ્વ સર્વજ્ઞ પરં કૌતૂહલં હિ નઃ ।
ઉવાચ સૂતઃ પ્રહસન્ મુનયઃ શ‍ૃણુતોત્સુકાઃ ॥ ૩॥
સઙ્ગ્રહેણૈવ  વક્ષ્યામિ ન શક્યં વિસ્તૃતેરિતમ્ ।
ગણૌ ખેલત અન્યોન્યં જિગીષૂ સૌહૃદાન્વિતૌ ॥ ૪॥
ગણે તત્રાન્યતરસ્મિન્સન્ત્યૈકાદશખેલકાઃ ।
ખેલનોપસ્કરા દણ્ડો વિકેટઃ કન્દુકસ્ત્રયઃ ॥ ૫॥
લમ્બદણ્ડત્રયં સ્નિગ્ધં સ્ટમ્પ નામ્નેરિતં બુધૈઃ ।
બેલૌ સૂક્ષ્મૌ દારુકૃતૌ સ્ટમ્પસ્યોપરિ તિષ્ઠતઃ ।
બેલસ્ટમ્પસમાહારો વિકેટ ઇતિ કીર્તિતઃ   ॥ ૬॥
ગણે કેચિત્ તાડકાશ્ચ ક્ષેપકાશ્ચાપરે સદા ।
વિકેટરક્ષકશ્ચૈવ સર્વે દક્ષાશ્ચ ધાવને ॥ ૭॥
ગણસ્યાન્યતરસ્યૈકઃ ખેલકો ગણનાયકઃ ।
કાપ્ટનાહ્વો વર્તતે યો દક્ષઃ ક્રીડાવિચક્ષણઃ ॥ ૮॥
ક્રિકેટક્ષેત્રવિસ્તારઃ યાર્ડાનાં પઞ્ચષષ્ઠિતઃ ।

ભવેન્નવતિપર્યન્તં મધ્યે રોપિતશાદ્વલઃ ।
ચતુરસ્રો ખેલનાર્થં સ્થિતઃ પિચ ઇતીરિતઃ ॥ ૯-૧૦॥
પિચે વિકેટૌ હરિતે સ્થાપ્યેતેઽન્યોન્યસમ્મુખૌ ।
યાર્ડાનાં દ્વાવિંશતિઃ   સ્યાદનયોરન્તરં સદા ॥ ૧૧॥
યદા પ્રારભતે ક્રીડા ગણસ્યૈકસ્ય તાડકૌ ।
વિકેટૌ સમયા સ્યાતાં ખેલકા અપરસ્ય તુ ।
તિષ્ઠન્તિ ખેલનક્ષેત્રે એકૈકં નિયતસ્થલે ॥ ૧૨॥
વિકેટરક્ષકસ્તિષ્ઠેત્ તાડકસ્યૈવ પૃષ્ઠતઃ ।
પશ્ચાદ્વિકેટસ્ય યથા ગૃહ્યતે ચલકન્દુકઃ ॥ ૧૩॥
વિકેટં પાલયન્ દણ્ડધરે તિષ્ઠતિ તાડકે ।
ક્ષેપકોઽન્યગણસ્યાન્યવિકેટાત્ કન્દુકં ક્ષિપન્ ।
ઉત્પતત્કન્દુકાઘાતાત્ વિકેટં પાતયેત્ દ્રુતમ્ ।
પતેદ્યદિ વિકેટસ્તુ નિષ્ક્રમેત સ તાડકઃ ॥ ૧૪-૧૫॥
તાડકસ્તુ સ્વદણ્ડેન તાડયત્યઞ્જસા તથા ।
કન્દુકં સ યથા દૂરં પ્લવન્ ભૂમૌ ચલન્ વ્રજેત્ ॥ ૧૬॥
વિકેટં ચ સુસંરક્ષ્ય કન્દુકં તાડયેદ્યદિ ।
ખેલકોઽરિગણાત્કશ્ચિત્ ધાવન્ ગૃહ્ણાતિ કન્દુકમ્ ।
વિકેટલક્ષ્યમુદ્દિશ્ય દ્રાક્ તં ક્ષિપતિ ધાવકઃ ॥ ૧૭॥
અત્રાન્તરે તાડકૌ તૌ વિકેટમપરં પ્રતિ ।
ગતાગતં ધાવતો દ્રાક્ યાવન્નાયાતિ કન્દુકઃ ।
ગતાગતાનાં ગણનાદ્ધાવનાઙ્કો વિગણ્યતે ॥ ૧૮॥
ડયમાનઃ કન્દુકશ્ચેત્ ધાવકેન વિગૃહ્યતે ।
ધરણ્યાં પતનાત્પૂર્વં નિષ્ક્રમેત સ તાડકઃ ॥ ૧૯॥
ધાવત્યતીત્ય સીમાનં તરસા યદિ કન્દુકઃ ।
ચત્વારો ધાવનાઙ્કાસ્તુ ગણ્યન્તે તાડકાર્જિતાઃ   ॥ ૨૦॥
પ્લવેદતીત્ય સીમાનં કન્દુકો યદિ તાડિતઃ ।
ષડઙ્કાનર્જયત્યાશુ તાડકઃ સંસ્તુતો જનૈઃ ॥ ૨૧॥
ભવેન્નિષ્ક્રમણં સાધ્યં દશધા તાડકસ્ય હિ ।

chandrikAGSSmurthy.pdf 75



ચન્દ્રિકા વિસ્તૃતકવિતાસઙ્કલનમ્

તેષાં વિવરણં નાત્ર ક્રિયતે કાર્યગૌરવાત્ ॥ ૨૨॥
ષડ્કૃત્વ  એવં ક્ષિપતિ ક્ષેપકઃ કન્દુકં દૃઢમ્ ।
ષટ્કૃત્વઃ  ક્ષેપણં હ્યેવં નિર્વર્તનમિતીરિતમ્ ।
પર્યાયેણ વિકેટાભ્યાં ભવેન્નિર્વર્તનં સદા ॥ ૨૩॥
ગણસ્ય પ્રવિશત્યન્યઃ નિષ્ક્રામ્યેદ્યદિ તાડકઃ ।
એવમેકૈકશઃ સ્વાઙકાન્લભન્તે ગણખેલકાઃ ।
આહત્યાઙ્કાન્ ખેલકાનાં ગણાઙ્ક ઉપલભ્યતે ॥ ૨૪॥
યોઽદ્યાવધિ ગણો ક્ષેત્રપાલને ક્ષેપણે રતઃ ।
સ ઇદાનીં  તાડનેઽથ ધાવને સક્રિયો ભવેત્ ॥ ૨૫॥
લભન્ત ઉક્તરીત્યૈવ સ્વાઙ્કાન્શ્ચ ગણખેલકાઃ ।
ગણૌ ખેલત અન્યોઽન્યં વિપરીતક્રિયારતૌ ॥ ૨૬॥
ક્રીડાયાં ખેલનાવર્તઃ ઇનિઙ્ગ  ઇતિ કથ્યતે ।
યદ્ગણસ્ય ભવત્યઙ્કઃ જ્યાયાન્ જયતિ તદ્ગણઃ ॥ ૨૭॥
પ્રાયેણ ત્રિવિધા પ્રોક્તાઃ ક્રિકેટક્રીડને બુધૈઃ ।
યદા દ્વયમિનિઙ્ગાણાં  ગણાભ્યાં ખેલ્યતે તદા ॥
ક્રીડાનિકષ ઇત્યુક્તાં ટેસ્ટ-માચિ ત્યુદાહૃતામ્ ।
ચતુર્વા પઞ્ચદિવસાન્ ખેલન્તિ યુવખેલકાઃ ॥ ૨૮-૨૯॥
ઇનિઙ્ગે  નિર્વર્તનાનામસ્તિ પઞ્ચાશદેવ ચેત્ ।
એકસ્મિન્નેવ દિવસે પૂર્ણતાં યાતિ ખેલનમ્ ॥ ૩૦॥
નિર્વર્તનાનાં સઙ્ખ્યા ચેદિનિઙ્ગે  વિંશતિસ્તદા   ।
ત્રિષ્વેવ ઘટિકાનાં હિ ક્રીડા યાતિ સમાપનમ્ ॥ ૩૧॥
ક્રીડાપ્રયોગો નિર્દિષ્ટઃ   સ્થૂલરૂપેણ સામ્પ્રતમ્ ।
ભવતાં લઘુબોધાર્થમૌત્સુક્યશમનાય ચ ॥ ૩૨॥
કન્દુકક્ષેપણં કર્માસરલં ચાતિસઙ્કુલમ્ ।
તત્ર પ્રવીણતાં પ્રાપ્તું દુશ્શક્યં ચતુરૈરપિ ॥ ૩૩॥
શીઘ્રપ્રતિક્રિયાશીલા દૃઢકાયા મનોજવાઃ ।
એકાગ્રમનસો લક્ષ્યે સ્નિગ્ધા ખેલકસંશ્રયે ।
ધનં યશશ્ચ વિપુલં લભન્તે ખેલકાઃ કલૌ ॥ ૩૪॥

જનિષ્યન્તિ ભવન્તો ચેત્ ભારતેઽસ્મિન્ કલૌ યુગે ।
દિષ્ટ્યા ક્રિકેટં શ‍ૃણ્વન્તઃ પશ્યન્તઃ દૂરદર્શકે ।
કદાચિત્ ક્રીડયન્તશ્ચ ચિરં સુખમવાપ્સ્યથ ॥ ૩૫॥
ઘૂર્ણત્કન્દુકમત્ર પશ્યત કરાત્ક્ષિપ્તં બિષેન્બેડિનઃ ।
અત્રાહો ગગને પ્લવન્તમપરં ટેણ્ડુલ્કરેણોચ્છ્રિતમ્  ।
ગૃહ્ણાત્યત્ર કૃતાઞ્જલિર્વરકપિલ્દેવો ભ્રમત્કન્દુકમ્ ।
રાહુલ્-દ્રાવિડમત્ર પશ્યત જનૈઃ સંસ્તૂયમાનં મુદા ॥ ૩૬॥
નિમીલિતાક્ષં ગાયન્તમસમ્બદ્ધં પુરાણિકમ્ ।
પશ્યન્તઃ પ્રાહસન્ સર્વે મુનિવર્યા મુહુર્મુહુઃ  ॥ ૩૭॥
નેત્રે નિમીલ્ય સહસા ક્રોધપર્યાકુલેક્ષણઃ ।
શશાપ સૂતઃ શ‍ૃણ્વત્સુ મુનિષ્વેવં તપોવને ॥ ૩૮॥
ક્રીડાં કથયતો ચિત્તં તસ્યાં મગ્નમભૂન્મમ ।
અદ્રાક્ષં તાનિ દૃશ્યાનિ ભવિષ્યન્તિ સકૌતુકમ્ ॥ ૩૯॥
પ્રત્યાખ્યાતોઽસ્મિ મુનયો ભવદ્ભિર્મુનિપુઙ્ગવૈઃ  ।
ઇદં ક્રિકેટોપાખ્યાનં કલૌ નષ્ટં ભવિષ્યતિ ।
ન સ્મરન્તિ જના હન્ત મયૈતત્ સમુદીરિતમ્ ॥ ૪૦॥
તત્ર કશ્ચિન્મુનિશ્રેષ્ઠઃ પશ્ચાત્તાપેન યન્ત્રિતઃ ।
સૂતં પુરાણિકં નમ્ર ઉવાચ વદતાં વરમ્ ॥ ૪૧॥
ક્ષમસ્વાસ્માન્ મુનિશ્રેષ્ઠ ન કશ્ચિન્નાપહાસ્યતે ।
ઇદં શ્રેષ્ઠમુપાખ્યાનં યદિ નષ્ટં ભવેદહો ॥
ન શ‍ૃણ્વન્ત ઇદં મર્ત્યા ભવિષ્યન્તિ નિરુત્સુકાઃ ।
અતોઽહં પ્રાર્થયે પ્રાજ્ઞં ભવેત્ શાપવિમોચનમ્ ॥ ૪૨-૪૩॥
તથાસ્ત્વિદમુપાખ્યાનં દ્વિતીયજનિમેષ્યતિ ।
યઃ કશ્ચિત્પણ્ડિતમ્મન્યઃ કલૌ હૈમવતી તટે ।
જનિં  પ્રાપ્ય ક્રિકેટસ્ય ન સ્પૃશન્ દણ્ડકન્દુકૌ ।
અપ્યૈકવારં રચયેદુપાખ્યાનમતન્દ્રિતઃ ॥ ૪૪-૪૫॥
યદ્વર્તમાનમધુના શાપં ચાસ્ય વિમોચનમ્ ।
લેખિષ્યતિ યથાવત્સઃ મદાશીર્ભિઃપ્રચોદિતઃ   ॥ ૪૬॥

ક્રિકેટોપાખ્યાનમિદં વ્યાહૃતં પ્રથમં મયા ।
યે શ‍ૃણ્વન્તિ પઠન્ત્યન્યૈઃ પાઠયન્તિ લિખન્તિ ચ ।
તેષાં નિઃસંશયં વાસઃ સ્યાત્ક્રિકેટત્રિવિષ્ટપે ॥ ૪૭॥
એવં પુરાણિકો સૂતો વ્યાહૃત્ય મુનિમણ્ડલે ।
આપૃચ્છ્ય તાપસાન્ સર્વાન્ જગામ સ્વાશ્રમં વશી ॥ ૪૮॥
ઇતિ ક્રિકેટોપાખ્યાનં સમાપ્તં
- પદ્યસૂચી

૪૧.આર્યોપવનમ્
આયાન્ત્વાર્યાઃસ્વાગતમુપવનમારાદુદારમૃદુહૃદયાઃ ।
પશ્યન્ત્વસ્મિન્ તરવો ભવન્તિ ગુલ્મા શ્ચવલ્લર્યઃ ॥ ૧॥
વનપાલરોપિતલતાઃ કતિપય તરવો નિસર્ગસંવૃદ્ધાઃ ।
સુરભીનિ સુમાન્યત્ર પ્રકૃષ્ટવર્ણાનિચાન્યત્ર ॥ ૨॥
ગન્ધરહિતાનિ પેશલવર્ણયુતાનિ કુસુમાનિ સન્ત્યસ્મિન્ ।
તાન્યપિ કદાચિદુચિતાગદેષુ બહુશઃપ્રયુક્તાનિ ॥ ૩॥
સ્તમ્બાદિપાદપા અપિ દૃશ્યન્તેઽત્ર બહુશો નિરુદ્દેશાઃ ।
જીવાનામુદ્દેશો જીવનમેવેતિકથયન્તઃ ॥ ૪॥
આરામા નૈકે કુત અધુનાયમપર ઇહેતિ મા પૃચ્છેઃ ।
વનપસ્તુષ્ટિં  વિન્દતિ રોપણકર્મણિ ન સંશીતિઃ ॥ ૫॥
શાદ્વલ ન ત્વં ભવિતા ગુરુર્ન કુસુમં ફલં ન દદાસિ ભોઃ ।
કથમપિ કુત્રાપિ ત્વં જીવન્ ચિરં ક્ષપયસિ કાલમ્ ॥ ૬॥
રુગ્ણ કુતસ્ત્વં ધાવસિ વૈદ્યસ્યગૃહં ગૃહોપવનમેહિ ।
ગુલ્મા લતાશ્ચ તરવો દદતે ભેષજમમોઘં તે .. .. ૭॥
યાનસ્થાને કૃષકઃ પ્રતીક્ષતે ખલુ સમાપ્ય કાર્યાણિ ।
યાનેન સ્વગ્રામં ગન્તું સાયં પરિશ્રાન્તઃ ॥ ૮॥
નાવિક તારયસિ ત્વં પથિકં સરિતં યમદ્ય કરુણાલુઃ ।
વિદ્યાઃ સ એવ તીર્ત્વા ભવિતોપપતિસ્તવ ગૃહિણ્યાઃ ॥ ૯॥
પિબસિ ક્ષીરં ક્ષુધિતો નિમીલિતાક્ષો બિડાલ નિશ્ચિન્તઃ ।

સર્વે પશ્યતિ દૃષ્ટો નાહમિતિ દૃઢં મનુષે કથમ્? ॥ ૧૦॥
પથિકે વદતિ તપતિ મમભાલં કિમુપશમનં વદેત્યાર્તે ।
કૃપણસ્તૈલી તૈલં ન દદાનો ભણતિ કષ્ટં ભોઃ ॥ ૧૧॥
નમ્રો લતાદશાયાં નાભૂદ્ભવતિ કથમદ્ય યો વૃક્ષઃ ।
ગચ્છાન્યત્ર સ્યાત્સ્નિગ્ધોમસૃણઃશ્રમેણાલમ્ ॥ ૧૨॥
મુસલઃ પેષણકર્મણિ જરિતઃ સ ભવતિ કદાપિ ન હિ ભોક્તા ।
સન્ત્યન્યે ભોક્તારો પિષ્ટસ્ય તદેવવિધિલિખિતમ્ ॥ ૧૩॥
પશ્ય ધનિકોઽભવમહો ઇતિ દૃપ્તો ધરતિ કાલયામિન્યામ્ ।
શ્વેતાતપત્રમૂર્ધ્વમુપહસિતં ન ગણયન્મૂર્ખઃ ॥ ૧૪॥
નાલર્કો ભષતિ દશતિ ન શ્વા યો ભષણશીલ ઇત્યુક્તિઃ ।
જ્ઞાતા વાનેન શુના ધાવનમેવ વરમિતિ મન્વે ॥ ૧૫॥
પુરજનભરિતે યાને પુરુષો તિષ્ઠન્ પ્રયાતિબહુદૂરમ્ ।
ગમ્યસ્થાનાભ્યાશે લભતે પીઠં સ કિમુપવિશેત્? ॥ ૧૬॥
ભવતિ હિ મયૈવ સર્વં નિર્મલમિતિ મા કદાપિ દૃપ્તો ભૂઃ ।
ફેનક ભવિતાસિ ત્વં મલિનો નરસ્તદા નિર્મલં કર્તા ॥ ૧૭॥
વિપ્રઃ સ્વીકૃતવસ્ત્રં દાને માતિ હિ રહઃ સુનિર્લજ્જઃ ।
કિઞ્ચિલ્લબ્ધં ભૂયાન્મમ ભાગ્યમિતિ ભવતિ ન તુષ્ટઃ ॥ ૧૮॥
આસ્તાં મૈત્રી શ‍ૃણુ માં સદા કરીષવણિજા સહ સ્નેહાત્ ।
ગન્ધોપજીવિના સહ નિયત દ્વન્દ્વકલહો હિ વરમ્ ॥ ૧૯॥
સંસ્પૃશ્યોષ્ણં નીરં તપ્તાઙ્ગુલિરર્ભકોપિ  દધિ શીતમ્ ।
સ્પૃશતિ હિ વિના પ્રમાદં ફૂત્કૃત્યાન્યત્રભયભીતઃ  ॥ ૨૦॥
ગલિતરદસ્ય પ્રાપ્તી રાશિઃભૃષ્ટચણકસ્ય કિં  કાર્યમ્ ।
વજ્રરદઃ ક્ષુધિત અહો લભતે ન હિ ચણકમપ્યેકમ્ ॥ ૨૧॥
સૂદસ્ય સુતઃ પૃષ્ટો વર્ણય ચન્દ્રસ્ય વૃદ્ધિમસિતે પક્ષે ।
પાકકલાયાં સિક્તો ભક્ષ્યાસક્તો વદતિ મન્દમ્ ॥ ૨૨॥
તેઙ્કોલુશકલતુલ્યો ફુલ્લતિ વૈ મધુરકોલકટ્ટૈવત્ ।
વાસિતદોસાકાન્તિં  મુષ્ણાત્યન્તે વિધુરિડ્લીવત્ ॥ ૨૩॥

રજકસ્ય રાસભમસૌ દદાતિ ખલુ નર્તકાય દાનાર્થમ્ ।
અપિ ગચ્છતિ નાકં વા કારાગારં ન જાનીમઃ ॥ ૨૪॥
પુષ્પ! કદાપિ ત્વં મા દર્શય દુર્મદમનિત્યમસ્તિ યશઃ ।
ત્વત્પરિમલવર્ણૌ શ્વો સાયં યાસ્યત અવકરાબ્ધિમ્ ॥ ૨૫॥
સાક્ષાત્કર! નવરસદ!ત્વમમિતહર્ષં દદાસિ સર્વેષામ્ ।
તન્વ્યા કયાપિ યન્ત્રિતચર્યઃ સા તવકલત્રં કિમ્ ॥ ૨૬॥
દીર્ઘવપુસ્ત્વં વિદ્યુદ્દીપ જ્વલિતો પ્રકાશમાનોઽસિ ।
જ્વલને કુતો વિલમ્બસ્ત્વય્યાદિષ્ટે પ્રકાશાર્થમ્ ॥ ૨૭॥
બધિરઃ પચતિ હિ પક્વં મૂકો ભુઙ્ક્તે દિને દિને તૂષ્ણીમ્ ।
અન્નં સુસાધિતં વા ન વા ભગવતાપિ ન જ્ઞાતમ્ ॥ ૨૮॥
પ્રમદાભિસરણશીલા જારગૃહં ગન્તુમાદૃતા રાત્રૌ ।
પત્યે દધિ કર્તું સાતઞ્ચનકર્મ પ્રયતતે કિમ્ ॥ ૨૯॥
ઘટકારઃ કષ્ટેન હિ કુરુતે ઘટમેકમુત્સુકઃ પ્રીત્યા ।
દણ્ડેન કોઽપિ બાલઃ શકલીકુરુતે સલીલં તમ્ ॥ ૩૦॥
દેવો પ્રણતાય યથાવરં સલીલં દદીત કરુણાલુઃ ।
મમતાજુષ્ટો  પૂજકવર્યો ન તથાર્થિને   દદ્યાત્ ॥ ૩૧॥
આમ્રસ્યાન્તઃ કઠિનં ન સ્વાદ્યં બહિરસામ્યમાધુર્યમ્ ।
કણ્ટકિતં ખલુ પનસં બહિરન્તસ્તુ મધુજુષ્ટં  સ્યાત્ ॥ ૩૨॥
દ્રાક્ષાફલે ચ સેબે સર્વં સ્વાદ્યન્તદેવવૈવિધ્યમ્ ।
પ્રકૃતૌ રસિકઃ સ્વાદ્યં યત્તદનુભવેત્ત્યજેદન્યમ્ ॥ ૩૩॥
મા પિબયાત્રિકતાલદ્રુમતલમાશ્રિત્ય ગોરસમદુષ્ટમ્ ।
મન્વત ઇતરે મદ્યં પિબત્યયં મત્ત ઇતિ પાન્થાઃ ॥ ૩૪॥
ધેનુરિયં સાધુવરાકમપિ ન બાધતઇતિ સ્તુવન્ત્યન્યે ।
ગોપાલમેવ દોહનસમયેઽસૌ બાધતે બહુધા ॥ ૩૫॥
અધિપોપિ સહસ્રાણાં તુરગાનાં ભવતિ હિ ગૃહિણીદાસઃ ।
ધાવત્યાહૂતોઽયં પત્ન્યા વદ કિમુત સામાન્યાઃ ॥ ૩૬॥
વીજન! દૃષ્ટ્વા શિખિનં નૃત્યન્તમિમં વૃથાનુકુરુષે ત્વમ્ ।
ક્વ મયૂરનૃત્યલીલા ક્વ તે સ્ખલિતપદકુસઞ્ચારઃ ॥ ૩૭॥

80 sanskritdocuments.org



ચન્દ્રિકા વિસ્તૃતકવિતાસઙ્કલનમ્

કાઞ્ચનસૂચ્યા વિધ્યસિ નિપુણં યદ્યાત્મનઃ શરીરં ત્વં
બાધાં નાનુભવસિ કિં  સૂચ્યાઃ શિતતા હિ નિજધર્મઃ ॥ ૩૮॥
વપ પૂગદ્રુમબીજં રોહેદ્યદિ તે ભવિષ્યતિ સમૃદ્ધિઃ ।
નો ચેચ્ચિન્તાં મા કુરુ બીજં માત્રં ત્વયા નષ્ટમ્ ॥ ૩૯॥
યદિ ભક્ષયેદ્ધનાઢ્યોઽખાદ્યં મનુતે જનો ભિષગ્દત્તમ્ ।
યદ્યત્તિ નિર્ધનો તત્તદા વદતિ હન્ત દારિદ્ર્યમ્ ॥ ૪૦॥
બોધયિતું શક્યં કિલ સુપ્તં તારસ્વરેણ સર્વેષામ્ ।
સુપ્તમિવ નિશ્ચલં ત્વં જાગરયસિ કેનમાર્ગેણ ॥ ૪૧॥
જલમપિ સિન્ધૌ મુઞ્ચતિયદિ મિત્વા કિલ વિમુઞ્ચતિ પ્રાજ્ઞઃ ।
માનં વિના ન કુર્યાદ્દાનં કિઞ્ચન તથાદાનમ્ ॥ ૪૨॥
ભર્તુરતૃપ્તસ્ય ભવતિ દધ્યપિ શુદ્ધં શિલાશકલજુષ્ટમ્  ।
પ્રાયેણાતૃપ્તિઃ ખલુ પશ્યતિ દોષં વિના હેતુમ્ ॥ ૪૩॥
ત્વમુલૂખલેવુપવિશસિ યદિ મુસલાઘાતરોધનં સ્યાત્કિમ્?
અન્યત્ર ગચ્છ મૂઢ પ્રાણાન્સંરક્ષ શરણાર્થિન્   ॥ ૪૪॥
પ્રતિવેશિનઃ સુતં યો પ્રણુદતિ વાપ્યાં ગભીરતાં માતુમ્ ।
તસ્ય પ્રતિવેશી કોઽપિ ન ભવિતા ખલુ વિના મૂઢમ્ ॥ ૪૫॥
મૃત્કુમ્ભં શ્વશ્રૂર્યદિ ખણ્ડયતિ તદા ન કિઞ્ચિદપિ નષ્ટમ્ ।
ગલિતો ભગ્નઃકુમ્ભઃ કરાત્સ્નુષાયાસ્તુબહુમૂલ્યઃ ॥ ૪૬॥
કણ્ડૂયસિ ક્ષતં યદિ વારં વારં પુરાતનં મૂઢે ।
ભવિતા નવં નવં ત ન્નકદાપિ વિરોપિતં શમિતમ્ ॥ ૪૭॥
કતમેન વર્ત્મના ત્વં ગચ્છસિ બહુધાઽત્ર ભિદ્યતે માર્ગઃ ।
કતમોઽપિ વૃતો શક્યં ભવિતા ન નિવર્તનં વિદ્ધિ ॥ ૪૮॥
પક્વા દોસા રન્ધ્રૈઃ પૂર્ણા ભવતિ હિ ગૃહેષુ સર્વેષામ્ ।
અસ્મદ્ગૃહે  તુ ભર્જનમેવ સરન્ધ્રં ભવતિ હન્ત ॥ ૪૯॥
શ્રુત્વા સૂતે વૃષ ઇતિ ભૃત્યસ્યોક્તિં  જગાદ ગોપસ્ત્રી ।
સેવક શીઘ્રં બન્ધય ગામિત એવાગમિષ્યામઃ ॥ ૫૦॥
પાદપશાખાજનિતઃ સરુઃ કુઠારસ્ય હન્ત બહુશીઘ્રમ્ ।

સ્વકુલસ્યૈવ ભવિષ્યતિ કઠોરમૃત્યુર્વદ કિમિત્થમ્ ॥ ૫૧॥
પુચ્છં શુનકસ્ય યથા સરલીકરોષિ તથૈવ વક્રઃસઃ ।
વ્યર્થસ્તવપ્રયત્નઃ જહાતિ સ કદાપિન સ્વગુણમ્ ॥ ૫૨॥
કાચગૃહો વસતિસ્તવ તથાપિ હિંસસિ   શિલાભિરન્યાન્સ્ત્વમ્ ।
વેત્સિ ન કથં તવ ગૃહો નષ્ટઃસ્યાદશ્મનૈકેન ॥ ૫૩॥
વૃક્ષોઽયં તુ પિપતિષતિ કસ્માત્પાતયિતુમિચ્છસિ પરશુના ।
ભવતિ હિ વૃથા શ્રમસ્તે સદ્યઃ શ્વો વાપતત્યેવ ॥ ૫૪॥
પરશુર્ભનક્તિ કાષ્ઠં ખનતિ ખનિત્રં ગભીરવિવરં દ્રાક્ ।
શત્રું હન્તિ શિતાસિઃ કરણન્ત્વવલમ્બતે કાર્યમ્ ॥ ૫૫॥
મલદૂષિતાન્તરીયાન્ કથમિત્થં પરિહસત્સ્વન્યેષુ ત્વમ્ ।
માર્જયસિ બહિરનુચિતં શીઘ્રન્ત્વં ગચ્છ નિલયાન્તઃ ॥ ૫૬॥
બાલઃ કશ્ચન ચષકેઽન્યા કાપિ નયતિ બૃહત્કલશયુગલે ।
ગઙ્ગાયા  જલમમલં પિપીલિકાપિ સ્વવદનાન્તઃ ॥ ૫૭॥
નદ્યાઃ પૂરે વહતિ પ્રસભં ક્રોષ્ટ્રીં   વિનષ્ટં ભુવનમહો ।
ઇતિ સા ક્રન્દતિ ગતવતિ જીવે સર્વં ખલુ ગતં ભોઃ ॥ ૫૮॥
ચિરરુગ્ણો નવવૈદ્યાદધિકતરં રોગલક્ષણમવૈતિ ।
બહુશોઽવૈત્યગદગુણાનપિ ભિષજોઽપ્યધિકતરમેવ ॥ ૫૯॥
મેષે ગર્તે નિપતત્યેકૈકસ્તં પ્રતાડયતિ મર્ત્યઃ ।
નિષ્કારણમશ્મભિઃ પતિતસ્ય જગતિ ગતિશ્ચિન્ત્યા ॥ ૬૦॥
પીત્વા ભેષજમધુના સપદીચ્છસિ કિં  નિરામયત્વં રુગ્ણ? ।
કાલેનૈવહ્યગદઃ પરિણમતિ સહસ્વ શાન્તમનાઃ ॥ ૬૧॥
કુલ્યાલઙ્ઘનકર્મણિ  સાધિતમૂનં મનાગપિ ભવેચ્ચેત્ ।
લઙ્ઘનકર્તુઃ  પતનં કુલ્યાયાં સાધિતં વિદ્ધિ ॥ ૬૨॥
ગૃહદીપ ઇતિ જ્વાલાં સ્પૃશસિ યદિ ન દહતિ કિં  તવ કરં સા ।
નિલયે વિપિને વા સા મુઞ્ચતિ ન કદાપિ નિજધર્મમ્ ॥ ૬૩॥
ગમ્યસ્થાને દૃષ્ટિં  દૂરાન્ન્યસ્ય નિકટે પદે પાન્થ ।
સ્ખલસિ યદિ પતેઃ ગર્તેઽગાધે ચર સાવધાનં ભોઃ ॥ ૬૪॥

યાવદ્દૂરં  કામ્યે ગૃધ્નુરવતરસ્યુપત્યકાં મૂર્ખ ।
તાવદ્દુસ્સાધ્યસ્તે  ભવિષ્યતિ ખલુ પુનરારોહઃ ॥ ૬૫॥
શૈલારોહણનિરતસ્તુઙ્ગસ્થાને  ચરેદવહિતો વૈ ।
નો ચેત્ સ્ખલનાચ્છીઘ્રં વ્રણિતો ભગ્નો ભજતિ નૈચ્યમ્ ॥ ૬૬॥
તિન્તિડ જરઠઃ કૃશિતઃ  શ્વો વાન્યેદ્યુઃ પતિષ્યસિ ગતાયુઃ ।
કૃશિતં  તથાપિ ન કુતોઽમ્લત્વં દૃષ્ટં તવ ફલાનામ્ ॥ ૬૭॥
ક્ષુધિતેન શુના પૂતિકમન્નં લબ્ધં સમુચિતસંવ્યૂહઃ ।
અન્યલ્લભેત કિં  શ્વા ખાદેત્કોઽન્યો વદ કદન્નમ્ ॥ ૬૮॥
નૃત્યે વિફલા કાચિત્ પશ્યતિ દોષં નટી નટનરઙ્ગે  ।
કો વિશ્વસિતિ હિ તસ્યાં વિહાય તસ્યાઃ પ્રિયાભિજનાન્ ॥ ૬૯॥
પદકમ્દુકખેલાયાં બહુશો પટુનાપિ લક્ષ્યપાલેન ।
લક્ષ્યં ન રક્ષ્યતે ખલુ તથાપિ સ ભવતિ ન નિરવશ્યઃ ॥ ૭૦॥
લક્ષ્યસ્ય ભેદકોઽયં તસ્ય સહાયા ભવન્તિ ખેલાયામ્ ।
અસ્યૈવ યશો વિત્તં લોકો જાનાતિ ન તદિતરાન્ ॥ ૭૧॥
“ગુરુવપુષસ્તવ ભારં વહસિ ત્વં ગજ કથં વિનાયાસમ્?” ।
ઇતિ પૃષ્ટોઽવદદાખું વહસિ યથા ત્વં તથૈવાહમ્ ॥ ૭૨॥
પરિણય લલનાં કામપિ વિનાવિલમ્બમિતિ વિપ્રમવદત્સ્ત્રી ।
પ્રત્યવદત્તાં વિપ્રઃ સિદ્ધોઽહં માં વૃણીષ્વ ત્વમ્ ॥ ૭૩॥
વસતિર્ધનિકસ્ય ગૃહે માંસસમૃદ્ધમશનં ત્રિવારં તે ।
વીથીસરમાં સમલામનુધાવસિ શુનક નિર્લજ્જઃ ॥ ૭૪॥
બ્રહ્માસ્ત્રેણ દશમુખં યુદ્ધે રામો જઘાન તેજસ્વી ।
તસ્યાપ્યભવદવશ્યં સારથિના સ્મારણમમોઘમ્ ॥ ૭૫॥
તરુમૂલે દૃષ્ટોઽયં સર્પો વ્રણિતો જહાતિ ન પ્રાણાન્ ।
તસ્ય લગુડેન તાડનમારાન્ન જહાતિ પોગણ્ડઃ ॥ ૭૬॥
જઙ્ઘાં  દીર્ઘીકુરુષે શય્યાવિસ્તૃતિમતીત્ય યદિ પાન્થ ।
નિદ્રાભઙ્ગઃ  શીતૌ પાદૌ ભીતિર્ભુજઙ્ગેભ્યઃ  ॥ ૭૭॥
વીણાવાદનચતુરો જનયતિ મધુરધ્વનિં  સ્વવીણાયાઃ ।
અનભિજ્ઞૈરિતરૈઃ કિં  બાલૈઃ શક્યં તથાકર્તુમ્ ॥ ૭૮॥

યદિ વાદયસિ મનોજ્ઞં વેણું પુરતસ્તવાદૃતમહિષ્યાઃ ।
સા શ‍ૃણુયાત્ કિં  લભતે ગાનશ્રવણજરસાસ્વાદમ્ ॥ ૭૯॥
નિમ્નં ગચ્છતિ સલિલં સસુખં તુઙ્ગસ્થલાદનિર્બદ્ધમ્  ।
શક્તિરવશ્યા ભૂરિ પ્રવણવિરુદ્ધં જલં નેતુમ્ ॥ ૮૦॥
શુનકો ભષતુ પ્રોચ્ચૈરુન્નમિતમુખો યથેચ્છમમિતગર્વઃ ।
નષ્ટા કિમિન્દ્રનગરી નિપતતિ ગગનં કિમુદ્વેગાત્ ॥ ૮૧॥
યાત્રિક કુશલં પ્રીત્યા પૃચ્છસ્યન્યાન્સખેવ યાને ત્વમ્ ।
કસ્ત્વં કે તે ગમ્યસ્થાને પ્રાપ્તેઽવતરસિ દ્રાક્ ॥ ૮૨॥
લબ્ધા લભ્યા સાગરમથને લબ્ધં ચ નેપ્સિતં ગરલમ્ ।
નાપાસ્યદ્યદિ રુદ્રસ્તદ્વદ વૃત્તં કિમભવિષ્યત્ ॥ ૮૩॥
પૂર્વિકરોપિતવૃક્ષચ્છાયા   વસતિઃ ફલાન્યશનમસ્ય ।
નવતરુરોપણમસ્ય ન કાર્યં કત્થતિ તરુરયં મે ॥ ૮૪॥
દીપં ઝઞ્ઝાવાતેઽપિ નય રજન્યાં ભવેત્સ પથદર્શી ।
વાતે નિર્વાપ્યત ઇતિ કદાપિ જહ્યાન્ન કરદીપમ્ ॥ ૮૫॥
સસ્યાત્ ગુણવન્મરિચં દૂષિતમપ્યેવમસ્તિ લોકોક્તિઃ ।
દૂષિતસસ્યમપિ ભવેન્ન યદા મરિચસ્ય કા વાર્તા ॥ ૮૬॥
પ્લવનં શિક્ષિતુમિચ્છસિ કિં  ત્વં ગ્રન્થપઠનેન વિદ્યાર્થિન્   ।
પ્લવનાભ્યાસં કુર્યાદુદકે નાન્યો વિકલ્પસ્સ્યાત્ ॥ ૮૭॥
સાયં પ્રાતઃ સલિલસ્રોતઃ પ્રવહતિ નિરન્તરં નદ્યામ્ ।
ગાધજલે જલજાનાં વૃદ્ધિઃ હ્રાસો  મૃતિશ્ચાન્તે ॥ ૮૮॥
ભાર્યે વર્ષારમ્ભો ગુરોરુપસ્થિતિરિહાગતો બન્ધુઃ ।
એકત્રાદ્ય સુસમયોઽયમાચર મહઃ પચ સુભક્ષ્યમ્ ॥ ૮૯॥
જ્વલનકણસ્ય ક્ષમતાઽપારા સ દહતિ વનાનિ ચ પુરાણિ ।
દીપયતિ તૈલદીપાનેકૈકં ચ પ્રકાશાર્થમ્ ॥ ૯૦॥
મૃત્કલશે રન્ધ્રયુતે જલમાનેતું યદિ પ્રયતસે ભોઃ ।
ભવતિ શ્રમસ્તવ વૃથા મિત્રૈશ્ચોપહસિતો ભવસિ ॥ ૯૧॥
ક્ષોભયસિ જલં નિશ્ચલમન્તઃકર્દમમકારણં યદિ ચેત્ ।

સલિલમપેયં સરસશ્ચિરાય ભવતિ ત્યજન્તિ જનાઃ ॥ ૯૨॥
ઉદ્ઘાટય તવ નિલયે તાવદ્વાતાયનાનિ વાત્વનિલઃ ।
સર્વાશાભિર્યાવન્ન ત્વાં સ ન પાતયતિ ચણ્ડઃ ॥ ૯૩॥
“કિં  નષ્ટમભૂત્તે વદ” “કુણ્ડલમ્” “ઇહ કિં  ” “ન, તત્ર તરુમૂલે” ।
“મૃગયસિ કુત ઇહ લલને” “તત્ર તમો ભવતિ દીપોઽત્ર“॥ ૯૪॥
શકટીયુગબદ્ધવૃષભયુગલસ્યૈકસ્તુ જિગમિષતિ સિન્ધુમ્ ।
અન્યો જિગમિષતિ ગૃહં વૃષલઃ ક્ષેત્રં પ્રયાતિ કથમ્? ॥ ૯૫॥
તોલયસિ સુવર્ણં યદિ કાષ્ઠતુલાયાં પ્રશંસતિ ન કોઽપિ ।
અવલમ્બતે તુલાયા વરણં હિ પદાર્થસાન્દ્રત્વમ્ ॥ ૯૬॥
ઘનવસ્તુ દ્રવરૂપં તનુતે ભજતિ દ્રવસ્ત્વનિલરૂપમ્ ।
તાપાત્ બન્ધાઃ શિથિલીભવન્તિ નિયમઃ સ અનિવાર્યઃ ॥ ૯૭॥
યાવન્ન ભવતિ વૃત્તાકારસ્તાવત્પદે પદે બાલઃ ।
વૃત્તસ્યાસમખણ્ડાન્ ઘટયતિ વિઘટયતિ ચ ન ખિન્નઃ ॥ ૯૮॥
આર્યેઽચિરપરિચિતજનમીદૃશમમિતસુખભાજનં કુરુષે ।
કા ત્વં કોઽહં કથમયમમૂલ્યરમણીયસંસર્ગઃ ॥ ૯૯॥
નિર્ગમનિરતે મૃદુપદશિઞ્જિતપુલકિતરસજ્ઞજનવન્દ્યે ।
આર્યે વર્ણાલઙ્કૃતચરણે ભવતાત્પુનર્મિલનમ્   ॥ ૧૦૦॥
- પદ્યસૂચી

૪૨. માં તાડયત્યુત્સુકા
ચાયં સુસ્મિતફેનભાસરુચિરં સુપ્તપ્રબુદ્ધાય મે
સ્વૌષ્ઠસ્પર્શમધુ પ્રપૂર્ણચષકે દત્તે કિલામોદવત્ ।
કચ્ચિત્વત્પ્રણયસ્ય પાત્રમભવં બ્રૂહીતિ પૃષ્ટા મયા
શસ્ત્રીકૃત્ય નિજોપધાનમબલા માં તાડયત્યુત્સુકા ॥ ૧॥
દૂરાદાગતમાનનાઙ્કિતમુદા દ્વાર્યેવ સમ્પૃચ્છતિ
ક્લાન્તઃ કિં  સફલઃ શ્રમઃ પિબસિ કિઞ્ચાત્સીતિ મન્દસ્મિતા ।
કચ્ચિત્વત્પ્રણયસ્ય પાત્રમભવં બ્રૂહીતિ પૃષ્ટા મયા
શસ્ત્રીકૃત્ય નિજોપધાનમબલા માં તાડયત્યુત્સુકા ॥ ૨॥

વ્યાઘાતૈર્બહુભિર્યુતે  સફલતાં કાર્યેઽહમાપ્નોમિ ચેત્
મુઞ્ચત્યાકુલતાં પ્રસહ્ય વિજહત્યાનન્દબાષ્પં પ્રિયા ।
કચ્ચિત્વત્પ્રણયસ્ય પાત્રમભવં બ્રૂહીતિ પૃષ્ટા મયા
શસ્ત્રીકૃત્ય નિજોપધાનમબલા માં તાડયત્યુત્સુકા ॥ ૩॥
માતુર્ગેહમહં વ્રજામિ કતિચિદ્રાત્રીરિતિ પ્રસ્થિતા
આગત્યૈવ પરેદ્યવિ ત્વદશને ચિન્તેતિ માં ભાષતે ।
કચ્ચિત્વત્પ્રણયસ્ય પાત્રમભવં બ્રૂહીતિ પૃષ્ટા મયા
શસ્ત્રીકૃત્ય નિજોપધાનમબલા માં તાડયત્યુત્સુકા ॥ ૪॥
- પદ્યસૂચી

૪૩. કોવિડષ્ટકમ્
ચીનાદેશે જનિમભજત ક્રૂરકર્મા કદાચિત્
શીઘ્રં તત્ર પ્રસરણદશામન્વભૂત્ કોવિડાખ્યઃ ।
વ્યાધિઃ સદ્યો નિખિલજગતિ સ્થાપયન્સ્વામ્યભાવં
નિર્દાક્ષિણ્યં પ્રદિશતિ જનાન્ દુર્બલાન્ મૃત્યુલોકમ્ ॥ ૧॥
કોવિડ્-રોગપ્રસરણજવહ્રાસહેતોઃ  સમૂહે
બાહુદ્વન્દ્વાત્સમધિકદશામાપ્નુયાત્સન્નિકર્ષઃ ।
વક્ત્રં નાસાં નિયમિતવિધૌ સમ્યગાચ્છાદ્ય ગચ્છેત્
જેતું કોવિડ્ગદમનુપમં નાન્યદસ્ત્યદ્ય વર્ત્મ ॥ ૨॥
રોદ્ધું  વ્યાધેઃ પ્રસરણજવં સ્તમ્ભિતે કૃત્યજાલે
ભ્રષ્ટઃ કાર્યાત્સ્વજનનિલયં ગન્તુમિચ્છુઃ  ક્ષુધાર્તઃ ।
પદ્ભ્યામેવ પ્રચલતિ શનૈર્વઞ્ચિતો લોકયાનાત્
સર્વં વ્યસ્તં જગતિ ગુરુણા વ્યાધિના કોવિડેન ॥ ૩॥
વ્યાધિગ્રસ્તે સ્થવિરજનકે વૈદ્યશાલાં પ્રવિષ્ટે
પુત્રો વ્યાધિપ્રસરણભિયાઽદૃશ્યતાં યાતિ સદ્યઃ ।
મૃત્યુગ્રસ્તં સ્પૃશતિ ન સુતો બન્ધુવર્ગો ન ભાર્યા
કષ્ટં હન્ત્રે મમ નમ ઇદં વ્યાધયે કોવિડાય ॥ ૪॥
આસીત્ પન્થાઃ મનુજનિબિડો વાહનૈર્યઃ પ્રપૂર્ણઃ
યસ્મિન્યાનપ્રજનિતરવૈર્ભિદ્યતે   સ્માન્તરિક્ષમ્ ।

મધ્યાહ્નેઽયં  જનવિરહિતો યાનહીનઃ પ્રશાન્તઃ
શેતેઽસ્વસ્થો રવિકરહતઃ કોવિડાદદ્ય ભીતઃ ॥ ૫॥
કોરોનાખ્યો ભવતિ નિતરાં સૂક્ષ્મદેહી ન જીવઃ
ક્રૂરઃ કાર્યે મનુજવપુષાં શ્વાસકોશં ભિનત્તિ ।
અણ્વસ્ત્રેશઃ ક્ષિપણિચતુરો માનવો બુદ્ધિજીવી
પ્રત્યાખ્યાતસ્ત્વનિતરગતિઃ કર્મણા કોવિડસ્ય ॥ ૬॥
કોવિડ્રોગે પ્રસરતિ ભુવિ પ્રત્યહં કર્મદક્ષાઃ
વૈદ્યા ધાત્ર્યો ગતગદભયાઃ રુગ્ણસેવાસુ સક્તાઃ ।
સ્તુત્યા તેષામનુપમવિધામોઘનિઃસ્વાર્થસેવા
શંસામસ્તાં સમુચિતમુદા તાન્ કૃતજ્ઞા નમામઃ ॥ ૭॥
કોવિડ્ વ્યાધે શ‍ૃણુ મમ વચો દુસ્સહા તાવકીના
શક્તિર્નિત્યા  ન ભવતિ નનુ જ્ઞાનિનો દક્ષવૈદ્યાઃ ।
ત્વાં સંરોદ્ધું  મૃગયિતુમહો ભેષજં બદ્ધદીક્ષાઃ
સાફલ્યં તે હરિકરુણયા પ્રાપ્નુવન્ત્યઞ્જસૈવ ॥ ૮॥
- પદ્યસૂચી

૪૪. વિજ્ઞાનસૂક્તયઃ
અવિરલઘનતાં યે લોહવત્ પ્રાપ્તવન્તો
સ્વકૃતિજલવિમગ્નાઃ  કર્મદક્ષા ભવન્તિ ।
સુવિરલઘનતાં યે કાષ્ઠવત્ પ્રાપ્તવન્તઃ
સ્વકૃતિષુ  ન વિમગ્નાસ્તેઽપવાહ્યા ભવન્તિ ॥ ૧॥
અન્યોન્યસઙ્કર્ષણચોદિતૌ યથા ન્યૂટન્-વિધિં  પાલયતો ધરાવિધૂ ।
આચાર્યશિષ્યૌ ચરતસ્તથાદૃતૌ પરસ્પરાકર્ષણબદ્ધમાનસૌ ॥ ૨॥
જીવન્મુક્તો બાષ્પનિભઃ સર્વં વ્યાપ્નોતિ લીલયા ।
ક્વથ્યમાનામ્બુસઙ્કાશો મુક્તિમાર્ગાનુગો મુનિઃ ॥ ૩॥
મૃત્કુમ્ભે નિહિતં વારિ યથા ગ્રીષ્મેઽપિ શીતલમ્ ।
ભવતાપેઽપિ શાન્તં સ્યાત્ તથૈવ વશિનો મનઃ ॥ ૪॥
અવક્રયષ્ટિરુદકેઽલમ્બં તિષ્ઠતિ ચેત્તદા
વક્રીભૂત ઇવાભાતિ પશ્યતાં પયસસ્તલે ॥

ન યષ્ટિર્વક્રતાં યાતિ સાધુની પશ્યતોઽક્ષિણી
વિજ્ઞાનદૃષ્ટ્યા પશ્યેશ્ચેત્ ભ્રમાભાસો નિરસ્યતે ॥ ૫-૬॥
અલ્પેન ચન્દ્રેણ તિરોહિતો ભવેત્
સૂર્યઃ પ્રચણ્ડઃ પૃથુગાત્રવાનપિ ।
લોકે તથા સત્ત્વવતાં સમર્થતા
ભૃશં નિવાર્યેત જનેન કેનચિત્ ॥ ૭॥
- પદ્યસૂચી

૪૫. કોવિડ્ગદમુક્તકાનિ
દેવાલયે કરોનાયા વૈદ્ય એવાર્ચકો ભવેત્ ।
સેનિટૈસર્ હિ તીર્થઃ સ્યાત્ ક્લોરોક્વીન્ હિ નિવેદનમ્ ॥ ૧॥
સર્વધર્માન્ પરિત્યજ્ય વિજ્ઞાનં શરણં વ્રજ ।
તદેવ કોવિદાત્ કૃચ્છ્રાત્   મોક્ષયિષ્યતિ મા શુચઃ ॥ ૨॥
કોવિડ્ગદનિરોધાર્થં વિસ્મૃત્ય પ્રથિતં વચઃ ।
મુખપ્રક્ષાલનાત્પૂર્બં હસ્તપ્રક્ષાલનં કુરુ ॥ ૩॥
કાવ્યાજ્જગત્કોવિદભૂતશસ્તં તપ્તં જ્વરાન્નિઃશ્વસનેઽપિ રુદ્ધમ્ ।
દેવી સુવસ્ત્રાવૃતવક્ત્રનાસા બાહુદ્વયાદેવ વિલોકયન્તી ॥ ૪॥
તદાભૂત્ પૂર્વાહ્ને જનનિબિડપાર્શ્વો નૃપપથઃ
ચતુષ્ચક્રૈર્વ્યાપ્તઃ સતતઘનઘણ્ટારવકરૈઃ ।
ઇદાનીં  સુપ્તઃ કિં  નહિ ભયજમૂર્છાપ્રતિહતઃ
કરોનાભીતોઽસૌ ગતરવનિશીથભ્રમકરઃ ॥ ૫॥
યાવદેતિ ન ભુવોઽયમાસુરોઽપૂર્વભીકરગદોઽથ કોવિદઃ ।
તાવદુલ્બણમનોજબાધિતાં પ્રાર્થયે નતશિરાઃ ન માં સ્પૃશ ॥ ૬॥
ઇત્થમશ્રુપતનૈસ્તિરોહિતે ભાષિતે મદનપીડિતે પ્રિયે ।
કિં  કિમાપતિતમિત્યથાઽનયોઃ કાવ્યકોવિદગિરામગોચરમ્ ॥ ૭॥
- પદ્યસૂચી

88 sanskritdocuments.org



ચન્દ્રિકા વિસ્તૃતકવિતાસઙ્કલનમ્

૪૬. ડાઉન્-લોડ્ સિન્ડ્રોમ્
મધ્યે બહૂનાં રોગાનામેષ મે બાધતેતરામ્ ।
ડૌન્-લોડ્ સિન્ડ્રોં ઇત્યવૈમિ પ્રધાનં યસ્ય લક્ષણમ્ ॥
ભવતીત્થં યદા યદ્યત્ ડૌન્-લોડબલિતિ શ્રુતમ્ ।
તત્તત્ તદૈવ તત્રૈવ ડૌન્-લોડ્ કર્તું યતે દ્રુતમ્ ॥
ડૌન્-લોડ્ કૃતાનાં ગ્રન્થાનાં સઙ્ખ્યાઽગણ્યેતિ મે મતિઃ ।
તેષામુદ્ઘાટનાયાપિ સમયો નાસ્તિ મે યદિ ।
કા વાર્તાધ્યયનસ્યસ્યાત્ ચિન્તયન્ત્વિહ પણ્ડિતાઃ ॥
યઃ કાલો મુદ્રિતગ્રન્થપઠને યાપિતો ભવેત્ ।
તમેવ ભક્ષયત્યેષ વ્યાધિઃ કિં  કરવાણ્યહમ્ ॥
શાન્તં પાપં ભવેદન્યઃ કોઽપ્યેતદ્વ્યાધિપીડિતઃ ।
કો ભિષક્ કિં  ભેષજં ચ કૃપયા બોધયેદિમમ્ ॥
- પદ્યસૂચી

૪૭. મુક્તકમાલા
જનાનામસ્મિતા માયા જગત્યસ્મિન્નિરર્થકે ।
હન્તેયં ભણિતિશ્ચાપિ કલ્પિતા માયયા તયા ॥ ૧॥
બ્લા બ્લાબ્લેતિ સુપુષ્ટબસ્તરટનં કુર્વન્ પુરીચત્વરે
ભૃત્યશ્લાઘનદર્પિતો   બહુમુખો દક્ષઃ સ્વનિર્વાચને ।
સર્વાન્ તોષયતે જનાન્ સુમધુરાસત્યૈઃ સ્વવિત્તાર્જને
શૂરો વિન્દતિ રાજનીતિચતુરઃ શ્રેયઃ સદાસ્મિન્યુગે ॥ ૨॥
માતા ક્રન્દત્યધીરા મમશિશુરનઘઃ કુત્ર ગતવાન્
અન્યત્રાર્તો જનન્યૈ ત્વવિરતમબલો રોદિતિ શિશુઃ ।
સર્વે પૃષ્ટા રમણ્યાયિ વદ કિમિહ દૃષ્ટો મમ પતિઃ
કસ્મૈ દેવાય ભૂયાન્મમ નમનમિદાનીં  વદ સખે ॥ ૩॥
ઉપયાસિ તમસિ રાધાં રજસા લિપ્તશ્ચ ચરસિ ગોપાલઃ ।
પુલિનેષુ પઙ્કિલસ્ત્વં તથાપિ સત્ત્વગુણપૂર્ણઃ કિમ્ ॥ ૪॥
અમ્બરાવૃતપયોધરા સ્ત્રિયઃ શીલવત્ય ઇતિ મેનિરે બુધાઃ ।

અમ્બરં તવ પયોધરાવૃતં શ્રાવણાગમનમોહિતે નિશે॥ ૫॥
આષાઢસ્ય પ્રથમદિવસે મેઘમાશ્લિષ્ટભાનું
પશ્યન્વાતૈર્વિપદમતુલાં   પ્રાપ્ય નશ્યત્તિતિક્ષા ।
આકાશસ્ત્રી સ્વમુખમભિતઃ કમ્બલૈર્ધૂમ્રવર્ણૈ
રાચ્છાદ્યૈતીત્યનુભવમગાં માનસે બેઙ્ગલૂરૌ  ॥ ૬॥
“કિંવર્ષીયઃ   કવે ત્વં જરઠ વદ” “મયાસ્યોત્તરં નોક્તપૂર્વમ્”
“અસ્તુ, પ્રશ્નોઽપરો મે, કવિવર કતિકૃત્વો  ધરા કર્મનિષ્ઠા ।
આ ત્વજ્જન્માત્ સ્વમાર્ગે દિનકરમભિતઃ સઞ્ચચાલેતિ” “બાઢમ્,
શ્લોકેઽસ્મિન્નુચ્યમાને ગણય શિતમતે યોજિતાન્યક્ષરાણિ”॥ ૭॥ (૨૦૨૧)

“મન્દાક્રાન્તા તવ મતિરહો દુઃશકાલોચનૈર્યત્
ત્વં માં બ્રૂષે “ગણય કતિ સન્ત્યક્ષરાણ્યત્ર પદ્યે
સઙ્ખ્યા લબ્ધા મમ ખલુ વયોબ્દે”ષ્વિતિ સ્યાદસત્યં
ત”ન્મામેવં વદતિ ગૃહિણી મન્દહાસાન્ કિરન્તી
તાં વચ્મ્યાર્યે નિશિતધિષણે પઞ્ચમઃ પાદ એષઃ” ॥ ૮॥ (૨૦૨૨)

વાણિજ્યં કરવાવેત્થં ભવેત્તે લાભદાયકમ્ ।
સ્વીકૃત્ય મે કામધનં દેહિ ક્રોધદરિદ્રતામ્ ।
સ્વીકૃત્ય મે લોભધનં દેહિ મોહદરિદ્રતામ્ ।
સ્વીકૃત્યેર્ષ્યાધનં દેવ દેહિ ગર્વદરિદ્રતામ્ ॥ ૯॥
કવિતાકુસુમં જરિતમપિ મ્લાયતિ નહિ કદાપિ ભાતિતરામ્ ।
તસ્યામોદઃ પ્રખરવિમર્શસુતપ્તો ભજતિ વૃદ્ધિમ્ ॥ ૧૦॥ (૧૫-૧૧-૨૦૨૩)

અતો કર્ષતિ વાગ્દેવી વિવક્ષેતો વિકર્ષતિ ।
કર્ષણૈર્નોદનૈઃ ત્રસ્તઃ શ્લોકઃ મૂકત્વમેત્યહો ॥ ૧૧॥ (૨૦-૧૧-૨૩)

આષાઢસ્ય પ્રથમદિવસે પદ્યમાશ્લિષ્ટચિત્તં
સૂર્યે મેઘૈરપહૃતરુચાવોષધીશાયમાને ।
ધારાસારાનુસૃતબૃહત્પલ્વલાક્રાન્તમાર્ગે
મન્દં મન્દં પરિમિતપદૈરન્તમાગાદિદાનીમ્ ॥ ૧૨॥ (૨૩-૧૧-૨૩)

કસ્ત્વં ક્ષમસ્વ કાત્વં ક્ષમસ્વ કિં  તુ ભવદસ્તિ વા નાસ્તિ ।
ચેદસ્તિ કિં  વયો ભવતો વદતુ સહજ કુતૂહલં મે ॥
- પદ્યસૂચી

૪૮.આયાહિ બન્ધો
ત્વરિતમૃદુપદ્ભ્યાં ત્વમાયાહિ બન્ધો
દૌવારિકો નાસ્ત્યનાવૃતં દ્વારમ્ ॥ ૧॥
આગચ્છ નિઃસ્વનં સ્વાગતં તે સ્યાત્
પ્રતીક્ષા મદીયા સફલં ભવેદ્દ્રાક્ ॥ ૨॥
બાલસ્ય નિદ્રેવ તૂર્ણમાયાહિ
આગચ્છ મેઘવત્ ગર્જનં મા ભૂત્ ॥ ૩॥
આગચ્છ ચોર ઇવ ધરણીં પ્લવન્ત્વં
કોઽપિ પશ્યેન્ન શ‍ૃણુયાન્ન કોઽપ્યત્ર ॥ ૪॥
યદ્દર્શનીયમિહ તદહં ત્વપશ્યં
યદ્ઘ્રાણયોગ્યમિહ તદહં ત્વજિઘ્રમ્ ॥ ૫॥
અશ‍ૃણવમહં શ્રવ્યમત્રયલ્લોકે
સ્પૃશ્યાનિ સ્પૃષ્ટાનિ ભોજ્યમપિ ભુક્તમ્ ॥ ૬॥
નોદનમવશ્યં ન કર્ષણં ચાપિ
સજ્જોઽસ્મિ નિર્ભરો ત્વામનુસરામિ ॥ ૭॥
પશ્ય માં તવ હસિતચઞ્ચલિતદૃગ્ભ્યાં
નયતુ માં તે મૃદુલહસ્તાવલમ્બમ્ ॥ ૮॥
તવ ચરણપાતમનુસરતિ મયિ બન્ધો
સ્મિતપલ્લવં લસતુ મમ વદનવલ્લ્યામ્ ॥ ૯॥
- પદ્યસૂચી

૪૯. લજ્જાતિરોહિતા પ્રહેલિકા
ભજતીનકરસ્પર્શાત્ તન્દ્રિતા કૃશતાં યદા ।
ભ્રાજમાને નભસ્યર્કે છાયા ભવતિ તે કૃશા ॥
સુષમાં ગગનં વિન્દત્યાગતે ગવિ કાનનાત્ ।
વિશ્રાન્તં સુલભં શેતે ભુવનં તમસાવૃતમ્ ॥

પુષ્પાવૃતારણ્યદેશાઃ દિને શીતજલં હિતમ્ ।
તૃપ્તો જલાવૃતો લોકઃ હૃદ્યા શારદયામિની ॥
જને સૂર્યકરૌત્સુક્યં શિવરાત્રિમહસ્તદા ।
લજ્જાતિરોહિતામેકાં - - - - - - - - ॥
- પદ્યસૂચી

૫૦. જન્મોત્સવઃ
“સ્થાનદ્વયમિતા સઙ્ખ્યા કાચનાસ્તિ મમ પ્રિયે
એકસ્થાનસ્થિતઃ કોટિરપરાઙ્કો ભુજો ભવેત્ ॥ ૧॥
તયોઃ કર્ણો દશ યદિ સઙ્ખ્યા કા વદ સત્વરમ્”
ઇતિ પૃષ્ટા મયા પત્ની ઝટિત્યુત્તરમબ્રવીત્ ॥ ૨॥
અશીતિવર્ષદેશીયાઽપૃચ્છં તાં ચકિતો ભૃશં
“વદ દેવિ કથં પ્રોક્તં તડિદ્વેગે તદુત્તરં “॥ ૩॥
હસન્તી સાવદત્, “ધીમન્ મમ કા ગણિતે મતિઃ
કવિતાગ્રથનક્લેશનિર્વિણ્ણં   વદનં તવ ॥ ૪॥
જન્મોત્સવો તે ભવિતા શ્વોઽતઃ સર્વં સમઞ્જસં
કવિતારચનેનાલમિદમેવ ભવેદલમ્” ॥ ૫॥ (૨૦૨૩)
- પદ્યસૂચી

૫૧. કવિપરિચયઃ
સ્ફટિકસ્વચ્છસલિલા નદી હેમવતી શુભા ।
કર્ણાટકે પ્રવહતિ ક્ષેત્રાજીવાશ્રયા સતી ॥ ૧॥
ન્યગ્રોધામ્રવણોપેતે તીરે યસ્યા વિહઙ્ગમાઃ  ।
રટન્તો નિર્ભયં નિત્યમુત્પતન્તિ સહસ્રશઃ ॥ ૨॥
ગાવશ્ચ ગ્રામવૃષભા યસ્યાઃ શીતલવારિણા ।
સિક્તા યસ્યાં નિમજ્જન્તિ હૃષ્ટાઃ પુષ્ટાઃ પદે પદે ॥ ૩॥
ગ્રામકન્યા વૃથાલાપાઃ કુચકુમ્ભભરાનતાઃ ।
વહન્તિ લીલયા યસ્યા વારિ કુમ્ભૈઃ શિરઃસ્થિતૈઃ ॥ ૪॥

યાં સૂર્યતાપસન્તપ્તાઃ પોગણ્ડા ગ્રીષ્મવાસરે ।
સલીલમવગાહન્તે દર્શયન્તઃ સ્વપૌરુષમ્ ॥ ૫॥
યાં શુભજલાં વિપ્રાઃ સેવન્તે વ્રતિનો નદીમ્ ।
સન્ધ્યાકાલેઽર્ઘ્યદાનાર્થં સ્નાનાર્થં ચ વિશેષતઃ ॥ ૬॥
તસ્યાઃ સ્રવન્ત્યાઃ પૂર્વાભિમુખં વામે મનોહરઃ ।
નૃસિંહો   યોગમુદ્રાયામાસીનઃ કમલાસનઃ ॥ ૭॥
પ્રતીચ્યભિમુખઃ ભક્તૈઃ સેવ્યતેઽહર્નિશં   મુદા ।
ભક્તાનામાશ્રયસ્તેષામાર્તિનાશવ્રતે   સ્થિતઃ ॥ ૮॥
અયં નૃસિંહસેવાર્થં   નિર્મિતઃ   કિં  જનૈરિતિ ।
સન્દેહં જનયન્નાસ્તે ગ્રામઃ શિષ્ટજનાશ્રિતઃ ॥ ૯॥
ગોરૂરુનામ્ના પ્રથિતઃ સ્થિતો હાસનમણ્ડલે ।
યત્ર વિપ્રાઃ કર્ષકાશ્ચ વણિજઃ કર્મકારિણઃ ॥ ૧૦॥
હિન્દવશ્ચ તુરુષ્કાશ્ચ સૌહાર્દેન પરસ્પરમ્ ।
સ્વકર્મસુ રતા નિત્યં વર્તન્તે સ્મેરભૂષિતાઃ ॥ ૧૧॥
ઉત્સવેષુ નૃસિંહસ્ય   વહન્તો ભાગમુત્સુકાઃ ।
દર્શયન્તોઽહમહમિકાં ભગવન્તમુપાસતે ॥ ૧૨॥
અસ્મિન્ ગ્રામે જનિં  લબ્ધ્વા નૈકે દેશે સુશિક્ષિતાઃ ।
સ્વપ્રાગલ્ભ્યબલાદેવ ખ્યાતા દેશાન્તરેષુ ચ ॥ ૧૩॥
તત્ર શ્રીવૈષ્ણવો ધીમાન્ પણ્ડિતઃ શાસ્ત્રપારગઃ ।
સમ્પત્કુમારાચાર્યાહ્વો ગોત્રમાત્રેયમાશ્રિતઃ ॥ ૧૪॥
વેઙ્કટામ્બાહ્વયા સત્યા ન્યવસદ્ભાર્યયા સહ ।
સ્વયમાચાર્યતાં પ્રાપ્તઃ શિષ્યવર્ગેણ પૂજિતઃ ॥ ૧૫॥
મૂર્ત્યુપાહ્વઃ શ્રીનિવાસઃ તસ્ય પુત્રોઽભવત્ સુધીઃ ।
લૌકિકવ્યવહારેષુ પ્રગલ્ભો મિતવાક્ ઘૃણી ॥ ૧૬॥
દ્રવ્યાર્જનરતો ભૂત્વા શાલાશિક્ષણવઞ્ચિતઃ ।
ક્ષેત્રસ્વામીતિ કથિતો રંહસા સોઽભવદ્ધની ॥ ૧૭॥
ગઙ્ગામ્બાયાં  ધર્મપત્ન્યાં તસ્ય પુત્રોઽભવત્પ્રિયઃ ।
શેલ્વપિલ્લૈ ઇતિ ખ્યાતઃ સર્વસદ્ગુણસન્નિધિઃ ॥ ૧૮॥

આર્જયત્સસુખં યોઽસૌ પદવીં  સ્નાતકોત્તરામ્ ।
સસ્યશાસ્ત્રે મહાપુર્યાં ચેન્નૈનામ્ન્યાં પ્રચણ્ડધીઃ ॥ ૧૯॥
તથૈવ પદવીં  ચાપિ ન્યાયશાસ્ત્રે શ્રમં વિના ।
મુમ્બઈનામ્નિ નગરે યદા વિધિહતોઽભવત્ ॥ ૨૦॥
પિતા દિવમગાત્ ત્યક્ત્વા કુટુમ્બં બાલકૈર્યુતમ્ ।
કુટુમ્બભારઃ સહસા જ્યેષ્ઠપુત્રેઽપતત્તદા ॥ ૨૧॥
તદારભ્ય નિજગ્રામે ન્યવસત્ કર્મઠો વશી ।
પિતૃસ્વયોગક્ષેમાર્થં ભ્રાતૄણાં પાલનાય ચ ॥ ૨૨॥
સીતામ્બા તસ્ય ભાર્યાસીત્ સાધ્વી વાધૂલગોત્રજા ।
નૃસિંહય્યઙ્ગાર્યપુત્રી    ભર્તુર્બહુમતા સદા ॥ ૨૩॥
તસ્યાં જાતસ્તૃતીયોઽહં કનિષ્ઠશ્ચ સુતઃ પ્રિયઃ ।
ગ્રહાઙ્ગુલીવસુશશીસઙ્ખ્યાતે  શકવત્સરે ॥ ૨૪॥
અમાયાં માસ્યાશ્વયુજે પ્રીણયન્ પિતરૌ મમ ।
મૂર્ત્યુપાહ્વઃ શ્રીનિવાસઃ સ્મારયન્ મત્પિતામહમ્ ॥ ૨૫॥
લબ્ધ્વા પ્રાથમિકીં  શિક્ષાં ગ્રામે શિક્ષણતત્પરઃ ।
હાસને મણ્ડલપુરે બેઙ્ગળૂરૌ  તથૈવ ચ ॥ ૨૬॥
ઉચ્ચશિક્ષણમાલભ્ય પદવીં  સ્નાતકોત્તરામ્ ।
વિજ્ઞાને દૂરસમ્પર્કશાસ્ત્રે પરિણતિં  ગતઃ ॥ ૨૭॥
સ્પર્ધાત્મકપરીક્ષાયાં સલીલં સફલોઽભવમ્ ।
વિભાગે સર્વકારસ્ય દૂરસમ્પર્કનામકે ॥ ૨૮॥
પ્રાપ્યોદ્યોગં ત્રયસ્ત્રિંશદ્   વર્ષાણ્યુત્સુકમાનસઃ ।
સેવામકરવં નૈકે સ્થલે નૈકે પદે સ્થિતઃ ॥ ૨૯॥
અન્તે દિલ્લ્યાં વિભાગસ્ય મન્ત્રદાતૃપદે સ્થિતઃ ।
નિવૃત્તિં  પ્રાપ્ય નિવસામીદાનીં  ભાર્યયા સહ ॥ ૩૦॥
મૈથિલ્યા બેઙ્ગળૂરૌ  મત્કાલં સંસ્કૃતસેવયા ।
યાપયામિ વિના દૈન્યં વિનાહઙ્કારમાદૃતઃ ॥ ૩૧॥
ઉષસિ સ્મરણીયો મે પિતા સંસ્કૃતશિક્ષણાત્ ।

ચન્દ્રિકા વિસ્તૃતકવિતાસઙ્કલનમ્

સ્વબાલ્યે વઞ્ચિતો ભૂત્વા મધ્યમે વયસિ સ્થિતઃ ॥ ૩૨॥
સંસ્કૃતાધ્યયનં કર્તું પણ્ડિતાન્ શરણં ગતઃ ।
પ્રાચોદયચ્ચ માં બાલં સંસ્કૃતાધ્યયનાય સઃ ॥ ૩૩॥
દિષ્ટ્યા મમાપિ ગુરવસ્ત એવાસન્ સ્મરામિ તાન્ ।
સપ્રશ્રયં તાનાચાર્યાન્નમામિ ચ પુનઃ પુનઃ ॥ ૩૪॥
નારાયણં શાસ્ત્ર્યુપાહ્વં નૃસિંહાચાર્યમેવ   ચ ।
અય્યઙ્ગાર્યોપાહ્વમાર્યં  રામસ્વામિનમેવ ચ ॥ ૩૫॥
ચન્દ્રિકાયાશ્ચ રચને તથા તસ્યાઃ પ્રકાશને ।
દત્ત્વા કરાવલમ્બં મે માર્ગં યે દર્શયન્ત્યહો ॥ ૩૬॥
મહામહોપાધ્યાયાન્સ્તાન્ પદ્મશ્રીભૂષિતાનહમ્ ।
શુક્લોપાહ્વાન્ રમાકાન્તાન્ પ્રણમામિ પુનઃ પુનઃ ॥ ૩૭॥
પદગ્રથનકૌશલં મમ કદાપિ નો ભાસુરં
ન શાસ્ત્રપરિશીલને મમ વિદગ્ધતા દૃશ્યતે ।
તથાપિ મમ ચાપલં નુદતિ માં કવેઃપદ્ધતૌ
કૃતિર્મમ  સમીક્ષ્યતાં કરુણયા રસોપાસકૈઃ ॥ ૩૮॥
- પદ્યસૂચી

- ગ્રન્થસમાપ્તિઃ ।

